ಜೈನ ಸಮುದಾಯ: ಸಂಸ್ಕೃತಿ ಮಹಿಳೆ
ಬಸದಿಯ ಹಾಡುಗಳು:
ನಮ್ಮೂರ ಬಸ್ತೀಗಿ ಒಂಬತ್ತು ಬಾಗಿಲು
ತುಂಬ ಕುಂತಾರ ಜೈನರು| ನನ ಕಂದ
ಜೈ ಎಂದು ಪೂಜಿ ಮುಗಸ್ಯಾರು|
ಆರು ಬಸ್ತಿಯ ಕಂಡೆ ತೂಗೋ ದೀವಿಗೆ ಕಂಡೆ
ಆರೂ ಬಸ್ತ್ಯೋಳಗೂ ಜಿನಪೂಜೆ ಆಗಂತ
ಚಂದವ ಕಂಡೆ ಕನಸೀಲಿ
ಬಸ್ತೀಗಿ ಹೋಗವ್ನ ಬಲಕೇನ ಹೊಳದಾವ
ಏಸೇಳಿ ಗೋಪ ಎದಿ ಮ್ಯಾಲ | ನನತಮ್ಮ
ಬಸ್ತೀಗೆ ಹೋಗವನ್ನ ಸಡಗರ
ನೋಂಪಿಯ ಹಾಡುಗಳು:-
ಬಸ್ತಿ ಬಾಗಲ ಮುಂದ ಮಂದ್ಯಾಕ ಮಕ್ಕಳ್ಯಾಕ
ನಂದಿಕೋಲ್ಯಾಕ ನವಿಲ್ಯಾಕ| ನನ್ನ ಅಣ್ಣಯ್ಯ
ನಂದೀಸ್ವರ ನೋಂಪಿ ಮುಗಸ್ಯಾರ|
ಕುಂಕುಮ ನೋಂಪಿ ಮುಗಿಸಾಳ| ಶಚಿದೇವಿ
ತನ್ನ ಬಳಗಕ ಬಾಗಿನ ಕೊಡತಾಳ |
ಮಗಳ ಚಲುವಿಕಿ:-
ಹೊಂಬುಜದ ತೇರೇಗಿ ಹೊಂದಿ ನಿಂತವಳ್ಯಾರ
ಚಂದಳ ಗೊಂಬಿ ನನ ಮಗಳ| ನಿತಗೊಂಡ
ಚಂದಪಗ ಲಾಯ ಬಿಡಸ್ಯಾಳ
ಯಾತ್ರೆ:-
ಬೆಳಗುಳವೆಂಬುವದು ಅರವತ್ತೋಂದ್ಹರದಾರಿ
ಬರತೀರೆ ಕಾಲSS ನಡಿಕೇಲಿSS ಸ್ವಾಮಿSS ಜಯ ಜಯಾ
ಬೆಳಗುಳದ ಹಾದೀ ಬೆಳತನಕ ನಡದೇನು
ಎಷ್ಟ ನಡದರ ದಣಿವಿಲ್ಲ| ಬೆಳ್ಗೋಳ ಸ್ವಾಮಿ
ಹಾವ ಮುಟ್ಟಿದರ ವಿಷವಿಲ್ಲ.
ಹೀಗೆ ಮದುವೆಯಲ್ಲಿ ಬಾಸಿಂಗ ಕಟ್ಟುವ ಹಾಡು, ಹರಕೆ ಒಪ್ಪಿಸುವ ಹಾಡು, ನೇಮೀಸ್ವರ ಸ್ವಾಮಿ ದೀಕ್ಷೆಗೆ ಹೋಗುವ ಹಾಡು, ಪದ್ಮಾವತಿ ಯಕ್ಷಿಯ ಆರತಿಯ ಹಾಡು, ಪದ್ಮಾವತಿ ದೇವಿಯ ಬಳೆ ಇಡುವ ಹಾಡು, ಹೀಗೆ ಹಲವಾರು ಸಂದರ್ಭಗಳ ನೂರಾರು ಹಾಡುಗಳನ್ನು ಜೈನಮಹಿಳೆಯರು ಹಾಡುತ್ತಾರೆ. ಅಧ್ಯಯನಕ್ಕಾಗಿ ಕೆಲವು ಹಾಡುಗಳ ಪಲ್ಲವಿ ಮತ್ತು ಒಂದೊಂದು ನುಡಿಗಳನ್ನು ಇಲ್ಲಿ ಮಾದರಿಗಾಗಿ ಕೊಟ್ಟಿದ್ದೇನೆ:
ಜಿನದತ್ತರಾಯನ ಜೋಗುಳದ ಹಾಡು
ಧರಣೇಂದ್ರನರಸಿ, ವರಪುತ್ರ ಜೋ ಜೋ
ತರುಣಿ ಸುಶಾಂತನ ರೂಪನೆ ಜೋ ಜೋ
ಧರಣಿಪ ಸಾಕಾರ ತನಯನೇ ಜೋ ಜೋ
ತರುಣಿ ಪಂಪಲದೇವಿ ಸಹಜಾತ ಜೋ ಜೋ, ಜೋ ಜೋ ||೧||
ಜೋ ಜೋ ಕ್ಷತ್ರಿಯಕುಲಕೆ ನೀ ರನ್ನ
ಜೋ ಜೋ ಸದ್ಗುಣಭರಿತ ಸಂಪನ್ನ
ಜೋ ಜೋ ಜಿನ ಧರ್ಮಪಾಲ ಮೋಹನ
ಜೋ ಜೋ ಎಂದು ನಾರಿಯರು ತೂಗಿರೇ
ಮುನ್ನ ಜೋ ಜೋ ||೨||
ಮನಸಿಜ ಸಮರೂಪ ಸುಗುಣನೆ ಲಾಲೀ
ದಿನಕರ ಕೋಟಿ ವಂಶ ಲಲಾಮನೆ ಲಾಲೀ
ಜಿನದತ್ತ ನಾಮವ ಧರಿಸಿದ ಶಿಶು ಲಾಲೀ
ವನಧೀ ಶಶಾಂಕ ಸಜ್ಜನರಿಗೆ ಲಾಲೀ ಜೋ ಜೋ ||೩||
ದೇವಿ ಪದ್ಮಾವತಿ ನಿಮ್ಮ ರಕ್ಷಿಸಲಿ
ದೇವೇಂದ್ರ ನೈಶ್ವರ್ಯ ನಿಮ್ಮದಾಗಿರಲಿ
ದೇವಾಧಿ ದೇವವಂದಿತನಯದಲಿ
ಕೋವೀರನಾಗಿರು ಸಕಲರಾಯರಲಿ ಜೋ ಜೋ |೪||
ಶೋಬಾನದ ಹಾಡು:-
ಬಟ್ಟಲೊಳಗಿನ ಪುಟ್ಟ ಮಣೀ ಬಾಸಿಂಗ
ಆಗ್ಯಾರು ಕೊಟ್ಟು ಕಳುಹ್ಯಾರೆ| ಹುಮಚದ
ಅಕ್ಕ ಪದ್ಮಮ್ಮ ಕಳುಹ್ಯಾರೆ|| ಸೋಬಾನವ
ಅಕ್ಕ ಪದ್ಮಮ್ಮ ಏನೆಂದು ಕಳುಹ್ಯಾರೆ
ಮೂರೇ ದಿನ ಮುಡಿದು ಮೆರಿಲೆಂದು| ಆರಂಭದಿನಕೆ
ಚಿನ್ನದ ಕಂಭಕ್ಕೆ ರಥನೇರಿ|| ಸೋಬಾನವ
ಹರಿವಾಣದೊಳಗಿರುವ ಹಳದಿ ಮಣಿ ಬಾಸಿಂಗ
ಈಗ್ಯಾರು ಕೊಟ್ಟು ಕಳವ್ಯಾರೆ | ಹುಮ್ಮಚದ
ತಾಯಿ ಪದ್ಮಮ್ಮ ಕಳುವ್ಯಾರೆ || ಸೋಬಾನವ
ಮತ್ತೊಂದು ಜೋಗುಳದ ಹಾಡಿನ ಮಾದರಿ:-
ಜೋ ಜೋ ಅನ್ನೀರಿ ಜೋ ಜಿನರಾಯಾ
ಜೋ ಜೋ ಅನ್ನಿರಿ ಜೋತಿ ಬಗವನ್ನಾ |
ಜೋ ಜೋ ಅನ್ನಿರಿ ಕಂದರ್ಪ ಜೀನಾ….. ಜೋ ಜೋ ||೧||
ಅವ್ವಾರಿವ್ವಾರು ಹನ್ನೆರಡ್ಹಲಗಿ
ಲೆಕ್ಕನೆ ತೀಡೀದರಿಪ್ಪನಆಲ್ಕು….
ತೀರ್ಥಂಕರ ಮುನೀಶ್ವರ ಪಾದಕ್ಕೂ…ಜೋ ಲಜೋ ||೨||
ಬಡವವರಿಲ್ಲೆಂಬ ದಿನವನೇ ನೋಡಿ
ಬಡವವರಿಲ್ಲೆಂಬ ಘಳಿಗೆಯ ಕೇಳಿ
ಈಗ ಹುಟ್ಟೀದ ನೇಮಿ ಕುಮಾರನು….. ಜೋ ಜೋ ||೩||
ಜೋ ಜೋ ಅನ್ನೀರಿ ಮುಕುತಿ ಉಳ್ಳೊಡೆಯ
ಜೋ ಜೋ ಅನ್ನಿರಿ ತ್ರಿಭುವನ ಸ್ವಾಮೀ
ಜೋ ಜೋ ಅನ್ನಿರಿ ಆದಿ ಬಗವನ್ನಾ…. ಜೋ ಜೋ ||೪||
ಒಂದು ಮೋಜಿನ ಹಾಡು, ಮದುವೆಯಲ್ಲಿ ಹಾಡುವಂತಹದ್ದು:
ಸೂಳೇರ ಕೇರೇಗಿ ಹೋಗಿದ್ದು ಭಾವ
ಸುಳ್ಳೇನು ಭಾವ ಬದ್ದೇನು ಭಾವ?
ಹಾರೀಗಿ ಬಸ್ತಿಗಿ ಹೋಗ್ಯಾನ ಭಾವ
ಹಾಲಿನಭಿಷೇಕ ಮಾಡಾನೆ ಭಾವ
ದೀಪನಾದರೂ ಹಚ್ಚಾನೆ ಭಾವ
ಕೈಯನಾದರೂ ಮುಗಿಯನನೆ ಭಾವ
ಸತ್ಯ ನುಡಿ ಭಾವ………..
(ಇಲ್ಲಿ ಒಬ್ಬಾತ ತನ್ನ ಭಾವ ಸೂಳೆಯ ಮನೆಗೆ ಹೋಗಿ ಬಂದಿದ್ದಾನೆ ಎಂದು ಸಂದೇಹ ಪಟ್ಟು, ಅವನನ್ನು ಬಸದಿಗೆ ಹೋಗಿ ದೇವರ ಮುಂದೆ ಪ್ರಮಾಣ ಮಾಡು ಎಂದು ಕೇಳುತ್ತಾನೆ. ಸೂಳೆಯ ಮನೆಗೆ ಹೋಗಿಲ್ಲದ ಭಾವ ಬಸದಿಗೆ ಹೋಗಿ ಜಿನದೇವರಿಗೆ ಹಾಲಿನಭಿಷೇಕವನ್ನು ಮಾಡಿ ಅಪರಾಧದಿಂದ ಮುಕ್ತನಾಗುತ್ತಾನೆ.)
ಜನಪದ ಎನ್ನುವದು ಜಾತಿಯನ್ನು ಮೀರಿದ್ದುದಾಗಿದೆ. ಆದ್ದರಿಂದ ಎಲ್ಲ ಜನಾಂಗಗಳು ತಮ್ಮ ಅಭಿವ್ಯಕ್ತಿಯನ್ನು ಹಾಡಿನ ಮೂಲಕ, ಕಥೆಗಳ ಮೂಲಕ, ತಮಾಷೆಯ ಒಗಟುಗಳ ಮೂಲಕ ಅಭಿವ್ಯಕ್ತಿ ಮಾಡುತ್ತವೆ. ಇದಕ್ಕೆ ಜೈನ ಮಹಿಳೆ ಕೂಡಾ ಹೊರತಾದವಳಲ್ಲ. ಈ ಹಿನ್ನೆಲೆಯಲ್ಲಿ ಜೈನ ಮಹಿಳೆ ಹೇಳಿದ ಒಂದು ಜಾನಪದ ಕಥೆಯನ್ನು ಕೊಡಲಾಗಿದೆ.
ಗುಳಕಾಯಜ್ಜಿ ಕಥೆ
ಚಾಮುಂಡರಾಯ ಎಲ್ಲ ಕಟ್ಟಸ್ಥ, ಸ್ವಾಮಿ ಸ್ಥಾಪನೆ ಮಾಡದ್ದ, ನಾನಿಷ್ಟೆಲ್ಲ ಮಾಡ್ದೆ ಅಂತ ಅಹಂಕಾಋ ಪಟ್ಕೊಂಡ. ಪೂಜೆ ಮಾಡಿದ್ರೂ ಅಭಿಷೇಕ ತಳೀಗಿಳಲಿಲ್ಲ. ಯಾರ್ಯಾರಭಿಷೇಕ ಮಾಡಿದ್ರೂ ತಳೀಗಿಳಿಲಿಲ್ಲ, ಹಾಲೂ, ನೀರು. ಆಗ ಈ ಗುಳಕಾಯಜ್ಜಿ ಗುಳಕಾಯ್ನಲ್ಲಿ ಹಾಲು ಮೊಸರು ತುಂಕೊಂಡು ಹೋಯ್ತಂತೆ. ನಾನಬ್ಸೇಕ ಮಾಡ್ತೀನಿ ಅಂತ ಹೋಯ್ತಂತೆ ಅಜ್ಜಮ್ಮ. ಅಯ್ಯೋ, ಇಷ್ಟ ಜನಾ ಎಲ್ಲ ಮಾಡಿದ್ರೂ ಆಗ್ಲಿಲ್ಲ, ಮಾಡ್ಕೋ ಅಂತ ಬೊಂಬುಗಿಂಬು ಎಲ್ಲ ಹಾಕ್ಸೆ ಬಿಡ್ತಾನೆ. ಆಮೇಲೆ ಅಬ್ಸೇಕ ಮಾಡ್ತೈತೆ; ಅದೆಲ್ಲ ತಳೀಕಿಳಿದ ಬಿಡ್ತೈತಿ. ಇಲ್ಲೊಂದು ಹಾಲ್ಮತಿ ಘಟ್ಟ ಅಂತ ಐತೆ. ಅಲ್ಲಿಗೆ ಹೋಗಿ ನಿತ್ಕತೈತೆ. ಅಲ್ಲೇ ಕಟ್ಟೆ ಕಟ್ಸುದ್ರು. ಅದೇ ಗಂಜಿ ಗಟ್ಟೆ. ಹಾಲಿ ಇನ್ನೊಂದ್ಕಡೆ ಹೋಗಿ ನಿತ್ಕಂತು. ಅದನ್ನು ಹಾಲ್ಬಾವಿ ಅಂತ ಭಾವಿ ಕಟ್ಸಿದ್ರು.
ಅಭಿಷೇಕ ಯಾವಾಗ ಅಯ್ತೋ ಇಲ್ವೋ, ಅಜ್ಜಿ ಮಾಯವಾಗಿ ಬಿಡ್ತೈತೆ. ಎಲ್ಲೊಯ್ತು ಅಂತ ಹುಡುಕ್ತವೆ. ಅದಕ್ಕೇನಾದ್ರೂ ಮರ್ಯಾದೆ ಮಾಡ್ಬೇಕೂ, ಅಬ್ಸೇಕ ಆಯ್ತಲ್ಲಾ ಅಂತ ಹುಡುಕ್ತಾರೆ. ಆ ಬಾಗಿಲು ಪಕ್ದಲ್ಲಿ ಕಲ್ಲು ಪಟ್ರೇಲಿ ಸೇರ್ಕಬಿಟ್ಟೈತೆ. ಅರ್ಧ ಒಳಿಕ್ಕೋಗೈತೆ, ಅರ್ಧ ಈಚಿಗೈತೆ, ಆವಾಗ ಹಿಡ್ಕೊಂಡು ನಿಂಗೇನ್ಕೋಡಬೇಕು ಅಂತ ಕೇಳ್ತಾರೆ. ನಂಗೇನೂ ಬ್ಯಾಡ, ನನ್ನ ರೂಪ್ಮಾಡಿ ಸ್ವಾಮಿ ಎದ್ರು ನಿಲ್ಲಿಸಿ ಬಿಡಿ ಅಂತ ಹೇಳ್ತೈತೆ. ಆ ಬ್ರಹ್ಮದೇವರ ಕೆಳ್ಗೆ ಗುಳಕಾಯಜ್ಜಿ ಐತಲ್ಲಾ, ಆ ರೂಪ ಮಾಡಿ ಅಲ್ಲಿ ನಿಲ್ಲಿಸ್ತಾರೆ.
(ಮೇಲೆ ಹೇಳಿದ ಹಾಡುಗಳನ್ನು ಮತ್ತು ಜನಪದ ಕತೆಯನ್ನು ನಾನು ಡಾ ಎಸ್‌.ಪಿ ಪದ್ಮ ಪ್ರಸಾದ ಅವರ ಜೈನ ಜನಪದ ಸಾಹಿತ್ಯ ಸಂಪಾದನೆ ಮತ್ತು ಅಧ್ಯಯನ ಎಂಬ ಪಿಎಚ್‌.ಡಿ ಮಹಾ ಪ್ರಬಂಧದಿಂದ ಎತ್ತಿಕೊಂಡಿದ್ದೇನೆ. ಅವರಿಗೆ ನಾನು ಋಣಿಯಾಗಿದ್ದೇನೆ.)
೨ ಆಧುನಿಕ ಕಥನ ಸಾಹಿತ್ಯ:
ಆಧುನಿಕ ಪ್ರಭಾವೀ ಗದ್ಯಪ್ರಕಾರವಾದ ಕಾದಂಬರಿಯ ರಚನೆಯಲ್ಲಿ ಜೈನ ಮಹಿಳೆಯರು ಹಿಂದೆ ಬಿದ್ದಿಲ್ಲ. ಶಾಂತಾ ಶಶಿಕಿರಣ, ಗುಡಿಬಂಡೆ ಪೂರ್ಣಿಮಾ, ಧಾರಿಣಿ, ಎಸ್‌.ಪಿ. ಪೂಣಿಮಾ ಇವರೆಲ್ಲಾ ಕನ್ನಡದಲ್ಲಿ ಐತಿಹಾಸಿಕ ಕಾದಂಬರಿಗಳನ್ನು ರಚಿಸಿದ್ದಾರೆ. ಕಾದಂಬರಿಯನ್ನು ಬರೆದ ಈ ಮಹಿಳೆಯರು ಪಂಚಮ ಜೈನ ಸಮಾಜಕ್ಕೆ ಸೇರಿದವರು. ಇವರಲ್ಲಿ ಯಾರೂ ಒಕ್ಕಲುತನವನ್ನು ತಮ್ಮ ಆದಾಯದ ಮೂಲವನ್ನಾಗಿ ಮಾಡಿಕೊಂಡವರಿಲ್ಲ. ನಗರವಲಯದಲ್ಲಿ ವಾಸ, ಆರ್ಥಿಕವಾಗಿ ಉತ್ತಮ ಸ್ಥಿತಿಯಲ್ಲಿದ್ದ ಈ ಮಹಿಳೆಯರು ವರ್ತಮಾನಕ್ಕೆ ವಿಮುಖರಾಗಿ ಪುರಾಣದಲ್ಲಿಯ ವಸ್ತುವನ್ನು ಆಯ್ದುಕೊಂಡು ಒಂದಿಷ್ಟು ಕಾದಂಬರಿಗಳನ್ನು ಬರೆದಿದ್ದಾರೆ. ಚೇಳಿನಿ, ಚಕ್ರೇಶ್ವರಿ, ಅತ್ತಿಮಬ್ಬೆ, ಇಂತಹ ಐತಿಹಾಸಿಕ ಪಾತ್ರಗಳನ್ನು ಆಯ್ದುಕೊಂಡು ಅದೇ ಕಾಲಘಟ್ಟದಲ್ಲಿ ನಿಂತುಕೊಂಡು ಕತೆ ಹೇಳಿದಂತೆ ಹೇಳಿದ್ದಾರೆ. ವರ್ತಮಾನದ ಜೈನಮಹಿಳೆಯ ಬವಣೆಗಳು ನಮ್ಮ ಜೈನಾ ಮಹಿಳಾ ಕಾದಂಬರಿಕಾರ್ತಿಯರಿಗೆ ಯಾಕೆ ಪ್ರಸ್ತುತ ಎನಿಸಲಿಲ್ಲ? ಮಿರ್ಜಿ ಅಣ್ಣಾರಾಯ ಆ ಕಾಲದಲ್ಲೇ ಒಕ್ಕಲುತನ ಮಾಡುವ ಚತುರ್ಥ ಜೈನಸಮಾಜ ಹೇಗೆ ಮಹಿಳೆಯರನ್ನು ಶೋಷಣೆ ಮಾಡುತ್ತದೆ ಎನ್ನುವದನ್ನು ತಮ್ಮ ನಿಸರ್ಗ ಕಾದಂಬರಿಯಲ್ಲಿ ಚಿತ್ರಿಸಿದ್ದಾರೆ. ಆದರೆ ಈ ಮಹಿಳೆಯರು ಸ್ವತಃ ತಾವೇ ಶೋಷಣೆಗೆ ಒಳಗಾಗುತ್ತಿದ್ದರೂ ಕೂಡಾ ಅದರ ಬಗ್ಗೆ ಸೊಲ್ಲೆತ್ತದೆ, ಗತಕ್ಕೆ ಸೇರಿದ ನಾಗಶ್ರೀ, ಅತ್ತಿಮಬ್ಬೆ, ಚೇಳಿನಿ, ಚಕ್ರೇಶ್ವರಿಯರ ಬಗ್ಗೆ ಕಾದಂಬರಿಗಳನ್ನು ರಚಿಸಿದ್ದು ಯಾಕಾಗಿ? ಬಹುಶಃ ತಮ್ಮ ವೇಳೆ ಕಳೆಯಲು ಮತ್ತು ಮನೋರಂಜನೆಗಾಗಿ ಕಾದಂಬರಿಗಳನ್ನು ರಚಿಸಲು ಮುಂದಾಗಿರುವ ಇವರು ಜೈನಸಮಾಜದಲ್ಲಿಯ ಮಹಿಳಾ ಪಕ್ಷಪಾತ ಮತ್ತು ತಾರತಮ್ಯಗಳನ್ನು ಚಿತ್ರಿಸುವ ಧೈರ್ಯವನ್ನು ಹೊಂದಿಲ್ಲ.
ಇವರು ಐತಿಹಾಸಿಕ ವಸ್ತುವನ್ನೇ ಆಯ್ದುಕೊಂಡಿದ್ದಾರೆ ಕೂಡಾ. ಏಕೆಂದರೆ ಐತಿಹಾಸಿಕ ಮಹಿಳೆಯರ ಸ್ವಾತಂತ್ಯ್ರ ಮತ್ತು ಧೈರ್ಯ, ಸಾಹಸಗಳನ್ನು ಕಥನ ಮಾಡುವ ಮೂಲಕ ಇಂದಿನ ಜೈನಮಹಿಳೆಯರಿಗೆ ಒಂದು ಆದರ್ಶವನ್ನು ಮನಗಾಣಲು ಬರೆದಂತಿವೆ. ಜೈನ ಮಹಿಳಾ ಕಾದಂಬರಿಗಳು ವಿಷಮ ದಾಂಪತ್ಯ, ವಿಷಮ ಮಾತೃತ್ವ, ವಿಷಮ ಪಿತೃತ್ವದ ವಸ್ತುವನ್ನು ಆಯ್ದುಕೊಂಡಿವೆ ಎಂಬುದೇ ಕುತೂಹಲಕಾರಕವಾದ ಸಂಗತಿಯಾಗಿದೆ.
ಲೈಂಗಿಕ ಹಕ್ಕಿನ ಪ್ರತಿಪಾದನೆಯನ್ನು ನೇರವಾಗಿ ಬರೆಯದೆ ಜನ್ನ ಕವಿಯ ಅಮೃತಮತಿಯ ಕಥಾನಾಯಕಿಯನ್ನು ಆಯ್ದುಕೊಳ್ಳುವ ಮೂಲಕ ಇವರು ತೋರಿಸಿದ್ದಾರೆ ಎನಿಸುತ್ತದೆ. ಇತಿಹಾಸ ಗತಕಾಲದ ಘಟನೆಯಲ್ಲ. ಅದು ಕಟ್ಟಿಲ್ಪಡುವದೇ ವರ್ತಮಾನಕ್ಕಾಗಿ ಅದು ಸಮಕಾಲೀನ ಅವಶ್ಯಕತೆಗಳಿಗಾಗಿ ರಚನೆಯಾಗುತ್ತದೆ. ಅದಕ್ಕಾಗಿ ಮತ್ತೆ ಮತ್ತೆ ಐತಿಹಾಸಿಕ ಮಹಿಳೆಯರ ಬಗ್ಗೆ ಕಾದಂಬರಿಗಳು ರಚನೆಯಾಗಿವೆ. ಆದ್ದರಿಂದ ಜೈನ ಮಹಿಳೆಯರ ಈ ಕಾದಂಬರಿಗಳನ್ನು ಆಧುನಿಕ ಆಶಯದ ಅರ್ಥದಲ್ಲಿ ಮಂಡಿಸುವ ರೀತಿಯಲ್ಲಿ ನಾವು ಓದಬೇಕು ಎನಿಸುತ್ತದೆ.
ಜೈನ ಚತುರ್ಥ ಮಹಿಳೆಯರಲ್ಲಿ ಯಾವೊಬ್ಬ ಮಹಿಳೆಯೂ ಕಥೆ, ಕಾದಂಬರಿಯನ್ನು ರಚಿಸಿಲ್ಲ. ಬೆಂಗಳೂರು, ಮೈಸೂರು ಮತ್ತು ಕೋಲಾರ (ಗುಡಿಬಂಡೆ) ಜಿಲ್ಲೆಗಳಿಂದ ಮಾತ್ರ ಕೆಲವು ಕಾಲದಲ್ಲಿ ಈ ಮಹಿಳಾಗುಂಪು ಕಾದಂಬರಿಗಳನ್ನು ರಚಿಸಿತು. ಒಂದು ನಿರ್ದಿಷ್ಟ ಉದ್ದೇಶಕ್ಕಾಗಿ ವಸ್ತುವನ್ನು ಕೊಟ್ಟು ಇವರಿಂದ ಈ ಬಗೆಯ ಕಾದಂಬರಿಗಳನ್ನು ಬರೆಸಲಾಯಿತು. ಈಗ ಯಾರೂ ಕಾದಂಬರಿ ಮಾತು ಸಣ್ಣ ಕಥೆಗಳನ್ನು ಬರೆಯುತ್ತಿಲ್ಲ. ಸಾಹಿತ್ಯವಲಯದಲ್ಲಿ ಜೈನಮಹಿಳೆಯರು ಇಲ್ಲವಾಗಿದ್ದಾರೆ. ಕಾವ್ಯದಲ್ಲಿ ಶ್ರೀಮತಿ ರೂಪಾ ಹಾಸನ ಮಾತ್ರ ಗಮನಾರ್ಹ ಪ್ರಗತಿಯನ್ನು ಮಾಡುತ್ತಿದ್ದಾರೆ. ಸಂಶೋಧನೆಯಲ್ಲಿ ಡಾ.ಪ್ರೀತಿ ಶುಭಚಂದ್ರ ಅವರು ಮೈಸೂರಿನಲ್ಲಿ ಇದ್ದು ಕೆಲಸ ಮಾಡುತ್ತಿದ್ದಾರೆ. ಗುಡಿಬಂಡೆ ಪೂರ್ಣಿಮಾ ಮತ್ತು ಕಮಲಾ ಹಂಪನಾ ಅವರು ಮೊದಲಿನಿಂದಲೂ ಬರೆಯುತ್ತ ಜೈನಮಹಿಳೆಯರ ಪ್ರತಿನಿಧಿಗಳಾಗಿದ್ದಾರೆ. ಇನ್ನುಳಿದಂತೆ ಕನ್ನಡಸಾಹಿತ್ಯದಲ್ಲಿ ಜೈನಮಹಿಳೆಯರು ಇಲ್ಲ ಎಂದೇ ಹೇಳಬೇಕಾಗುತ್ತದೆ.
ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿ ಪಂಪ, ರನ್ನ, ಜನ್ನ, ಹೀಗೆ ಸಾಲು ಸಾಲು ಜೈನ ಮಹಾ ಕವಿಗಳನ್ನು ನಾವು ಕಂಡಿದ್ದೇವೆ. ಆದರೆ ಆಗಲೂ ಯಾರೇ ಒಬ್ಬ ಜೈನ ಮಹಿಳಾ ಲೇಖಕಿ ಇಲ್ಲದೆ ಇರುವದು ಏನನ್ನು ತೋರಿಸುತ್ತದೆ? ಕವಯಿತ್ರಿ ಕಂತಿಯನ್ನು ಮತ್ತೆ ಮತ್ತೆ ಹೆಸರಿಸುತ್ತೇವೆ. ಏಕೆಂದರೆ ಹಳೆಗನ್ನಡ ಸಾಹಿತ್ಯದಲ್ಲಿ ಅವಳು ಮಾತ್ರ ಜೈನ ಕವಯಿತ್ರಿಯಾಗಿದ್ದಾಳೆ.
ಉಪ ಸಂಹಾರ:
ಇಂತಹ ಒಂದು ಅಧ್ಯಯನದಿಂದ ಜೈನಮಹಿಳೆಯರ ಬಗ್ಗೆ ಎಲ್ಲವನ್ನೂ ನಾನು ತಿಳಿಸಲು ಸಾಧ್ಯವಾಯಿತು ಎಂದೇನೂ ನಾನು ಭಾವಿಸುವುದಿಲ್ಲ. ಏಕೆಂದರೆ ಬದುಕು ಬಹಳ ಸಂಕೀರ್ಣವಾದುದು. ಆದರೂ ಈ ಅಧ್ಯಯನದ ಅವಧಿಯಲ್ಲಿ ಅನೇಕ ಕುತೂಹಲಕಾರಕ ಸಂಗತಿಗಳು, ಮಾಹಿತಿಗಳು ನನಗೆ ಸಿಕ್ಕವು. ಇಂದು ಜೈನ ಸಮಾಜ ಹೇಗೋ ಹಾಗೆಯೇ ಜೈನ ಮಹಿಳೆಯೂ ಕೂಡಾ ವಿಚಿತ್ರವಾದ ಅಸಹಾಯಕ ಸ್ಥಿತಿಯಲ್ಲಿದ್ದಾಳೆ. ತಮ್ಮ ಸ್ವಂತ ಹೊಲ ಇಲ್ಲದೇ ಇನ್ನೊಬ್ಬರ ಹೊಲಕ್ಕೆ ಕೂಲಿ ಹೋಗುವ ಜೈನ ಮಹಿಳೆಯರನ್ನು ಸ್ವಂತ ಹೊಲ ಇರುವ ಮಹಿಳೆಯರು ಕೀಳಾಗಿ ನೋಡುತ್ತಾರೆ. ಸ್ವಂತ ಹೊಲ ಇದ್ದ ಮಹಿಳೆಯರಲ್ಲಿ ತಮ್ಮದೇ ಹೊಲದಲ್ಲಿ ದುಡಿಯುವವರನ್ನು, ಹೊಲ ಇದ್ದೂ ತಮ್ಮ ಹೊಲದಲ್ಲಿ ದುಡಿಯದೇ ಬೇರೆಯವರಿಂದ ಕೆಲಸ ಮಾಡಿಸುವವರು. ಹಾಗೆ ಕೆಲಸ ಮಾಡುವವರನ್ನು ಕೀಳಾಗಿ ನೋಡುತ್ತಾರೆ. ನೌಕರಿ ಮಾಡುವ ಗಂಡಸರ ಹೆಂಡತಿಯರಾಗಿ ಮಕ್ಕಳಿಗಾಗಿ ನಗರವಲಯದಲ್ಲಿ ವಾಸಿಸುವವರು ತಾವು ಸುಧಾರಿಸಿದವರು ಎಂದು ಕೊಂಡಿದ್ದಾರೆ. ನಗರವಲಯದಲ್ಲಿ ವ್ಯಾಪಾರ ಮಾಡುವವರು ತಮ್ಮ ಹಣದಿಂದಾಗಿ ಶ್ರೀಮಂತಿಕೆಯನ್ನು ತೋರಿಸುತ್ತಾ ನೌಕರಿ ಮಾಡುವವರಿಗಿಂತ ತಾವು ಹೆಚ್ಚು ಎಂದು ಕೊಳ್ಳುತ್ತಾರೆ.
ಹೀಗೆ ಮಹಿಳೆಯರಲ್ಲಿಯೇ ಮೇಲುಕೀಳಿನ ತಾರತಮ್ಯ ಕಣ್ಣಿಗೆ ಕಾಣಿಸುವಷ್ಟಿದೆ. ಆದರೆ ಎಲ್ಲ ಮಹಿಳೆಯರೂ ಪುರುಷ ಜಗತ್ತಿನಿಂದ ಶೋಷಣೆಗೆ ಒಳಗಾಗಿದ್ದಾರೆ ಎಂದು ಈ ಅಧ್ಯಯನ ಹೇಳುತ್ತದೆ. ಇಂದು ನಿಧಾನವಾಗಿ ಜೈನ ಮಹಿಳಾ ಸಾಕ್ಷರತೆಯ ಪ್ರಮಾಣವು ಹೆಚ್ಚಾಗುತ್ತ ಸಾಗಿದೆ. ಇದೊಂದು ಶುಭ ಸೂಚಕವಾಗಿದೆ. ಜೈನಮಠಗಳು ಈಗ ಹೆಚ್ಚು ಹೆಚ್ಚು ಸಮಾಜಮುಖಿಯಾಗಿ ಕೆಲಸ ಮಾಡುತ್ತಿವೆ. ಅದರಲ್ಲಿ ಶ್ರವಣಬೆಳಗೊಳದ ಮಠವು ಮೊದಲ ಸ್ಥಾನದಲ್ಲಿದೆ. ಮಹಾ ಮಸ್ತಕಾಭಿಷೇಕದ ಸಂದರ್ಭದಲ್ಲಿ ಆ ಮಠವು ಜೈನಾ ಮಹಿಳಾ ಸಾಹಿತ್ಯ ಸಮ್ಮೇಳನವನ್ನು ಏರ್ಪಡಿಸಿದ್ದು ಅದರ ಮಹಿಳಾ ಕಾಳಜಿಯನ್ನು ಎತ್ತಿ ತೋರಿಸುತ್ತದೆ. ಈ ಜಾಗತೀಕರಣದ ಹಿನ್ನೆಲೆಯಲ್ಲಿ ಇಂದು ಆಧುನಿಕ ಶಿಕ್ಷಣವನ್ನು ಪಡೆಯುತ್ತಿರುವ ಜೈನ ನವ ಮಹಿಳಾ ಪೀಳಿಗೆಯನ್ನು ಜೈನತ್ವಕ್ಕೆ ಎಳೆದು ತರುವದರಲ್ಲಿ ಎಲ್ಲರೂ ಚಿಂತಿಸತೊಡಗಿದ್ದಾರೆ. ಜೀನ್ಸ್‌ಪ್ಯಾಂಟು, ಟೀ ಶರ್ಟ್ಸಗಳನ್ನು ತೊಟ್ಟಿರುವ ಈ ಆಧುನಿಕ ಮಹಿಳಾ ಗುಂಪು ಜೈನ ಸಮಾಜದ ದಿಕ್ಕು ಬದಲಿಸಲು ಸನ್ನದ್ಧವಾಗಿದೆಯೇ? ಕಾದು ನೋಡಬೇಕು.

* * *
ಜೈನ ಸಮುದಾಯ: ಸಂಸ್ಕೃತಿ ಮಹಿಳೆ
೩ ಶೂದ್ರ ಆಚರಣೆಗಳ ಆದಾನ ಪ್ರದಾನ:
ಜೈನ ಮಹಿಳೆಯರು, ಅದರಲ್ಲೂ ಗ್ರಾಮ ಜಗತ್ತಿನಲ್ಲಿ ಒಕ್ಕಲುತನವನ್ನು ಮಾಡಿ ಬದುಕು ಸಾಗಿಸುವವರು ಅನೇಕ ಶೂದ್ರಾಚರಣೆಗಳನ್ನು ತಮ್ಮದಾಗಿಸಿಕೊಂಡಿದ್ದಾರೆ. ಜೈನಧರ್ಮ ತಿರಸ್ಕರಿಸಿದ ದೇವ-ದೇವತೆಗಳನ್ನು ಇವರು ಭಯ-ಕ್ತಿಯಿಂದ ಪೂಜಿಸುತ್ತಾರೆ. ಊರಿನ ಗ್ರಾಮ ದೇವತೆಗಳನ್ನು ಕೂಡಾ ಪೂಜಿಸುವದರೊಂದಿಗೆ ಆ ದೇವರುಗಳ ಹೆಸರಿನಲ್ಲಿ ವ್ರತ ಉಪವಾಸ ಇತ್ಯಾದಿಗಳನ್ನು ಕೂಡಾ ಮಾಡುತ್ತಾರೆ. ಪ್ರತಿಯೊಂದು ಹೊಲದ ಸೀಮೆಯಲ್ಲಿ ಸೀಮಿ ಲಕ್ಕವ್ವ ಅಥವಾ ಸೀಮಿ ಬಸವಣ್ಣ ಇಲ್ಲವೆ ಬನ್ನಿ ಮರದವ್ವ, ದುರ್ಗವ್ವ ಹೀಗೆ ದೇವರುಗಳಿರುತ್ತವೆ. ಈ ದೇವರುಗಳು ತಮ್ಮ ಹೊಲದಲ್ಲಿಯ ಬೆಳೆಗಳನ್ನು ರಕ್ಷಣೆ ಮಾಡುತ್ತಾರೆ ಎನ್ನುಬ ನಂಬಿಕೆಯನ್ನು ಉಳಿದ ಗ್ರಾಮೀಣ ಮಹಿಳೆಯರಂತೆ ಜೈನ ಮಹಿಳೆಯರೂ ಕೂಡಾ ನಂಬಿ ನಡೆದುಕೊಳ್ಳುತ್ತಾರೆ. ವರ್ಷದಲ್ಲಿ ಒಂದು ಸಲವಾದರೂ ಈ ದೇವರು ಇರುವ ಭಾಗದಲ್ಲಿ ಹೊಲ ಇದ್ದವರು ಆಯಾ ದೇವರುಗಳಿಗೆ ಮುತ್ತೈದೆ ತನಕ್ಕೆ ಹೇಳುತ್ತಾರೆ. ಅದಕ್ಕೆ ಜೈನಮಹಿಳೆಯರೂ ಮುತ್ತೈದೆಯಾಗಿ ಹೋಗುತ್ತಾರೆ. ಆ ದೇವರಿಗೆ ಕರೀ ಸೀರೆ ಏರಿಸಿ ಉಡಿ ತುಂಬುತ್ತಾರೆ. ದೇವರ ಪ್ರಸಾದ ಭಂಡಾರವನ್ನು ಹಣೆಗೆ ಹಚ್ಚಿಕೊಳ್ಳುತ್ತಾರೆ. ಜೈನಧರ್ಮ ಭಂಡಾರ ದೇವರುಗಳನ್ನು ಪೂಜಿಸಬಾರದು ಎನ್ನುತ್ತದೆ.
ಕುರುಬರ ಬೀರಪ್ಪ, ಖಿಳೇಗಾವಿ ಬಸವಣ್ಣ, ಎಲ್ಲಮ್ಮ, ಚಿಂಚಲಿ ಮಾಯವ್ವ, ಮುಚ್ಚಂಡಿಯ ಧರೆಪ್ಪ ಇಲ್ಲಿ ಜೈನರ ಮನೆಯಲ್ಲಿ ಮನೆದೇವರಾಗಿ ಪೂಜಿಸಲ್ಪಡುತ್ತಾರೆ. ಅದಕ್ಕಾಗಿಯೇ ಜೈನಸ್ವಾಮಿಗಳು ಆಹಾರಕ್ಕಾಗಿ ಮನೆಗೆ ಬಂದಾಗ ಮಿಥ್ಯಾದೇವರನ್ನು ಬಿಟ್ಟಿದ್ದೇವೆ, ಅನ್ನಾ ನೀರು ಶುದ್ಧೈತೆ ಎಂದು ಹೇಳಬೇಕಾಗುತ್ತದೆ. ಅಥಣಿ, ಜಮಖಂಡಿ ತಾಲೂಕುಗಳಲ್ಲಿ ಬಬಲಾದಿ ಸದಾಶಿವಪ್ಪ ಸ್ವಾಮಿ ಬಹಳ ಪ್ರಸಿದ್ಧ. ಅವನನ್ನು ಜೈನರು ಭಕ್ತಿಯಿಂದ ಪೂಜಿಸುತ್ತಾರೆ. ತಮ್ಮ ಮನೆಯ ಮುಂದೆ ದೇವರ ಮೆರವಣಿಗೆ ನಡೆದರೆ ಮಲ್ಲಯ್ಯ ಬಂದರೆ ಬೆಲ್ಲ ತೆಂಗಿನ ಕಾಯಿ, ಮಲ್ಲಿಕ ಸಾಬ ಬಂದರೆ ಸಕ್ಕರಿ, ದುರ್ಗವ್ವ ಬಂದರೆ ಅಂಬಲಿ, ಕಿಚಡಿ, ಬಸವಣ್ಣ ಬಂದರೆ ಕಡುಬು, ಹೀಗೆ ಬಾನ ಕೊಡುವ ಮೂಲಕ ಆ ದೇವರಿಗೆ ನಡೆದು ಕೊಳ್ಳುತ್ತಾರೆ.
ಕೆಲ ಜೈನಮಹಿಳೆಯರು ಜೈನರು ಪೂಜಿಸಲೇಬಾರದು ಎಂದು ಹೇಳಿದ ದೇವರುಗಳಿಗೂ ಬಹಳ ಭಕ್ತಿಯಿಂದ ನಡೆದುಕೊಳ್ಳುತ್ತಾರೆ. ತಮ್ಮ ಗಂಡುಮಕ್ಕಳ ಮದುವೆಯಲ್ಲಿ ಗುಗ್ಗಳ ತೆಗೆಯುವದು, ಚೇಂಗಬಲ್ಲ ಆಡಿಸುವದು, ಮಾಡುವದರೊಂದಿಗೆ ಮನೆಯ ದೇವರೆಂದು ಅನ್ಯದೇವತೆಗಳನ್ನು ಮನೆಯಲ್ಲಿ ಪೂಜಿಸುತ್ತಾರೆ.
ನಾನು ಹೀಗೆ ಅನ್ಯ ದೇವರುಗಳನ್ನು ಪೂಜಿಸುವ ಜೈನ ಮಹಿಳೆಯನ್ನು ಭೇಟಿ ಮಾಡಿ ಕೇಳಿದಾಗ ಆ ಮಹಿಳೆ (ಊರು ನಂದಗಾಂವ, ತಾಲೂಕ ಅಥಣಿ, ಹೆಸರು ಚಂಪವ್ವ ಮಗದುಮ, ವಯಸ್ಸು ೭೦) ಅದಕ್ಕೆ ಸಮಜಾಯಿಷಿ ಕೊಟ್ಟ ಬಗೆ ಕುತೂಹಲಕಾರವಾಗಿತ್ತು. ಅವಳು ಹೇಳಿದ್ದು—“ಅಯ್ಯ, ನಮ್ಮ ದೇವ್ರ ಏನ ಕೊಡಾವ ಅಲ್ಲ. ಬಿಡಾವ ಅಲ್ಲ. ಆತ್ಮ ಕಲ್ಯಾಣ ಮಾಡಕೋರಿ ಅಂತಾರ. ಅದರ ಮನಸ್ಸಿಗಿ ಸಮಾಧಾನ ಆಗಲಾಕ ಪೂಜಿ ಪುನಸ್ಕಾರ ಬೇಕ. ನಮ್ಮ ದೇವರಾ ತ್ಯಾಗ ಮಾಡಿರಿ ಅತಾವ. ಜೀವ್ನಾ ಅಂದ್ರ ಬರೇ ತ್ಯಾಗ ಮಾಡುದ ಅಲ್ಲ. ಬೇಡಕೊಳ್ಳೂದು ಇರತೈತಿ! ಅಲ್ಲೇನ್ರಿ>”
೪ ಹಲ್ಲಿಗೆ ಜಾಚೀಲಿ:
ಇನ್ನೂ ಒಂದು ವಿಶೇಷವೆಂದರೆ ಈ ಭಾಗದ ಮಹಿಳೆಯರು ಹೆರಿಗೆಯಾದ ಸಂದರ್ಭದಲ್ಲಿ ಹಲ್ಲಿಗೆ ಜಾಚೀಲಿ ಹಚ್ಚಿಕೊಳ್ಳುತ್ತಾರೆ. ಜಾಚೀಲಿ ಒಂದು ತರಹದ ರಾಸಾಯನಿಕ ಪದಾರ್ಥವಾಗಿದ್ದು ಹಲ್ಲುಗಳನ್ನು ಕರ್ರ‍ಗೆ ಮಿಂಚುವಂತೆ ಮಾಡುತ್ತದೆ. ಹಲ್ಲಿಗೆ ಜಾಚೀಲಿಯನ್ನು ಬಹಳ ಹಿಂದೆ ಕೇವಲ ದಲಿತ ಮಹಿಳೆಯರು ಅದರಲ್ಲೂ ಬಸವಿ ಮತ್ತು ಜೋಗತಿಯರು ಹಚ್ಚಿಕೊಳ್ಳುತ್ತಿದ್ದರು. ಆದರೆ ಜೈನಮಹಿಳೆಯರು, ಯಾವಾಗಿನಿಂದ ಮತ್ತು ಯಾಕಾಗಿ ಹೀಗೆ ಹಲ್ಲುಗಳನ್ನು ಕರ್ರ‍ಗೆ ಮಾಡಿಕೊಳ್ಳುವುದನ್ನು ರೂಢಿಸಿಕೊಂಡರು ಎಂದು ತಿಳಿಯದು. ಈಗ ಜಾಚೀಲಿಯನ್ನು ಹಚ್ಚಿಕೊಳ್ಳುವುದಿಲ್ಲ. ಆ ಮಾತು ಬೇರೆ. ಆದರೆ ಒಂದು ಕಾಲದಲ್ಲಿ ಜೈನ ಮಹಿಳೆ ಇಂತಹ ಪದಾರ್ಥವನ್ನು ಬಳಸುತ್ತಿದ್ದಳು ಎನ್ನುವುದು ಕುತೂಹಲಕಾರಕವಾಗಿದೆ. ಸಾಧಾರಣವಾಗಿ ಅರವತ್ತರಿಂದ ಎಪ್ಪತ್ತು ವಯಸ್ಸಿನ ಹಿರಿಯ ಮಹಿಳೆಯರ ಹಲ್ಲುಗಳು ಈಗಲೂ ಕಪ್ಪಗಿವೆ. ಯಾಕೆ ಹೀಗೆ ಹಚ್ಚಿಕೊಳ್ಳುತ್ತಿದ್ದಿರಿ, ಎಂದು ಕೇಳಿದರೆ ಹಲ್ಲು ಗಟ್ಟಿಯಾಗುತ್ತವೆ ಬೇಗ ಬೀಳುವುದಿಲ್ಲ. ಜಾಚೀಲಿ ಹಲ್ಲಿನ ವಸಡುಗಳನ್ನು ಗಟ್ಟಿಗೊಳಿಸುವದಲ್ಲದೇ ಬಾಯಿ ವಾಸನೆ ಬರುವದಿಲ್ಲ ಮತ್ತು ಮಲಗುವ ಮುನ್ನ ಹಲ್ಲಿಗೆ ಹಚ್ಚಿಕೊಂಡು ಮಲಗಿದರೆ ಮುಂಜಾನೆ ಹಲ್ಲು ತಿಕ್ಕುವ ಅವಶ್ಯಕತೆ ಇಲ್ಲ ಎನ್ನುತ್ತಾರೆ. ಈ ಭಾಗದ (ಬೆಳಗಾವಿ ಮತ್ತು ವಿಜಾಪುರ ಜಿಲ್ಲೆಗಳು) ಹೆಣ್ಣು ದೇವತೆಗಳು ಹೆಚ್ಚಾಗಿ ಕರಿಹಲ್ಲನ್ನೇ ಪಡೆದಿರುವದು ಕೂಡಾ ಇದಕ್ಕೆ ಪ್ರಭಾವ ಬೀರಿರಬಹುದು ಎನ್ನಬಹುದಾಗಿದೆ.
ಮುತ್ತಿನ ಮೂಗುತಿ
ನಕ್ಕರೆ ಕರಿ ಹಲ್ಲ
ಅಕ್ಕ ನಿಯಾರ ಲಕ್ಕವ್ವ……..ಅಕ್ಕ ನಿಯಾರ ಲಕ್ಕವ್ವ
ನಮ್ಮೂರ ಮಕ್ಕಳ ತಾಯಿ ನೀನವ್ವ…..
ಇಂತಹ ಜಾನಪದ ಹಾಡುಗಳು ಈ ಭಾಗದಲ್ಲಿ ಸಹಜವಾಗಿ ಕರಿಹಲ್ಲಿನ ಮಹಿಮೆಯನ್ನು ಹುಟ್ಟು ಹಾಕಿರಬೇಕು ಮತ್ತು ಜೈನಮಹಿಳೆ ಗ್ರಾಮಜಗತ್ತಿನಲ್ಲಿ ವಾಸಿಸುತ್ತಾ ಅದನ್ನು ಅನುಕರಣೆ ಮಾಡಿರಬೇಕು ಎನಿಸುತ್ತದೆ.
ಇಲ್ಲಿ ಹನ್ನೊಂಲದು ವಿಚಿತ್ರವಿದೆ. ಮನೆಯ ಗಂಡಸು ಕೂಲಿಕಾರನಾಗಿ ದುಡಿದು ಹಣ ಗಳಿಸಿ ಮಕ್ಕಳನ್ನು ಶಾಲೆ ಕಲಿಸಿ ಅವರನ್ನು ಸಮಾಜ ಒಪ್ಪುವ ಅತ್ಯುತ್ತಮ ನಾಗರಿಕನನ್ನಾಗಿ ಮಾಡಿದರೆ ಆ ಕುಟುಂಬಕ್ಕೆ ನಿಧಾನವಾಗಿಯಾದರೂ ಸಮಾಜದಲ್ಲಿ ಒಂದು ಬಗೆಯ ಗೌರವ ಬರುತ್ತದೆ. (ಸ್ವತಃ ಈ ಲೇಖಕ ಒಬ್ಬ ಕೂಲಿಕಾರ ಜೈನ ತಂದೆಯ ಮಗ) ಆದರೆ ತಾಯಿ ಕೂಲಿ ಮಾಡಿ ಹಣ ಗಳಿಸಿದರೆ ಅವರು ಮುಂದೆ ಶ್ರೀಮಂತರಾದರೂ ಸಮಾಜ ಅವರನ್ನು ಒಂದು ಬಗೆಯ ಕೀಳುದೃಷ್ಟಿಯಿಂದ ನೋಡುತ್ತದೆ. ಇದಕ್ಕೆ ಯಾವ ಕಾರಣ ಇರಬೇಕು? ನನಗೆ ತಿಳಿಯದು! ಬಹುಶಃ ಹೆಣ್ಣಿನ ದುಡಿಮೆಯು ದುಡಿಮೆ ಅಲ್ಲ. ಅವಳು ಮನೆ ಕಟ್ಟಿ ಬೆಳೆಸಿದರೆ ಅದಕ್ಕೆ ಉನ್ನತಿ ಇಲ್ಲ. ಏನೇ ಅಭಿವೃದ್ಧಿಯಾಗುವಂತಿದ್ದರೆ ಅದು ಪುರುಷನಿಂದಲೇ ಎನ್ನುವ ನಂಬಿಕೆಯೇ ಇದಕ್ಕೆಲ್ಲ ಕಾರಣ ಎನ್ನಬಹುದೇನೋ! ಅಂದರೆ ಬಡತನದಲ್ಲಿಯೂ ಲಿಂಗಭೇದದ ತಾರತಮ್ಯ ಮಾಡುವದನ್ನು ಏನೆಂದು ತಿಳಿಯುವದು.
೫ ಶಿಕ್ಷಣ ಪಡೆದು ನೌಕರಿ ಮಾಡುವ ಮಹಿಳೆಯ ಸ್ಥಾನ ಮಾನ:-
ಮೊದಲೆಲ್ಲಾ ಹೆಣ್ಣುಮಕ್ಕಳಿಗೆ ಶಾಲೆ ಕಲಿಸುವದಿರಲಿ, ಅವರು ಋತುಮತಿಯಾಗುವ ಮೊದಲೇ ಮದುವೆ ಮಾಡಿಕೊಡಲಾಗುತ್ತಿತ್ತು. ಈಗ ಎಲ್ಲರೂ ತಮ್ಮ ಮಕ್ಕಳನ್ನು ಶಾಲೆಗೆ ಕಳಿಸುತ್ತಿದ್ದಾರೆ. ಸಹಜವಾಗಿಯೇ ಹಾಗೆ ಉನ್ನತ ಶಿಕ್ಷಣವನ್ನು ಪಡೆದ ಮಹಿಳೆ ತನ್ನೊಳಗೆ ಅರಿವನ್ನು ತುಂಬಿಕೊಂಡಿರುತ್ತಾಳೆ. ಹಾಗಾಗಿ ಅನಕ್ಷರಸ್ಥ ಮಹಿಳಾ ಗುಂಪಿನಲ್ಲಿ ಇವಳು ಎದ್ದು ಕಾಣುವಂತೆ ಆಗುತ್ತಾಳೆ. ಇತ್ತೀಚೆಗೆ ಜೈನಸಮಾಜ ತಮ್ಮ ಹೆಣ್ಣುಮಕ್ಕಳ ಶಿಕ್ಷಣದ ಬಗ್ಗೆ ಅಪಾರವಾದ ಕಾಳಜಿಯನ್ನು ವಹಿಸುತ್ತಿದೆ. ಎಂಜಿನಿಯರಿಂಗ್‌, ಹೋಮಿಯೋಪತಿ ಮತ್ತು ಆಯುರ್ವೇದ ವೈದ್ಯಕೀಯ ಶಿಕ್ಷಣವನ್ನು ತಮ್ಮ ಮಕ್ಕಳಿಗೆ ನೀಡತೊಡಗಿದ್ದಾರೆ. ಆದರೆ ಕನ್ನಡಶಾಲೆಯ ಶಿಕ್ಷಕಿಯರಾಗಿ ಕರ್ನಾಟಕದಲ್ಲಿ ಬಹಳ ಕಡಿಮೆ ಜೈನ ಹೆಣ್ಣುಮಕ್ಕಳಿದ್ದಾರೆ. ಹೈಸ್ಕೂಲ್‌ಶಿಕ್ಷಕರು ಮತ್ತು ಜೂನಿಯರ್ ಕಾಲೇಜದಲ್ಲಿ ವಿವಿಧ ವಿಷಯವನ್ನು ಬೋಧಿಸುವ ಮಹಿಳೆಯರು ಸಿಗುತ್ತಿದ್ದಾರೆ. ಇನ್ನುಳಿದಂತೆ ವಿಶ್ವವಿದ್ಯಾಲಯದಲ್ಲಿ ಪ್ರೋಫೆಸರುಗಳಾಗಿ ರೀಡರ್ ಇತ್ಯಾದಿ ಹುದ್ದೆಯನ್ನು ಪಡೆದವರು ಕರ್ನಾಟಕದಲ್ಲಿ ಕೇವಲ ಆರು ಜನ ಮಾತ್ರ ಇದ್ದಾರೆ ಎನ್ನುವದು, ಜೈನಮಹಿಳೆಗೆ ಈಗ ಹತ್ತಿಪ್ಪತ್ತು ವರ್ಷಗಳ ಹಿಂದೆ ಉನ್ನತ ಶಿಕ್ಷಣ ಸಿಗುತ್ತಿರಲಿಲ್ಲ ಎನ್ನುವದು ವೇದ್ಯವಾಗುತ್ತದೆ.
ಕರ್ನಾಟಕದಲ್ಲಿ ಈವರೆಗೂ ಯಾವೊಬ್ಬ ಜೈನ ಮಹಿಳೆ ವಿಶ್ವವಿದ್ಯಾಲಯದ ಕುಲಪತಿ ಹುದ್ದೆಯನ್ನು ಹೊಂದಿಲ್ಲ (ಜೈನ ಪುರುಷರೂ ಕೂಡಾ ಅಂತಹ ಹುದ್ದೆಯನ್ನು ಈ ವರೆಗೂ ಕರ್ನಾಟಕದಲ್ಲಿ ಪಡೆದಿಲ್ಲ, ಆ ಮಾತು ಬೇರೆ.) ಗೆಜೆಟೆಡ್‌ಆಫೀಸರುಗಳು, ಎಂಜಿನಿಯರರು, ಬ್ಯಾಂಕ ಮ್ಯಾನೆಜರುಗಳು, ಲಾಯರಗಳು ಇಲ್ಲವೇ ಇಲ್ಲ ಎನ್ನುವಷ್ಟು ಕಡಿಮೆ ಸಂಖ್ಯೆಯಲ್ಲಿದ್ದಾರೆ.
ಇಲ್ಲಿಯವರೆಗೂ ಎಂ.ಎಲ್‌.ಸಿ,ಎಂ.ಎಲ್‌.ಏ, ಮತ್ತು ಎಂ ಪಿ, ಆಗಿ ಯಾವೊಬ್ಬ ಜೈನ ಮಹಿಳೆಯೂ ಕರ್ನಾಟಕದಲ್ಲಿ ಆಗಿ ಹೋಗಿಲ್ಲ. ಇನ್ನು ಕಮಂತ್ರಿ ಪದವಿಯನ್ನು ಎಲ್ಲಿಂದ ತರುವದು? ಅಷ್ಟರ ಮಟ್ಟಿಗೆ ಜೈನಮಹಿಳೆ ರಾಜಕಾರಣದಲ್ಲಿ ಹಿಂದೆ ಇದ್ದಾಳೆ ಅಥವಾ ಅವಳನ್ನು ರಾಜಕೀಯವಾಗಿ ಮುಂದೆ ಬಿಡುವ ಔದಾರ್ಯವನ್ನು ಈ ವರೆಗೂ ಜೈನ ಸಮಾಜವು ತೋರಿಸಿಲ್ಲ. ಆದರೆ ಝೆಡ್‌ಪಿ, ಸದಸ್ಯರಾಗಿ ಉಪಾಧ್ಯಕ್ಷರಾಗಿ ವಿಜಾಪುರ ಜಿಲ್ಲೆಯಲ್ಲಿ ಒಬ್ಬ ಮಹಿಳೆ ಮಾತ್ರ ಕಾರ್ಯ ನಿರ್ವಹಿಸಿದ್ದಾಳೆ. ಇನ್ನುಳಿದಂತೆ ಮಂಡಲ ಪಂಚಾಯತ ಮತ್ತು ಗ್ರಾಮಪಂಚಾಯತ ಸದಸ್ಯರಾಗಿ ಹಲವಾರು ಮಹಿಳೆಯರು ಆರಿಸಿ ಬಂದಿದ್ದಾರೆ. ಇದಕ್ಕೆ ಕಾರಣವೆನೆಂದರೆ ಅದು ಆಯಾ ಊರಿನಲ್ಲಿಯ ಮೀಸಲಾತಿಯ ಪರಿಣಾಮ. ಆ ವಾರ್ಡಿಗೆ ಮಹಿಳೆಯನ್ನೇ ನಿಲ್ಲಿಸಬೇಕಾಗಿರುವುದರಿಂದ ಮತ್ತು ಅಲ್ಲಿಯ ಜೈನ ಪುರುಷರಿಗೆ ಆ ಭಾಗದಲ್ಲಿ ಅಧಿಕಾರವನ್ನು ಬಿಟ್ಟು ಕೊಡುವದು ಮನಸ್ಸಿಲ್ಲವಾದ್ದರಿಂದ ತಮ್ಮ ಹೆಂಡತಿಯ ಹೆಸರನ್ನು ನಾಮಿನೇಟ್‌ಮಾಡಿ ಆರಿಸಿ ಕಳಿಸಿ, ಅವಳ ಹೆಸರಲ್ಲಿ ತಾವೇ ಮುಂದಾಗಿ ಅಧಿಕಾರವನ್ನು ಚಲಾಯಿಸುತ್ತಾರೆ. ಇವಳು ನಾಮ ಕಾ ವಾಸ್ತೆ ಸದಸ್ಯಳಾಗಿ ಹೇಳಿದ್ದಕ್ಕೆ ಸಹಿ ಹಾಕುತ್ತ ಇರುವಂತಾಗಿದೆ.
ಇದೆಲ್ಲ ಕಾರಣಕ್ಕಾಗಿ ರಾಜ್ಯ ರಾಜಕಾರಣದಲ್ಲಿ ಜೈನ ಮಹಿಳೆ ಮುಂದೆ ಬಂದಿಲ್ಲ. ಸಾಂಸ್ಕೃತಿಕವಾಗಿ ಶಾಸ್ತ್ರೀಯ ಸಂಗೀತ, ಲಘು ಸಂಗೀತ, ಭಾವಗೀತೆ ಹಾಡುಗಾರರು, ಹವ್ಯಾಸಿ ನಟಿಯರು, ಸಾಮಾಜಿಕ ಹೋರಾಟಗಾರ್ತಿಯರು, ಪತ್ರಕರ್ತೆಯರು, ಸಿನೆಮಾ ಅಥವಾ ಕಿರುತೆರೆ ನಿರ್ದೇಶಕಿಯರು ಈಗ ಇಲ್ಲವೇ ಇಲ್ಲ. ಕೆಲವು ದಿನಗಳ ಹಿಂದೆ ನಿವೇದಿತಾ ಜೈನ ಎಂಬ ನಟಿ ಕನ್ನಡ ಸಿನೇಮಾದಲ್ಲಿ ನಟಿಸಿದ್ದಳು. ಅವಳ ಆಕಸ್ಮಿಕ ಸಾವು ಸಂಭವಿಸಿದ ಮೇಲೆ ಮತ್ತೊಬ್ಬ ನಟಿ ಸಿನೇಮಾ ಜಗತ್ತಿಗೆ ಕಾಲಿರಿಸಿಲ್ಲ. ನಿವೇದಿತಾ ಜೈನ ಕೂಡಾ ಮಾರವಾಡಿ ಜೈನಳಾಗಿದ್ದಳು. ಒಟ್ಟಾರೆ ಸಾಂಸ್ಕೃತಿಕ ಲೋಕದಲ್ಲಿ ಜೈನ ಮಹಿಳೆ ತನ್ನನ್ನು ಗುರುತಿಸಿಕೊಳ್ಳಲು ಹಿಂದೇಟು ಹಾಕುತ್ತಾಳೆ. ಇದಕ್ಕೆ ಅವಳ ಬಾಲ್ಯಕಾಲದ ಸಂಸ್ಕಾರಗಳು ಮತ್ತು ಜೈನಸಮಾಜದ ಮನೋಭಾವವೇ ಕಾರಣವಾಗಿದೆ.
ಜೈನ ಧರ್ಮವು ಇಂದು ತನ್ನ ಗತದ ನೆನಪಲ್ಲಿ ಸುಖಿಸುತ್ತಿದೆ. ದಾನ ಚಿಂತಾಮಣಿ ಅತ್ತಿಮಬ್ಬೆ, ಶಾಂತಲೆ, ಚೇಳಿನಿ, ಚಕ್ರೇಶ್ವರಿ, ಗುಂಡಮಬ್ಬೆ(ಅತ್ತಿಮಬ್ಬೆಯ ಅಕ್ಕ, ಸಹಗಮನದಿಂದ ಜೀವ ಬಿಟ್ಟವಳು) ರಾಣಿ ಅಬ್ಬಕ್ಕ (ಕರಿಮೆಣಸಿನ ರಾಣಿ– (Pepper) ಎಂದೇ ಪ್ರಸಿದ್ಧಿ, ಅಲ್ಲದೆ ಪೊರ್ತುಗೀಜರೊಂದಿಗೆ ಹೋರಾಡಿದ ಮೊದಲ ರಾಣಿ) ಕಾಳವ್ವೆ (ಚಾವುಂಡರಾಯನ ತಾಯಿ) ಸುನಂದೆ (ಭರತ, ಬಾಹುಬಲಿಯರ ತಾಯಿ ಮತ್ತು ಮೊಟ್ಟ ಮೊದಲು ಭಗವಾನ್‌ಮಹಾವೀರರಿಗೆ ಆಹಾರ ದಾನ ಮಾಡಿದವಳು) ಕುಂಕುಮ ಮಹಾದೇವಿ (ವಿಕ್ರಮಪುರ-ಅರಸೀಬೀದಿಯ ರಾಣಿ) ಹೀಗೆ ಗತದ ಮಹಾರಾಣಿಯರನ್ನು ನೆನಪು ಮಾಡಿಕೊಳ್ಳುವ ಸಮಾಜವು ವರ್ತಮಾನದ ಮಲಹಿಳೆಯರನ್ನು ಧಿಕ್ಕರಿಸುವದು ವಿಚಿತ್ರವಾಗಿದೆ. ಜೈನಧರ್ಮದಲ್ಲಿ ಅನೇಕ ಒಳ ಬಿರುಕುಗಳು ಇವೆ. ಅದರಲ್ಲಿಯ ಎಲ್ಲ ಬಿರುಕುಗಳನ್ನು ದಾಟಿ ಧರ್ಮದ ಪ್ರಣಾಳಿಕೆಯು ಸಮಾಜವನ್ನು ಒಡೆಯದೆ ಮುನ್ನಡೆಯುವಂತೆ ನೋಡಿಕೊಳ್ಳುತ್ತ ಸಾಗಿದೆ. ಜೈನಧರ್ಮ ತನ್ನ ತತ್ವಪ್ರಣಾಳಿಕೆಯಂತೆಯೇ ಇಂದೂ ಕೂಡಾ ನಡೆಯುತ್ತ ಬಂದಿದೆ. ಅಂದರೆ ಅದಕ್ಕೆ ಜಾತಿಯ ಭೇದವಿಲ್ಲ. ಇಂದಿಗೂ ಜೈನ ನಿರ್ಗ್ರಂಥ ಮುನಿಯಾಗಲೂ ಸರ್ವ ಧರ್ಮದವರಿಗೆ ಅವಕಾಶವಿದೆ. ಇಂದು ಭಾರತದಲ್ಲಿ ೧೫೬ ನಿರ್ಗ್ರಂಥ ಜೈನ ಮುನಿಗಳಿದ್ದಾರೆ. ಅದರಲ್ಲಿ ಆರು ಜನ ಮುನಿಗಳು ಪೂರ್ವಾಶ್ರಮದಲ್ಲಿ ಜೈನರಲ್ಲ ಎನ್ನುವದು ಬಹಳ ಮುಖ್ಯವಾಗಿದೆ. ಮುನಿಧರ್ಮದಲ್ಲಿ ಜೈನತ್ವವನ್ನು ಪಾಲಿಸಿಕೊಂಡು ಹೋಗುತ್ತಿರುವ ಜೈನಧರ್ಮ ಮಹಿಳೆಯರ ಬಗ್ಗೆ ಸರಿಯಾಗಿ ನಡೆದುಕೊಂಡಿಲ್ಲ ಮತ್ತು ನಡೆದುಕೊಳ್ಳುತ್ತಿಲ್ಲ ಎನ್ನಬೇಕಾಗುತ್ತದೆ.
೬ ಜೈನ ಸಮಾಜ ಮತ್ತು ಧಾರ್ಮಿಕ ಕ್ಷೇತ್ರದಲ್ಲಿ ಮಹಿಳೆ:
ಭಾರತದ ಬಹುತೇಕ ಧರ್ಮಗಳಲ್ಲಿ ಇರುವಂತೆ ಜೈನಸಮಾಜವೂ ಕೂಡಾ ಮಹಿಳೆಯನ್ನು ಸಮಾನದೃಷ್ಟಿಯಿಂದ ನೋಡಿಲ್ಲ. ಅದರ ಧಾರ್ಮಿಕ ಸಂರಚನೆ ಮತ್ತು ನೀತಿಯಲ್ಲಿ ಮಹಿಳೆಗೆ ಬಹಳ ಉನ್ನತವಾದ ಸ್ಥಾನವನ್ನು ನೀಡಲಾಗಿದೆ. ಆದರೆ ಜೈಃನ ಸಮಾಜದ ಸಂವೇದನೆ ಅದನ್ನು ಒಪ್ಪಿಕೊಂಡಂತೆ ಕಾಣುವದಿಲ್ಲ. ಅದರ ಸಾಮಾಜಿಕ ನೆಲೆಯಲ್ಲಿ ದಲಿತರನ್ನು ನೋಡುವಂತೆ ಮಹಿಳೆಯನ್ನು ಕೂಡಾ ನೋಡಲಾಗುತ್ತದೆ.
“ಭಾರತೀಯ ಸಂಸ್ಕೃತಿ ಎಂದರೇನೆ ಮಹಿಳೆಯರ ಮೇಲೆ ಹಲವು ವಿಧದ ನಿಯಂತ್ರಣವನ್ನು ಹೇರುವದೇ ಆಗಿದೆ” (ಸಾರಾ ಅಬೂಬಕರ, ಭಾರತೀಯ ಸಮಾಜ ಸಂಸ್ಕೃತಿ ಮಹಿಳೆ, ಪುಟ ೩೭) ವಿಧವಾ ಸ್ತ್ರೀಯರನ್ನು ನೋಡುವ ರೀತಿ, ಬಂಜೆಯಾದ ಮಹಿಳೆಯನ್ನು ಸಮಾಜದಲ್ಲಿ ನಡೆಸಿಕೊಳ್ಳುವ ರೀತಿ (ಕೆಲವು ಸಲ ಗಂಡಸು ಬಂಜೆಯಾಗಿದ್ದರೂ ಕೂಡಾ ಅದನ್ನು ಪರೀಕ್ಷೆಗೆ ಒಡ್ಡದೆ ತಪ್ಪನ್ನು ಮಹಿಳೆಯ ಮೇಲೆ ಹೇರಲಾಗುತ್ತದೆ.) ಪ್ರಕೃತಿನಿಯಮವನ್ನು ಅಸ್ಪೃಶ್ಯತೆಯಂತೆ ನೋಡುವ ರೀತಿ, ಇವೆಲ್ಲವು ಕೆಲವು ಉದಾಹರಣೆಗಳು ಮಾತ್ರ. ಇದಕ್ಕೆ ಜೈನ ಸಮಾಜವು ಹೊರತಾಗಿಲ್ಲ. ಜೈನ ಧರ್ಮ ಉನ್ನತ ರೀತಿಯಿಂದ ಮಹಿಳೆಗೆ ಎಲ್ಲ ಬಗೆಯ ಹಕ್ಕುಗಳನ್ನು ತನ್ನ ಧರ್ಮ ಪ್ರಣಾಳಿಕೆಯಲ್ಲಿ ಕೊಟ್ಟಿತೇನೋ ನಿಜ! ಆದರೆ ಸಮಾಜ ಅದನ್ನು ಒಪ್ಪಿಕೊಂಡಂತೆ ಕಾಣುವುದಿಲ್ಲ. ಏಕೆಂದರೆ ಜೈನ ಸಂವೇದನೆಯ ಒಳ ಭಾಗದಲ್ಲಿ ವೈದಿಕ ಸಂವೇದನೆಯ ಕೆಲವು ಸಿದ್ಧ ಮಾದರಿಯ ನಂಬಿಕೆಗಳು ನುಸುಳಿಕೊಂಡಿವೆ. ಅಥವಾ ವೈದಿಕತ್ವದಿಂದ ಬಿಡಿಸಿಕೊಂಡು ಬಂದು ಬಹು ದೂರ ಸಾಗಿದ್ದರೂ ಕೂಡಾ ಜೈನಸಂವೇದನೆಯಲ್ಲಿ ಆಳವಾಗಿ ವೈದಿಕತ್ವದ ನೆನಪುಗಳು ಇವೆ. ಅಂದರೆ ವೈದಿಕತನದಿಂದ ಜೈನತ್ವ ಬಿಡಿಸಿಕೊಂಡರೂ ‘ವೈದಿಕ’ ಮಾತ್ರ ‘ಜೈನ’ವನ್ನು ಬಿಡಲಿಲ್ಲ. ಮುಟ್ಟು, ಕೂಸಿನ ಆರೈಕೆ, ಹೆರಿಗೆ, ಮನೆಗೆಲಸ, ಇತ್ಯಾದಿ ಜೈವಿಕ ಸಂಬಂಧಿ ಕೆಲಸವನ್ನು ಮಾಡುವ ಸ್ತ್ರೀಯು ಪುರುಷನಂತೆ ಸ್ವಚ್ಛವಾಗಿ ಇರಲಾರಳು. ಇದೇ ಕಾರಣವನ್ನು ಮುಂದೆ ಮಾಡಿ ವೈದಿಕ ಧರ್ಮವು ಅವಳಿಗೆ ಹೊಲೆತನದ ಪಟ್ಟ ಕಟ್ಟಿತು. ಅದನ್ನೇ ಜೈನಧರ್ಮವೂ ಕೂಡಾ ಅನುಸರಿಸುತ್ತಿದೆ. ಹೆರಿಗೆಯ ಮನೆಯನ್ನು ಹತ್ತು ದಿನಗಳವರೆಗೆ ಹೊಲೆ ಮನೆಯೆಂದು ಇಂದಿಗೂ ಕರೆಯಲಾಗುತ್ತದೆ. ಮುಟ್ಟಾಗಿ ನಾಲ್ಕು ದಿನಗಳವರೆಗೆ ಅವಳಿಗೆ ಜಿನಮಂದಿರದಲ್ಲಿ ಮತ್ತು ಮನೆಯ ಪಡಸಾಲೆಯಲ್ಲಿ ಪ್ರವೇಶವಿಲ್ಲ. ಅವಳನ್ನು ದನ ಕಟ್ಟುವ ಜಾಗದಲ್ಲಿ ಕೂಡ್ರಿಸಿ, ನಾಲ್ಕು ದಿನ ಎತ್ತಿ ಊಟಕ್ಕೆ ಹಾಕಲಾಗುತ್ತದೆ. ಆ ಸಮಯದಲ್ಲಿ ಅವಳಿಂದ ಹೆಂಡಿ, ಕೆಸರು ಇತ್ಯಾದಿಗಳನ್ನು ಬಳಿದು ಸ್ವಚ್ಛಮಾಡುವ ಹೇಯ ಕೆಲಸವನ್ನು ಹಚ್ಚಿ ಅವಳ ವ್ಯಕ್ತಿತ್ವವನ್ನು ಅವಮಾನಿಸಲಾಗುತ್ತದೆ.
ಜೈನ ಮಹಿಳೆಗೆ ಕಾಣಿಸುವ ಸಮಾಜ ಯಾವುದು? ಜಿನ ಮಂದಿರಗಳು, ನೋಂಪಿ, ಧಾರ್ಮಿಕ ಪೂಜೆ ಪುನಸ್ಕಾರಗಳು, ಮುನಿಗಳ ಆಗಮನ, ಆಹಾರ ದಾನ, ಮಂತ್ರ ಹಾಗೂ ಏಕಾಂತ! ಸಾಮಾಜಿಕ ಆಚರಣೆಗಳಲ್ಲಿ, ಊರಿನ ಸಾಂಸ್ಕೃತಿಕ ಬದುಕಿನಲ್ಲಿ ಅವಳಿಗೆ ಸ್ಥಾನವಿಲ್ಲ. ಇದ್ದರೂ ಕೂಡಾ ಅವಳಿಗೆ ಗಂಡನೊಂದಿಗೆ ಸಹಧರ್ಮಿಣಿ, ಸಹ ಭಾಗಿನಿಯಾಗಿ ಮಾತ್ರ ಅಲ್ಲಿ ಪ್ರವೇಶವಿದೆ. ಕುಸ್ತಿ ಪಂದ್ಯಾಟಗಳು, ಓಕಳಿ, ಊರ ಹಬ್ಬ ಹರಿದಿನಗಳಲ್ಲಿ ನಡೆಯುವ ಆಟ, ಸೋಗು ಇತ್ಯಾದಿ ನೋಡಲು ಜೈನ ಮಹಿಳೆ ಹೋಗುವುದಿಲ್ಲ. ಅವಳ ಸಾಮಾಜಿಕ ರಚನೆ ಅದಕ್ಕೆ ಅವಕಾಶ ಕೊಟ್ಟಿಲ್ಲ. ಆದರೆ ಅದೇ ಊರಿನ ದಲಿತ ಮಹಿಳೆಯರು ಹೋಗುತ್ತಾರೆ. ಆ ಹಕ್ಕು ಹೆಚ್ಚು ನಾಗರಿಕ ಎನಿಸಿಕೊಂಡಿರುವ ಜೈನ ಮಹಿಳೆಗೆ ಇಲ್ಲ. ಅದನ್ನು ಆ ಮಹಿಳೆ ಮರುದಿನ ಅದೇ ದಲಿತ ಮಹಿಳೆಯಿಂದ ಹಿತ್ತಲದಲ್ಲಿ ಕರೆದು ಕೇಳಿ ಆನಂದಿಸಬೇಕು ಅಷ್ಟೆ ಅವಳ ಸೌಭಾಗ್ಯವಾಗಿದೆ.
ಜೈನರಲ್ಲಿ ಯಾವ ಮಹಿಳೆಯೂ ಈಜು ಕಲಿತಿರುವುದಿಲ್ಲ. ನದಿದಂಡೆಯಲ್ಲಿ ಬದುಕು ಮಾಡುವ ಎಲ್ಲರಿಗೂ ಜೀವ ಉಳಿಸಿಕೊಳ್ಳುವಷ್ಟಾದರೂ ಈಜು ಬರಬೇಕು. ಆದರೆ ತಮ್ಮ ಗಂಡು ಮಕ್ಕಳಿಗೆ ಈಜು ಕಲಿಸಲು ಮುಂದಾಗುವ ಜೈನ ಸಮಾಜ ಹೆಣ್ಣು ಮಕ್ಕಳಿಗೆ ಕಲಿಸುವುದಿಲ್ಲ. ಹಾಗೆ ಏನಾದರೂ ಆದರೆ ಅಲ್ಲಿ ಗಂಡಸರು ಅವಳ ಜೀವ ಉಳಿಸಲು ಇರುತ್ತಾರೆ. ಅಥವಾ ಇರಬೇಕು ಎಂದು ಜೈನಸಮಾಜ ನಿರೀಕ್ಷಿಸುತ್ತದೆ. ಇನ್ನು ಕುದುರೆ ಹತ್ತುವದು, ಗಿಡ ಹತ್ತುವದು ಇದೆಲ್ಲ ಹೆಣ್ಣು ಮಕ್ಕಳು ಮಾಡುವ ಹಾಗಿಲ್ಲ. ಜೈನರಾಣಿಯರನ್ನು ಆದರ್ಶವನ್ನಾಗಿ ಮಾಡಿಕೊಂಡಿರುವ ಜೈನ ಸಮಾಜ ರಾಣಿಯರು ಕುದುರೆ ಹತ್ತಿದ್ದನ್ನು ಆನಂದಿಸುತ್ತದೆ. ಆದರೆ ಪಂಚಮ ಕಾಲದಲ್ಲಿಯ ತಮ್ಮ ಹೆಣ್ಣು ಮಕ್ಕಳು ಹಾಗೆ ಮಾಡಬಾರದು ಎಂದು ಯೋಚಿಸುತ್ತದೆ. ಇದಕ್ಕೇನು ಹೇಳುವದು? ಒಂದು ಅರ್ಥದಲ್ಲಿ ಏಕಮುಖವಾದ ಅವಳ ಬದುಕು ಅನಿವಾರ್ಯ ಮತ್ತು ಅಸಹಾಯಕ ಸ್ಥಿತಿಯಲ್ಲಿದೆ.
ಇದಕ್ಕಾಗಿಯೇ ಬಹುಶಃ ಜೈನಮಹಿಳೆ ಬಾಹ್ಯವಾಗಿ ಜಿನ ಮಂದಿರ, ಜಿನ ಪೂಜೆಯಲ್ಲಿ ನಿರತಳಾಗಿ ಜಿನ ಮಂದಿರ, ಜಿನ ಪೂಜೆಯಲ್ಲಿ ನಿರತಳಾಗಿ ಜೈನಸ್ವಾಮಿಗಳ ದರ್ಶನಾಕಾಂಕ್ಷಿಯಾಗಿ ಕಾಣುತ್ತಿದ್ದರೂ ಕೂಡಾ ಅಂತರಾಳದಲ್ಲಿ ಮಹಾ ಪರಿಗ್ರಹಿಯಾಗಿ ರೂಪ ತಾಳಿರುತ್ತಾಳೆ. ಜೈನಪುರುಷರೂ ಸರಳವಾಗಿಯಾದರೂ ಒಂದಿಷ್ಟು ಅಪರಿಗ್ರಹವನ್ನು ಪಾಲಿಸಿದರೆ, ಮಹಿಳೆ ಮಾತ್ರ ಅದಕ್ಕೆ ವಿರುದ್ಧವಾಗಿ ಮಹಾ ಪರಿಗ್ರಹಿಯಾಗಿ ಸಂಗ್ರಹಬುದ್ಧಿಯನ್ನು ಹೊಂದಿರುತ್ತಾಳೆ.
ಜೈನ ಮಹಿಳೆ ಬಂಗಾರ ಡಾಗೀಣುಗಳ ಪ್ರಿಯೆಯಾಗಿ, ರೇಶಿಮೆ ಸೀರೆ ಮತ್ತು ಅಂತಸ್ತಿನ ಅಹಮಿಕೆಯನ್ನು ಹೊಂದಿದವಳಾಗಿ, ಸೊಸೆಯಂದಿರನ್ನು ಕಾಡಿಸುವ ಖಳನಾಯಕಿಯರಾಗಿ ಇರಲು ಬಹುಶಃ ಅವರ ಸಾಮಾಜಿಕ ಸ್ಥಿತಿಯೇ ಕಾರಣವಾಗಿದೆ ಎನ್ನಬಹುದಾಗಿದೆ. ಜೈನರ ಪರ್ವಗಳಾದ ಅನಂತ ನೋಂಪಿ, ದಶಲಕ್ಷಣ ನೋಂಪಿ, ಶೋಳಾಕಾರ ನೋಂಪಿ ವ್ರತಗಳನ್ನು ಮಾಡುವವರಲ್ಲಿ ಶೇಕಡಾ ೯೦ ರಷ್ಟು ಜೈನ ಮಹಿಳೆಯೇ ಇರುತ್ತಾಳೆ. ನಿರ್ಗ್ರಂಥ ಮುನಿಗಳ ಪುರಾಣ ಕೇಳುವ ಶ್ರೋತೃಗಳಲ್ಲಿ ಹೆಚ್ಚು ಮಂದಿ ಮಹಿಳೆಯರೇ ಇರುತ್ತಾರೆ. ಗಂಡಸರಿಗೆ ಆರ್ಥಿಕ ಹೊಣೆಗಾರಿಕೆ ಇದ್ದರೆ, ಮಹಿಳೆಯರಿಗೆ ಅದು ಇಲ್ಲವಾದ್ದರಿಂದ ಅವರೆಲ್ಲಾ ಇಂಥಲ್ಲಿ ತೊಡಗಿಸಿಕೊಂಡು ತಮ್ಮ ಏಕಾಂತವನ್ನು ಮರೆಯುತ್ತಾರೆ. ಊರಲ್ಲಿ ಜೈನ ಮುನಿ ಸಂಘ ಬಂದರೆ ಅವರು ಇದ್ದಷ್ಟು ದಿನ ಶ್ರದ್ಧೆಯಿಂದ ಸೇವೆ ಮಾಡುವವರಲ್ಲಿ ಜೈನ ಮಹಿಳೆಯರೇ ಅಧಿಕವಾಗಿರುತ್ತಾರೆ. ಮುನಿಗಳು ಆ ಊರು ಬಿಟ್ಟು ಮತ್ತೊಂದು ಊರಿಗೆ ತೆರಳುವಾಗ ಓಣಿ ಓಣಿಯಲ್ಲಿ ಪಾದಪೂಜೆ ಮಾಡಿ ಆರತಿ ಬೆಳಗುವ ಕೆಲಸ ಮಹಿಳೆಯರದೇ ಆಗಿರುತ್ತದೆ. ಮುನಿಗಳು ಹೊರಟು ಹೋಗುವಾಗ ಅವರನ್ನು ಊರ ಹೊರಗಿನ ತನಕ ಕಳಿಸಲು ಲಬಂದ ಬಹುತೇಕ ಮಹಿಳೆಯರು ತಮ್ಮ ಸ್ವಂತ ಮಕ್ಕಳು ಹೋಗುತ್ತಿರುವಾಗ ಅಳುವಂತೆ ಬಿಕ್ಕಿ ಬಿಕ್ಕಿ ಅಳುತ್ತಿರುತ್ತಾರೆ. ಸ್ವಾಮಿಗಳು ಊರು ಬಿಟ್ಟು ಹೋಗುವಾಗ ಅಳುವಂತಾಗಲು ಮಲಹಿಳೆಯರ ಸಂವೇದನೆಯ ಯಾವ ಮೂಲ ಕಾರಣವಾಗುತ್ತದೆ? ಬಹುಶಃ ಸ್ವಾಮಿಗಳು ಇಲ್ಲದ ಊರಲ್ಲಿ (ಜೈನ ಸ್ವಾಮಿಗಳು ವರ್ಷಕ್ಕೊಮ್ಮೆ ಇಲ್ಲವೆ ಎರಡು ವರ್ಷಕ್ಕೊಮ್ಮೆ ಒಂದೊಂದು ಊರಿಗೆ ಹೋಗುತ್ತಾರೆ) ಮತ್ತೊಂದು ಸಂಘ ಬರುವವರೆಗೂ ಅದೇ ಉಸಿರುಗಟ್ಟಿಸುವ ವಾತಾವರಣದಲ್ಲಿ ಇರಬೇಕಾಗುತ್ತದೆ ಎನ್ನುವ ಆತಂಕವೇ ಅವರ ಅಳುವಿಗೆ ಮೂಲ ಕಾರಣವಾಗುತ್ತದೆ. ಹೀಗೆ ಅಳುವದರಲ್ಲಿ ಮಧ್ಯ ವಯಸ್ಕ ಮಹಿಳೆಯರೇ ಅಧಿಕ ಸಂಖ್ಯೆಯಲ್ಲಿ ಇರುತ್ತಾರೆ ಎನ್ನುವ ಸತ್ಯದ ಹಿಂದೆ ಇದು ಸ್ಪಷ್ಟವಾಗುತ್ತದೆ. ಕೇಶಲೋಚನ ಕಾರ್ಯಕ್ರಮ (ಜೈನ ಸ್ವಾಮಿಗಳು ತಮ್ಮ ತಲೆ ಕೂದಲುಗಳನ್ನು ಕೈಯಿಂದ ಕಿತ್ತುಕೊಳ್ಳುವ ಕಾರ್ಯಕ್ರಮ) ಮತ್ತು ಪಂಚಕಲ್ಯಾಣ ಕಾರ್ಯಕ್ರಮಗಳನ್ನು ಜೈನ ಸಮಾಜ ಅತ್ಯಂತ ಅದ್ದೂರಿಯಾಗಿ ನಡೆಸಿಕೊಂಡು ಬರುತ್ತದೆ. ಕೇಶಲೋಚನ ಕಾರ್ಯಕ್ರಮದಿಂದ ದೇಹದ ಮೇಲೆ ಉಂಟಾಗುವ ಕ್ಲೇಶಗಳು ಆತ್ಮಕ್ಕೆ ಸಂಬಂಧ ಪಡುವುದಿಲ್ಲ ಎನ್ನುವ ಸಂದೇಶವನ್ನು ಪ್ರಚುರಪಡಿಸಲಾಗುತ್ತದೆ. ಇಂತಹ ಕಾರ್ಯಕ್ರಮದಲ್ಲಿ ಹೆಚ್ಚಾಗಿ ಮಹಿಳೆಯರೇ ಸೇರುತ್ತಾರೆ. ಅಲ್ಲಿ ನಡೆಯುವ ಭಾಷಣ ಪ್ರವಚನ ಇತ್ಯಾದಿಗಳ ಕಡೆ ಅವರ ಲಕ್ಷ್ಯ ಇರುವುದಿಲ್ಲ. ಬೇರೆ ಬೇರೆ ಊರುಗಳಿಂದ ಬಂದು ಸೇರಿದ ಆ ಮಹಿಳಾ ಗುಂಪು ತಮ್ಮ ಸುಖ-ದುಃಖವನ್ನು ಹಂಚಿಕೊಳ್ಳುವುದರಲ್ಲೇ ಆನಂದವನ್ನು ಪಡುತ್ತಿರುತ್ತದೆ.
ಪಂಚ ಕಲ್ಯಾಣ (ಹೊಸ ಮೂರ್ತಿ ಸ್ಥಾಪನಾ ಕಾರ್ಯಕ್ರಮ) ಕಾರ್ಯಕ್ರಮದಲ್ಲಿ ಇಡೀ ಪೂಜೆಯ ಮುಖ್ಯಸ್ಥನನ್ನು ಆಯ್ಕೆ ಮಾಡಲು ಯಜಮಾನ ಪದವಿಯ ಸವಾಲು ನಡೆಯುತ್ತದೆ. ಸಮಾಜದಲ್ಲಿ ಹೆಚ್ಚು ಹಣವನ್ನು ಕೊಟ್ಟವನು ಆ ಸಮಾರಂಭದ ಯಜಮಾನನಾಗುತ್ತಾನೆ. ಮಹಿಳೆ ಹೀಗೆ ಯಜಮಾನ ಆಗಿರುವ ತನ್ನ ಗಂಡನೊಂದಿಗೆ ಆನೆಯ ಮೇಲೆ ಕೂಡ್ರುತ್ತಾಳೆ. ಆದರೂ ಅಲ್ಲಿ ಸವಾಲು ನಡೆಯುವದು ಯಜಮಾನಪದವಿಗೆ ವಿನಾ ಯಜಮಾನತಿ ಪದವಿಗೆ ಅಲ್ಲ. ಜೈನಸಮಾಜದಲ್ಲಿ ಈ ಯಜಮಾನಸಂಸ್ಕೃತಿ ಬಹಳ ಆಳವಾಗಿದೆ. ಪ್ರತಿ ಹನ್ನೆರಡು ವರ್ಷಕ್ಕೊಮ್ಮೆ ನಡೆಯುವ ಶ್ರವಣಬೆಳಗೊಳದ ಬಾಹುಬಲಿ ಸ್ವಾಮಿ ಮಸ್ತಕಾಭಿಷೇಕ ಕಾರ್ಯಕ್ರಮದಲ್ಲೂ ಕೂಡಾ ಹೆಚ್ಚು ಹಣ ಕೊಟ್ಟವನೇ ಯಜಮಾನನಾಗಿ ಎಲ್ಲಕ್ಕಿಂತ ಮೊದಲು ಬಾಹುಬಲಿ ಸ್ವಾಮಿಗೆ ಬಂಗಾರದ ಕಳಶದಿಂದ ಜಲಾಭಿಷೇಕವನ್ನು ಮಾಡುತ್ತಾನೆ.
ಇಲ್ಲಿ ಮಹಿಳೆ ಅದು ಎಷ್ಟೇ ಶ್ರೀಮಂತಳಿದ್ದರೂ ಕೂಡಾ ಯಜಮಾನತಿಯಾಗಿ ಸವಾಲನ್ನು ಹಿಡಿಯುವ ಹಕ್ಕನ್ನು ಪಡೆದಿಲ್ಲ. ಅಲ್ಲದೆ ವಿಧವೆ ಮತ್ತು ಅವಿವಾಹಿತೆಗೆ ಅಲ್ಲಿ ಸ್ಥಾನವೇ ಇಲ್ಲ. ಸಮಾಜ ಈ ಬಗೆಯ ಕಟ್ಟು ಪಾಡುಗಳನ್ನು ಬಹಳ ಹಿಂದಿನಿಂದಲೂ ಒಪ್ಪಿಕೊಂಡು ಬಂದಿದೆ.
ಮಹಿಳೆಯಾದವಳಿಗೆ ವೈರಾಗ್ಯ ಬಂದು ಸನ್ಯಾಸ ಸ್ವೀಕರಿಸಲು ಮನಸ್ಸಾದರೆ ಅವಳು ಹಾಗೆ ಮಾಡಲು ಗಂಡನ ಮತ್ತು ಮಕ್ಕಳ ಒಪ್ಪಿಗೆ ಬೇಕಾಗುತ್ತದೆ. ಪುರುಷನಿಗೂ ಈ ನಿಯಮ ಇದೆ. ಆದರೂ ಕೂಡಾ ಅವನ ವೈರಾಗ್ಯವನ್ನು ಬೇಗನೇ ಎಲ್ಲರೂ ಒಪ್ಪಿಕೊಂಡು ಅನುಮತಿಯನ್ನು ನೀಡುತ್ತಾರೆ. ಆದರೆ ಮಹಿಳೆಗೆ ಈ ಅನುಮತಿ ಸಿಗುವದು ಬಹಳ ಕಠಿಣವಾಗಿದೆ. ಸಲ್ಲೇಖನ (ಸಾಯುವವರೆಗೂ ಅನ್ನ-ನೀರಿಲ್ಲದೆ ಇದ್ದು, ಜಿನದೇವರನ್ನು ಜಪಿಸುತ್ತ ಪ್ರಾಣ ಬಿಡುವದು) ದಂತಹ ನಿವೃತ್ತಿಮಾರ್ಗವನ್ನು ಅನುಸರಿಸಬೇಕಾದರೂ ಕೂಡಾ ಮಹಿಳೆಗೆ ಮನೆಯವರ ಅಪ್ಪಣೆ ಬೇಕು. ಒಂದು ಅರ್ಥದಲ್ಲಿ ಜೈನ ಧರ್ಮದ ಉಳಿಯುವಿಕೆಯಲ್ಲಿ ಮಹಿಳೆಯರು ಮುಖ್ಯ ಪಾತ್ರವನ್ನು ವಹಿಸಿದ್ದಾರೆ ಎನ್ನುವುದನ್ನು ಎಲ್ಲರೂ ಒಪ್ಪಿಕೊಂಡಿದ್ದಾರೆ. ಆದರೆ ಅದೇ ಜೈನ ಸಮಾಜ ಮತ್ತು ಜೈನಧರ್ಮವು ಅವಳ ಮುಕ್ತಿಗೆ ನೇರ ರಹದಾರಿಯನ್ನು ತೋರಿಸಿಲ್ಲ. ಇನ್ನ ಕೌಟುಂಬಿಕ ಒತ್ತಡಗಳು, ಸಾಮಾಜಿಕ ಜವಾಬ್ದಾರಿಗಳು ಹಾಗೂ ಧಾರ್ಮಿಕ ಅವಶ್ಯಕತೆಗಳು ಜೈನಮಹಿಳೆಯನ್ನು ಅಸಹಾಯಕಳನ್ನಾಗಿಸಿವೆ.
ಜೈನ ಇತಿಹಾಸದಲ್ಲಿಲಯೂ ಕೂಡಾ ಪುರುಷ ರಾಜರಿಗಿಂತ ಮಹಿಳಾ ರಾಣಿಯರೇ ಚಾರಿತ್ರಿಕ ವ್ಯಕ್ತಿಗಳಾಗಿ ಗಮನ ಸೆಳೆಯುತ್ತಾರೆ. ‘ಜಿನಧರ್ಮ ಪಾದಾಂಬುಜೆ’ ‘ಜಿನ ಪಾದಾಂಬುಜ ಭೃಂಗಿ’ ಇತ್ಯಾದಿ ಅಭಿಧಾನಗಳಿಗೆ ಜೈನ ಮಹಿಳೆಯರೇ ಪಾತ್ರರಾಗಿದ್ದಾರೆ. ಜೈನ ಪುರಾಣ ಮತ್ತು ಐತಿಹಾಸಿಕ ಕಥೆಗಳಲ್ಲಿ ಮಹಾ ಜಿನಭಕ್ತರಿಗಿಂತ ‘ಮಹಾ ಜಿನಭಕ್ತೆ’ಯರೇ ಹೆಚ್ಚಾಗಿದ್ದಾರೆ. ಅದನ್ನು ಸಮಾಜ ಕೊಂಡಾಡುತ್ತದೆ. ಸ್ವತಃ ತನ್ನ ಕಾಲದಲ್ಲೆ ಮಹಿಳೆಯನ್ನು ಸಮಾನವಾಗಿ ಕಾಣಲಾರದ ಜೈನಸಮಾಜವು ಅಂತಹ ಮಹಿಳೆ ಕಥಾ ನಾಯಕಿಯಾಗಿ ಬಂದಾಗ ತುಂಬ ಉತ್ಸಾಹದಿಂದ ಅದನ್ನು ಕೇಳಿ ಆನಂದಿಸುತ್ತದೆ.
ಮುನಿ ಸಂಘಗಳಲ್ಲಿಯೂ ಕೂಡಾ ಅರ್ಜಿಕೆ (ಅಮ್ಮಾ- ಮಹಿಳಾ ಸನ್ಯಾಸಿ) ಸಂಘದ ಮುಖ್ಯಸ್ಥಳಾಗುವಂತಿಲ್ಲ. ನಿರ್ಗ್ರಂಥ ಮುನಿಗಳಷ್ಟೇ ಸ್ಥಾನದಲ್ಲಿ ಎತ್ತರಕ್ಕೆ ಏರಿದ್ದರೂ ಕೂಡಾ ಸಂಘಸ್ಥಾಪನೆಯ ಹಕ್ಕು ಏನಿದ್ದರೂ ನಿರ್ಗ್ರಂಥ ಮುನಿಯ ಹಕ್ಕು. ಕೊನೆಯವರೆಗೂ ಅಂತಹ ಒಂದು ಮುನಿಸಂಘದಲ್ಲಿ ಸಾಮಾನ್ಯ ಮಹಿಳಾ ಸನ್ಯಾಸಿನಿಯಾಗಿ ಇರಬೇಕಾಗುತ್ತದೆ. ಅಲ್ಲದೇ ಏಕಾಂಗಿಯಾಗಿ ಮಹಿಳಾ ಸನ್ಯಾಸಿ ವಿಹಾರ ಮಾಡುವ ಹಾಗಿಲ್ಲ. ಅದೇನಿದ್ದರೂ ಸಂಘ ಮತ್ತು ಗುಂಪಿನಲ್ಲಿಯೇ ಅವಳು ಕಾಲ ಕಳೆಯಬೇಕಾಗುತ್ತದೆ. ಜೈನಧರ್ಮದಲ್ಲಿ ಈ ವರೆಗೂ ಬಂದ ಶಾಸ್ತ್ರ ಗ್ರಂಥಗಳು, ಪ್ರವಚನಗಳು,  ಧರ್ಮೋಪದೇಶಗಳು ಎಲ್ಲವೂ ಮುನಿಗಳಿಂದಲೇ ಬರೆಯಲ್ಪಟ್ಟಿವೆ. ಈ ವರೆಗೂ ಯಾವದೇ ಮಹಿಳಾ ಸನ್ಯಾಸಿನಿ ಧರ್ಮಗ್ರಂಥವನ್ನು ಬರೆದಿಲ್ಲ. ಮಹಿಳಾ ‘ಸನ್ಯಾಸಿನಿಯರು ಪುಸ್ತಕಗಳನ್ನು ಬರೆದಿದ್ದಾರೆ. ಆದರೆ ಅವೆಲ್ಲ ಮಹಿಳೆಯರು ಹೇಗೆ ಇರಬೇಕು ಎನ್ನುವ ನೀತಿ ಪಾಠಗಳೇ ಆಗಿವೆ.
ಶ್ವೇತಾಂಬರ ಜೈನರ ಪ್ರಕಾರ ವರ್ತಮಾನ ಕಾಲದಲ್ಲಿ ಆಗಿ ಹೋದ ೨೪ ತೀರ್ಥಂಕರರಲ್ಲಿ ಮಲ್ಲಿನಾಥ ತೀರ್ಥಂಕರ ಮಹಿಳೆಯಾಗಿದ್ದಾಳೆ. ಅವರ ಶಾಸ್ತ್ರಗಳು ಮಹಿಳೆಯರೂ ಕೂಡಾ ತೀರ್ಥಂಕರರಾಗಬಹುದು ಎನ್ನುವುದನ್ನು ಸೂಚಿಸುತ್ತವೆ. ಆದರೆ ದಿಗಂಬರರ ಪ್ರಕಾರ ಮಲ್ಲಿನಾಥನೂ ಒಬ್ಬ ಪುರುಷ ತೀರ್ಥಂಕರನೇ ವಿನಾ ಮಹಿಳೆಯಲ್ಲ. ಇವೆಲ್ಲ ವಾದ ವಿವಾದಗಳು ಮಹಿಳೆಗೆ ಜೈನಧರ್ಮ ಅತಿ ಕಡಿಮೆ ಸ್ಥಾನವನ್ನು ಕೊಟ್ಟಿದೆ ಎನ್ನುವುದನ್ನು ಸೂಚಿಸುತ್ತವೆ.
ಜೈನ ಮಹಿಳೆ ಮತ್ತು ಸೃಜನಾತ್ಮಕತೆ
೧ ಜನಪದ ಸಾಹಿತ್ಯ:
ಜೈನ ಮಹಿಳೆ ಎಲ್ಲ ಭಾರತೀಯ ಗ್ರಾಮೀಣ ಮಹಿಳೆಯರಂತೆಯೇ ಜನಪದ ಹಾಡುಗಳನ್ನು ಹಾಡಿದ್ದಾಳೆ. ಅವಳು ನಡೆಸುವ ನೊಂಪಿಗಳು, ವ್ರತಾಚರಣೆಗಳು, ಮುನಿಗಳ ಆಗಮನ ಇತ್ಯಾದಿಗಳನ್ನು ತನ್ನ ಹಾಡುಗಳಲ್ಲಿ ಅಭಿವ್ಯಕ್ತಿಗೊಳಿಸಿದ್ದಾಳೆ. ಅಲ್ಲದೆ ಅವಳು ನೋಡಿದ ಸಿದ್ಧಕ್ಷೇತ್ರಗಳು (ಶ್ರವಣಬೆಳಗೊಳ, ಊರ್ಜಯಂತಗಿರಿ, ಸಮ್ಮೇದಗಿರಿ ಇತ್ಯಾದಿ) ವರ್ಣನೆ, ತನ್ನ ಆರಾಧ್ಯ ದೇವರಾದ ಹುಂಚ(ಹೊಂಬುಜ)ದ ಪದ್ಮಾವತಿ ಇವರೆಲ್ಲರ ಮೇಲೆ ಹಾಡು ಕಟ್ಟಿ ಹಾಡಿದ್ದಾಳೆ. ಇದಲ್ಲದೆ ಜೈನ ಮಹಿಳೆಗೆ ಅತ್ಯಂತ ಆಘಾತಕಾರಿ ಸಂಗತಿಯಾದ ಗಂಡು ಮಗನ ಮುನಿ ದೀಕ್ಷೆಯ ಬಗ್ಗೆ ಅತ್ಯಂತ ವ್ಯಾಕುಲದಿಂದ ಹಾಡು ಕಟ್ಟಿ ಹಾಡಿದ್ದಾಳೆ. ಈ ಅಧ್ಯಾಯದ ಮೊದಲ ಭಾಗದಲ್ಲಿ ಜಾನಪದ ಹಾಡು, ಕಥೆಗಳನ್ನು ಉಲ್ಲೇಖಿಸಿದ್ದೇನೆ. ಎರಡನೆಯ ಭಾಗದಲ್ಲಿ ವರ್ತಮಾನ ಕಾಲದಲ್ಲಿ ನಮ್ಮ ಮಹಿಳೆಯರು ಕನ್ನಡ ಸಾಹಿತ್ಯದಲ್ಲಿ ಮಾಡಿದ ಕೃಷಿಯ ಬಗ್ಗೆ ಅವಲೋಕಿಸಿದ್ದೇನೆ.
ಹಾಲ ಸೋಸ ಮಗಳೆ ನೀರ ಸೋಸ
ಜಿನರ ಧರ್ಮದಲಿ ನಡಿ ಮಗಳ | ಅಂದರ
ಸ್ವರ್ಗ ಬಂದೀತ ನಿನ್ನ ಅಂಗಳಕ |
ಅರಹಂತಗೋಯ್ಯ ಅರಳು ಮಲ್ಲಿಗೆ ಹೂವ
ಗುರುಗಳಿಗೊಯ್ಯ ಹೊಸ ಪಿಂಚ| ಹೊಂಬುಜದ
ತಾಯಮ್ಮ ಗೊಯ್ಯ ನೆನೆಗಡಲೆ|
ಜೈನಧರ್ಮದಲ್ಲಿ ನೀರು ಮತ್ತು ಹಾಲನ್ನು ಬಟ್ಟೆಯಲ್ಲಿ ಸೋಸಿ ಕುಡಿಯುವುದು ಧಾರ್ಮಿಕ ವಿಧಿ-ವಿಧಾನದಲ್ಲಿ ಒಂದು. ಅದನ್ನೇ ತನ್ನ ಮಗಳಿಗೆ ಜಿನಧರ್ಮದಲ್ಲಿ ನಡೆಯುವುದಕ್ಕಾಗಿ ಹಾಲು ನೀರನ್ನು ಸೋಸು ಎಂದು ಸಂಸ್ಕಾರದ ದೀಕ್ಷೆಯನ್ನು ಕೊಡುತ್ತಾಳೆ. ಜಿನದೇವರಿಗೆ ಅರಳಿದ ಹೂವು, ನಿರ್ಗ್ರಂಥ ಮುನಿಗಳಿಗೆ ನವಿಲುಗರಿಯ ಪಿಂಚ ಮತ್ತು ಹೊಂಬುಜ ಪದ್ಮಾವತಿಗೆ ನೆನೆಗಡಲೆಯನ್ನು ಕೊಂಡೊಯ್ಯುವ ನೀತಿಯನ್ನು ಇಲ್ಲಿ ಹೇಳಿದ್ದಾಳೆ.
ಜೈನಮಹಿಳೆ ಮಹಾ ಧಾರ್ಮಿಕವಾಗಿ ಬದುಕಲು ಯತ್ನಿಸುತ್ತಾಳೆ. ತನ್ನ ಊರಿನ ಜಿನಮಂದಿರಕ್ಕೆ ಬಂದ ಮುನಿಗಳನ್ನು ಬಹಳ ಭಕ್ತಿಯಿಂದ ಆದರಿಸಿ ಅವರ ಸೇವೆ ಮಾಡುತ್ತಾಳೆ. ಆದರೆ ಅಂತಹ ಸ್ವಾಮಿಯಾಗಿ ತನ್ನ ಮಗನೇ ಬರುವದು ಅವಳಿಗೆ ಬೇಡ. ಇದೊಂದು ಬಹಳ ನಾಜೂಕಿನ ಪ್ರಸಂಗವನ್ನು ಜೈನ ಮಹಿಳೆ ಎದುರುಗೊಳ್ಳುತ್ತಾಳೆ. ಏಕೆಂದರೆ ಜೈನಮುನಿಯ ಕಾಯಕ್ಲೇಶಗಳನ್ನು ಕಣ್ಣಾರೆ ನೋಡುವ ಜೈನಮಹಿಳೆ ಒಂಬತ್ತು ತಿಂಗಳು ತಾನು ಹೊತ್ತು ಹೆತ್ತು ಸಾಕಿದ ತನ್ನ ಮಗನೇ ಇಂತಹ ಕಠಿಣವಾದ ದೇಹದಂಡನೆಯನ್ನು ಮಾಡಿಕೊಳ್ಳುತ್ತ ಸಾಗುವುದನ್ನು ಅವಳ ತಾಯಿಕರುಳು ಸಮ್ಮತಿಸುವುದಿಲ್ಲ. ಆದ್ದರಿಂದ ತನ್ನ ಮಗನಿಗೆ ಮುನಿಯಾದ ಮೇಲೆ ನಡೆಸಿಕೊಂಡು ಹೋಗಬೇಕಾಗಿರುವ ಸಂಗತಿಗಳನ್ನು ನೆನಪ೦ಇಸಿ ಅಂತಹ ಮುನಿದೀಕ್ಷೆ ಬೇಡ ಮಗನೇ ಎಂದು ತನ್ನ ಮಗನನ್ನು ಸೆರೆಗೊಡ್ಡಿ ಬೇಡಿಕೊಳ್ಳುವುದು ಮನ ಮಿಡಿಯುವಂತಿದೆ. ಇಲ್ಲಿ ಧರ್ಮದ ಹಂಗನ್ನೂ ಮೀರಿ ತಾಯಿತನ ಮುಂದಾಗುವದು ಮಹಿಳಾ ಸಂವೇದನೆ ಯಾವ ಕಡೆಗೆ ವಾಲುತ್ತದೆ ಎನ್ನುವುದನ್ನು ಕಾಣಬಹುದಾಗಿದೆ.
ನೆತ್ತಿ ಕೂದಲು ಬೇರಾಗಡಿ ಕೀಳುವಾಗ
ಹೆತ್ತ ಹೊಟ್ಟೀಲಿ ಉರುಲಾವೋ| ಕಂದಯ್ಯ
ನೀ ಹೋಗ ಬ್ಯಾಡೋ ಜಿನದೀಕ್ಷೆ |
(ಜೈನ ಮುನಿಗಳು ತಮ್ಮ ತಲೆಯ ಕೂದಲುಗಳನ್ನು ಕೈಯಿಂದ ಕಿತ್ತು ಕೊಳ್ಳುತ್ತಾರೆ.)
ಒಪ್ಪತ್ತುಪವಾಸ ಒಂದೇ ಮಗ್ಗುಲ ನಿದ್ದೆ
ತಾಳಲಾರೆ ಮಗನೇ ಜಿನದೀಕ್ಷೆ | ಉಜ್ಜಂತಗಿರಿಗೆ
ಬ್ಯಾಡಾ ಕಣೋ ಮಗನೇ ಜಿನದೀಕ್ಷೆ |
ಹೀಗೆ ಜಿನದೀಕ್ಷೆಯನ್ನು ಪಡೆದಾದ ಮೇಲೆ ಏನೆಲ್ಲ ಕಷ್ಟಗಳನ್ನು ಎದುರಿಸಬೇಕು ಎಂದು ಮಗನಿಗೆ ಹೇಳಿದ ತಾಯಿ, ಅವನು ಕೇಳದೇ ಇದ್ದಾಗ ಚಂದದ ಕನ್ಯೆಯನ್ನು ತಂದು ಮದುವೆ ಮಾಡುವುದಾಗಿ ಮಗನನ್ನು ಈ ಕೆಳಗಿನಂತೆ ಪುಸಲಾಯಿಸುತ್ತಾಳೆ:
ತಾಯಿ- ಕಣ್ಣೀಗೊಪ್ಪುವ ಕನ್ನೆಯ ಧಾರೆಯ ಮಾಡಿ
ರನ್ನ ಗಾರಿಗೆಯ ಹಿಡಿದೇನು| ಕಂದಯ್ಯ
ಬ್ಯಾಡಾ ಕಣೋ ಮಗನೇ ಜಿನದೀಕ್ಷೆ |
ಮಗ-   ಅನ್ಯರ ಮಕ್ಕಳ ತಂದು ಪಾಪ ಮಾಡದಕಿಂತ
ಅಣ್ಣನ ಪಾಲೀಗಿ ಹೆಣಗಾಡೀ | ಅದಕ್ಕಿಂತ
ನಾನ್ಹೋಗ ತಾಯೆ ಜಿನದೀಕ್ಷೆ |
ತಾಯಿ- ಉಪ್ಪರಿಯೊಳಗೆ ಪಟ್ಟೆ ಮಂಚದ ಮ್ಯಾಲೆ
ತುಪ್ಪ ಸಕ್ಕರೆ ನಿನಗುಂಟು| ಕಂದಯ್ಯ
ಬ್ಯಾಡ ಕಣೋ ಮಗನೇ ಜಿನ ದೀಕ್ಷೆ |
ಮಗ-   ಹತ್ತು ಮಾರುದ್ದ ವಾಲೆ ನಮ ಕೂಡೆ
ಓದಬೇಕು ತಾಯೆ ಜಿನದೀಕ್ಷೆ| ಉಜ್ಜಂತಗಿರಿಗೆ
ಹೋಗ ಬೇಕು ತಾಯೇ ಜಿನದೀಕ್ಷೆ |
ಇಂತಹ ಹೃದಯಸ್ಪರ್ಶಿ ಮಾತುಗಳು ಹಾಡಿನ ರೂಪದಲ್ಲಿ ಹಲವಾರು ಇವೆ.  ತಾಯಿಯ ಕರುಳಿಗಿಂತ ಮಗನಿಗೆ ತ್ಯಾಗವೇ ಬಹಳ ದೊಡ್ಡದಾಗಿ ಕಾಣಿಸುತ್ತದೆ. ಅವನಿಗೆ ಮದುವೆ ಮಾಡುವ, ಸಕ್ಕರೆ-ತುಪ್ಪ ತಿನ್ನಿಸುವ ಐಹಿಕ ಸುಖಭೋಗ, ಲಾಲಸೆಗಳು ಅವನ ನಿವೃತ್ತಿ ಮಾರ್ಗವನ್ನು ಸಡಿಲಿಸುವುದಿಲ್ಲ. ಇಂತಹ ಹಾಡುಗಳನ್ನು ಮುಂಜಾನೆ ನಸುಕಿನಲ್ಲಿ ಜೋಳ ಬೀಸುತ್ತ ಜೈನಮಹಿಳೆಯರು ಹಾಡುತ್ತಿದ್ದರು. ಇಂತಹ ಹಾಡುಗಳು ಅಲ್ಲಿಯೇ ಮಲಗಿದ ತನ್ನ ಕರುಳುಕುಡಿಗಳಿಗೆ ಎರಡೂ ಬಗೆಯ ಸಂಸ್ಕಾರವನ್ನು (ಜಿನದೀಕ್ಷೆ ಪಡೆಯುವ ಮತ್ತು ಬಿಡುವ) ಕೊಡುತ್ತಿದ್ದವು. ಆದರೆ ಆಶ್ಚರ್ಯವೆಂದರೆ ಜೈನಧರ್ಮದಲ್ಲಿ ಮಹಿಳೆಯರಿಗೂ ಕೂಡಾ ಸನ್ಯಾಸಿನಿಯರಾಗುವ ಅವಕಾಶವಿದೆ. ಅವರೂ ಕೂಡಾ ತಲೆ ಕೂದಲನ್ನು ಕಿತ್ತುಕೊಂಡು ಒಂದೇ ಹೊತ್ತು ಅಂಗೈಯಲ್ಲಿ ಊಟಮಾಡಿ ಒಂದೇ ಮಗ್ಗುಲಲ್ಲಿ ಮಲಗುತ್ತಾರೆ. ಆದರೆ ಮಗಳನ್ನು ಜಿನದೀಕ್ಷೆಗೆ ಹೋಗಬೇಡ ಎಂದು ಹೇಳುವ ಒಂದೇ ಒಂದು ಜನಪದ ಹಾಡು ಇಲ್ಲ. ಯಾಕೆ? ಮಗಳು ಸನ್ಯಾಸಿನಿ ಆದರೂ ತಾಯಿಯ ಕರುಳು ಒದ್ದಾಡುತ್ತದೆ. ಆದರೆ ಅದಕ್ಕಿಂತ ಕಷ್ಟದ ದಾರಿ ಅವಳ ಬದುಕಿನಲ್ಲಿ ಇದೆ ಎನ್ನುವ ಸತ್ಯ ಆ ತಾಯಿಗೆ ಮಗಳು ಸಂಸಾರದಲ್ಲಿ ಇದ್ದು ಕಷ್ಟ ಪಡುವುದಕ್ಕಿಂತ ಸನ್ಯಾಸಿನಿಯಾಗಿ ಕಷ್ಟ ಪಟ್ಟರೆ ಒಳಿತು ಎಂದು ಅನಿಸಿರ ಬೇಕು. ಮಗಳಿಗೆ ಹಾಲು ಸೋಸು, ನೀರು ಸೋಸು, ಜಿನಧರ್ಮದ ನೆರಳಲ್ಲಿ ನಡೆ, ಎಂದು ಉಪದೇಶ ಮಾಡುತ್ತಾಳೆಯೇ ವಿನಾ ದೀಕ್ಷೆ ಬಗ್ಗೆ ಚಕಾರ ಎತ್ತುವುದಿಲ್ಲ. ಅಲ್ಲದೆ ಜೈನಧರ್ಮದಲ್ಲಿ ಕೆಲವು ಕಾಲ ಸಹಗಮನ ಪದ್ಧತಿ ಜಾರಿಯಲ್ಲಿತ್ತು. ರನ್ನ ಕವಿಯ ಕೆಲವು ಪದ್ಯದ ಸಾಲುಗಳನ್ನು (ಮಹಾಸತಿ ಸಮುಚಿತ ಆಚಾರ, ಗುಂಪೆಲ್ಲಂ ಪೊಗಳೆ, ಅತ್ತಿಮಬ್ಬೆಯ ಅಕ್ಕ ಗುಂಡಮಬ್ಬೆಯ ಸಹಗಮನವನ್ನು ನೋಡಿ ಕವಿ ರನ್ನ ಹೇಳಿದ ಪದ್ಯ) ಬಿಟ್ಟರೆ ಜನಪದ ಅದಕ್ಕೆ ದಿವ್ಯ ಮೌನವನ್ನು ವಹಿಸಿರುವದು ಕುತೂಹಲಕಾರಕವಾಗಿದೆ.
ಜೈನ ಸಮುದಾಯ: ಸಂಸ್ಕೃತಿ ಮಹಿಳೆ
ಡ) ಸುರಗಿ:
ಮದುವೆಯಲ್ಲಿ ಹೆಣ್ಣುಮಕ್ಕಳು ಬಹಳ ಸಂತೋಷದಿಂದ ನಡೆಸಿಕೊಡುವ ಕಾರ್ಯಕ್ರಮವೆಂದರೆ ಸುರಗಿ ಕೊಡುವ ಕಾರ್ಯಕ್ರಮವಾಗಿದೆ. ಮಾಂಗಲ್ಯಧಾರಣೆ ಮತ್ತು ಅಕ್ಷತಾರೋಪಣ ಕಾರ್ಯಕ್ರಮವಾದ ಮೇಲೆ ಹೆಣ್ಣಿನ (ವಧುವಿನ) ಚಿಕ್ಕಪ್ಪ ಅಥವಾ ದೊಡ್ಡಪ್ಪ ಅಥವಾ ಅವರು ಯಾರೂ ಇರದಿದ್ದರೆ ಸ್ವತಃ ತಂದೆ-ತಾಯಿ ಬಂದು ಅಳಿಯನ ಪಾದ ತೊಳೆದು ಧಾರೆ ಎರೆಯುವ ಕಾರ್ಯಕ್ರಮಗಳು ಮದುವೆ ಮಂಟಪದಲ್ಲಿ ನಡೆಯುತ್ತಿರುವಾಗಲೇ ಸುರಗಿ ಕೊಡುವ ಕಾರ್ಯಕ್ರಮ ಸುರು ಆಗುತ್ತದೆ. ಇದಕ್ಕಾಗಿ ಮದುವೆಯ ಮುಂಚೆಯೇ ಹೆಣ್ಣಿನ ಕಡೆಯವರು ಹಲವಾರು ತಿಂಡಿಗಳನ್ನು ಮಾಡಿ ಇಟ್ಟುಕೊಂಡಿರುತ್ತಾರೆ. ಅವೆಲ್ಲ ಪ್ರಾದೇಶಿಕ, ಸಿಹಿ ಮತ್ತು ಖಾರದ ತಿಂಡಿಗಳಾಗಿರುತ್ತವೆ. ಅವನ್ನು ಒಂದೊಂದು ತಾಟಿನಲ್ಲಿ ಹಾಕಿ-ಇಪ್ಪತ್ತರಿಂದ ಮೂವತ್ತು ತಾಟುಗಳಿರುತ್ತವೆ-ಒಬ್ಬೊಬ್ಬ ಹುಡುಗನ ಕೈಯಲ್ಲಿ ಕೊಡುತ್ತಾರೆ. ಅವರೆಲ್ಲಾ ಎರಡು ಸಾಲುಗಳಲ್ಲಿ ನಿಂತ ಬಳಿಕ ಮಹಿಳೆಯೊಬ್ಬಳು ತುಂಬಿದ ಕೊಡ ಹೊತ್ತು ನಿಲ್ಲುತ್ತಾಳೆ. ಅವಳ ಮಗ್ಗುಲಲ್ಲಿ ಅವಳ ಗಂಡ ಯಾವುದಾದರೂ ಒಂದು ಸಿಹಿ ತಿಂಡಿಯನ್ನು ಬಿದಿರಿನ ಬುಟ್ಟಿಯಲ್ಲಿ ಹಾಕಿ ಹಿಡಿದುಕೊಂಡಿರುತ್ತಾನೆ. ಮುಂದೆ ವಾದ್ಯಸಮೇತ ಈ ಮೆರವಣಿಗೆ ವರನ ಮನೆ ಅಂದರೆ ಹಂದರದ ಕಡೆಗೆ ಹೋಗುತ್ತದೆ. ಅಲ್ಲಿ ಅವರನ್ನು ಇದಿರುಗೊಳ್ಳಲು ದಂಪತಿ ಸಮೇತವಾಗಿ ಬೀಗರು ನಿಂತಿರುತ್ತಾರೆ.
ಅವರನ್ನು ಎದುರುಗೊಂಡು ಸುರಗಿ ಹೊತ್ತ ಮಹಿಳೆಗೆ ಸೀರೆ ಮತ್ತು ಖಣ ಉಡುಗೊರೆಯಾಗಿ ಕೊಡುತ್ತಾರೆ. ಹೆಣ್ಣಿನ ಕಡೆಯವರು ಮಾಡಿದ ತಿಂಡಿಗಳು ಈ ಊರಲ್ಲಿ ಮೆರವಣಿಗೆಯಾಗುವುದರಿಂದ ಅವರ ಅಡುಗೆ ಸಂಸ್ಕಾರ, ಪರಿಣಿತಿ ಮತ್ತು ಶುಚಿತ್ವಗಳು ಇಲ್ಲಿ ಸಾರ್ವಜನಿಕರಿಂದ ಪರೀಕ್ಷೆಗೊಳಗಾಗುತ್ತವೆ. ಆದ್ದರಿಂದ ಸುರಗಿ ಸಾಮಾನುಗಳನ್ನು ತಯಾರು ಮಾಡುವ ಮಹಿಳೆಯರು ಇದನ್ನು ಬಹಳ ಮುತುವರ್ಜಿಯಿಂದ ಮಾಡುತ್ತಾರೆ. ಅಲ್ಲದೆ ಗಂಡನ ಮನೆಯಲ್ಲಿ ಇರಲಾರದ ವಿಶೇಷವಾದ ತಿಂಡಿಗಳನ್ನು ಮಾಡಿ ಬೀಗರ ಊರಲ್ಲಿ ಮೆಚ್ಚುಗೆ ಮತ್ತು ಪ್ರತಿಷ್ಠೆಯನ್ನು ಉಂಟು ಮಾಡುವುದಕ್ಕಾಗಿ ಪೈಪೋಟಿ ನಡೆಯುತ್ತದೆ. ತಿಂಡಿಗಳೊಂದಿಗೆ ಇತರ ಸಾಮಾನುಗಳು ಅಂದರೆ ವಧು ಮತ್ತು ಅವಳ ಗೆಳತಿಯರು ಮಾಡಿದ ವಿಶೇಷವಾದ ಗೃಹ ಅಲಂಕರಣ ಸಾಮಾನುಗಳನ್ನು ಕೂಡಾ ಸುರಗಿಯಲ್ಲಿ ಕೊಡುತ್ತಾರೆ. ಇದರಿಂದ ಕೂಡಾ ತಮ್ಮ ಊರಿಗೆ ಸೊಸೆಯಾಗಿ ಬಂದವಳ ಕುಶಲತೆಯನ್ನು ಆ ಊರಿನ ಜನ ನೋಡಿ ಮೆಚ್ಚಿಕೊಳ್ಳುತ್ತಾರೆ. ಇತ್ತೀಚೆಗೆ ಸುರಗಿ ವಸ್ತುಗಳನ್ನು ನಗರಗಳಿಂದ ಕೊಂಡು ತಂದು ಪ್ರದರ್ಶನಮಾಡಿ ಕೊಡಲಾಗುತ್ತಿದೆ. ತಿಂಗಳಾನುಗಟ್ಟಲೆ ತಿಂಡಿ ಮಾಡುವ, ಅಲಂಕಾರಿಕ ವಸ್ತುಗಳನ್ನು ಹೆಣೆಯುತ್ತ ಕೊಡ್ರುವ ಸಂಯಮ ಮತ್ತು ಪುರಸೊತ್ತು ಈಗಿನ ಕಾಲದ ಹುಡುಗಿಯರಲ್ಲಿ ಇಲ್ಲ. ಅಲ್ಲದೆ ಈಗ ಮನೆಯ ಅಲಂಕಾರದ ವಿನ್ಯಾಸಗಳೂ ಕೂಡಾ ಬದಲಾಗಿದ್ದರಿಂದ ಯಾರೂ ಅಂತಹ ಅಲಂಕಾರ ವಸ್ತುಗಳನ್ನು ಮಾಡುತ್ತ ಕೂಡ್ರುವದಿಲ್ಲ. ಗ್ರಾಮಗಳು ನಾಗರಿಕತೆಗೆ ಒಳಗಾಗುತ್ತಿರುವುದರಿಂದ ಮನೆಯ ವಿನ್ಯಾಸ, ಅಲಂಕರಣ ವಸ್ತುಗಳು ಹಾಗೂ ತಿನ್ನುವ ತಿಂಡಿಪದಾರ್ಥಗಳು ಬದಲಾಗಿ ಮದುವೆಯ ಮುಂಚೆ ಹೆಣ್ಣು ಮಕ್ಕಳಿಗೆ ಯಾವುದೇ ಕೆಲಸ ಇಲ್ಲದಂತೆ ಆಗಿದೆ.
ಇಡೀ ಸುರಗಿ ಕೊಡುವ ಕಾರ್ಯಕ್ರಮದಲ್ಲಿ ಸುರಗಿ ಕೊಡ ಹೊತ್ತ ಮಹಿಳೆ ಪ್ರಮುಖವಾಗಿರುವದು ವಿಶೇಷವಾಗಿದೆ. ಅದು ತುಂಬಿದ ಕೊಡವಾಗಿರುವುದರಿಂದ ಹೆಣ್ಣು ಕೊಟ್ಟವರು ಪಡೆದುಕೊಂಡವರ ಮನೆಗೆ ಸೌಖ್ಯವನ್ನು ಆಶಿಸಿಯೇ ಅದನ್ನು ಕೊಡುತ್ತಾರೆ. ಗ್ರಾಮಜಗತ್ತಿನಲ್ಲಿ ತುಂಬಿದ ಕೊಡ ಯಾವಾಗಲೂ ಶುಭ ಸೂಚಕವಾದುದಾಗಿದೆ. ಹೊತ್ತು ಮುಳುಗುವ ಸಮಯದಲ್ಲಿ ಮನೆಯಲ್ಲಿ ಒಂದು ತುಂಬಿದ ಕೊಡ ಇರದಿದ್ದರೆ ಕೊನೆಯ ಪಕ್ಷ ಒಂದು ಸಣ್ಣ ತಂಬಿಗೆಯನ್ನಾದರೂ ಆ ಮನೆಯ ಗೃಹಿಣಿಯಾದವಳು ಅಲ್ಲಿ ತುಂಬಿ ಇಟ್ಟಿರುತ್ತಾಳೆ. ಆ ಸಮಯದಲ್ಲಿ ಮನೆಗೆ ಲಕ್ಷ್ಮಿ ಬರುವ ಸಮಯವೆಂದು ಗ್ರಾಮಸ್ಥರು ಭಾವಿಸುತ್ತಾರೆ. ಇದನ್ನು ಗ್ರಾಮಜಗತ್ತಿನೊಂದಿಗೆ ಮಿಳಿತವಾಗಿರುವ ಜೈನ ಸಮಾಜ ಕೂಡಾ ಮನ್ನಿಸಿ ಆಚರಿಸುತ್ತ ಬಂದಿದೆ. ಬಹುಶಃ ಇದೇ ಆಶಯವು ಸುರಗಿ ಕೊಡುವ ಸಂಪ್ರದಾಯದಲ್ಲಿ ಇದೆ ಎಂದು ನಾವು ತಿಳಿಯಬಹುದಾಗಿದೆ.
ಜೈನರಲ್ಲಿ ಮದುವೆಯ ಸಂಪ್ರದಾಯಗಳು ಪ್ರಾದೇಶಿಕ ಭಿನ್ನತೆಯನ್ನು ಹೊಂದಿವೆ. ದಕ್ಷಿಣ ಕನ್ನಡದ ತುಳುನಾಡ ಜೈನರಲ್ಲಿ ಹೀಗೆ ಮೇಲೆ ಹೇಳಿದ ಆಚರಣೆಗಳು ಇಲ್ಲ. ಬದಲಾಗಿ ಅಲ್ಲಿ “ತಾಳಿಬಂಧ ಪ್ರಸ್ತ” “ತೋರಣ ಮುಹೂರ್ತ” “ಹೋಮ ಮತ್ತು ಸಪ್ತ ಪದಿ”ಗಳು ನಡೆಯುತ್ತವೆ.
ತಾಳಿಬಂಧ ಪ್ರಸ್ತವೆಂದರೆ ಮದುಮಗಳಿಗೆ ಮಾಡಿಸಿದ ತಾಳಿಯನ್ನು ಹಿರಿಯ ಮುತ್ತೈದೆಯರು ಕೂಡಿಕೊಂಡು ಪೂಜಿಸಿ ಅದು ಎಂದೆಂದೂ ಚಿರಾಯುವಾಗಲಿ ಎನ್ನುವ ಆಶಯದೊಂದಿಗೆ ಆಶೀರ್ವದಿಸುತ್ತಾರೆ. ತೋರಣ ಮೂಹೂತ್ ಕೂಡಾ ಮಹಿಳಾ ಪ್ರಧಾನವಾದ ಒಂದು ಆಚರಣೆಯಾಗಿದೆ. ಮಾವಿನ ಎಲೆಯ ತೋರಣ ಮಾಡಿ ಗಂಡು ಹೆಣ್ಣು ಚಿರಕಾಲ ಬಾಳಲಿ ಎಂಬ ಸಂಕಲ್ಪದೊಂದಿಗೆ ಮುತ್ತೈದೆಯರು ಅದನ್ನು ಪೂಜಿಸುತ್ತಾರೆ. ತಾಳಿಬಂಧ ಪ್ರಸ್ತ ಗೋದೂಳಿ ಸಮಯದಲ್ಲಿ ಆದರೆ, ತೋರಣ ಮೂಹೂರ್ತ ಮುಂಜಾನೆ ಮತ್ತು ಸಂಜೆ ನಡೆಯುತ್ತದೆ.
ದಕ್ಷಿಣ ಕನ್ನಡದಲ್ಲಿ ಇನ್ನೊಂದು ಬಗೆಯ ಮದುವೆ ಸಂಪ್ರದಾಯ ಕೂಡಾ ಇದೆ. ಅದೇ ಪೋಡಶ ವಿಧಾನ ಮದುವೆ. ಇದೊಂದು ಶುದ್ಧ ಧಾರ್ಮಿಕ ಚೌಕಟ್ಟಿನಲ್ಲಿ ನಡೆಯುವ ಮದುವೆಯಾಗಿದೆ. ಎಂದಿನಂತೆ ಇಲ್ಲಿಯೂ ಕೂಡಾ ಮಹಿಳೆಯದೇ ಪ್ರಧಾನ ಪಾತ್ರವಿದೆ.
ಮದುವೆಯ ಈ ಎಲ್ಲ ಆಚರಣೆಗಳು ಜೈನಸಮುದಾಯಗಳು ವಾಸಿಸುತ್ತ ಬಂದಿರುವ ಆಯಾ ಪ್ರದೇಶದ ಸಂಸ್ಕೃತಿಯೊಂದಿಗೆ ಮಿಳಿತವಾಗಿ ಬಂದಿವೆ. ಆ ಎಲ್ಲ ಆಚರಣೆಗಳು ಕರ್ನಾಟಕದ ಎಲ್ಲ ಸಮುದಾಯಗಳು ಕಡ್ಡಾಯವಾಗಿ ಮಾಡುವ ಆಚರಣೆಗಳೇನಲ್ಲ. ಆಯಾ ಪ್ರದೇಶದ ಸಂಸ್ಕೃತಿಯೊಂದಿಗೆ ಮಿಳಿತವಾಗಿರುವ ಕೃಷಿಯನ್ನೇ ಅವಲಂಬಿಸಿರುವ ಜೈನಸಮುದಾಯಗಳು ಅಲ್ಲಿ ರೂಢಿಗತವಾಗಿರುವ ಇಂತಹ ಅನೇಕ ಪ್ರಾದೇಶಿಕ ನಡಾವಳಿಕೆಗಳನ್ನು ಯಾವುದೋ ಕಾಲದಲ್ಲಿ ಅನುಸರಿಸುತ್ತ ಬಂದಿದ್ದಾರೆ. ಇಂತಹ ಆಚರಣೆಗಳನ್ನು ಅದೇ ಪ್ರದೇಶದಲ್ಲಿ ಬದುಕುತ್ತಿರುವ ಇತರ ಸಮುದಾಯಗಳಿಂದ ಇವರು ಪಡೆದುಕೊಂಡಿರಬಹುದು. ಸಮುದಾಯಗಳ ಸಾಂಸ್ಕೃತಿಕ ಚಲನೆಯಲ್ಲಿ ಚಂದ ಕಂಡದ್ದನ್ನು ಮತ್ತು ಉತ್ತಮವಾಗಿರುವುದನ್ನು ತನ್ನೊಂದಿಗೆ ಮಿಳಿತಗೊಳಿಸಿಕೊಳ್ಳುವ ಕ್ರಿಯೆ ಅಬಾಧಿತವಾಗಿ ನಡೆಯುತ್ತಲೇ ಇರುತ್ತದೆ. ಕಾಲಾಂತರದಲ್ಲಿ ಕೆಲವು ಬಿಟ್ಟು ಹೋಗಬಹುದು ಅಥವಾ ಇನ್ನೂ ಕೆಲವು ಕೂಡಿಕೊಳ್ಳಬಹುದು. ಈ ಆದಾನ-ಪ್ರಧಾನವು ಯಾವ ಕಾಲಘಟ್ಟದಲ್ಲಿ ನಡೆಯಿತು? ಯಾಕಾಗಿ ನಡೆಯಿತು? ಎಂಬುದರ ಶೋಧವೇ ಒಂದು ಅಧ್ಯಯನವಾಗಬಹುದು. ಅದೇನೇ ಇರಲಿ, ಪ್ರತಿಯೊಂದು ಇಂತಹ ಆಚರಣೆಗಳಲ್ಲಿ ಮಹಿಳೆ ಇರುವುದನ್ನು ಕಡ್ಡಾಯಗೊಳಿಸಿರುವುದು ಮಾತ್ರ ಅನುಕರಣೀಯವಾಗಿದೆ. ಗ್ರಾಮ ಸಮುದಾಯಗಳಲ್ಲಿ ಮಿಳಿತವಾಗಿರುವ ಜೈನಕುಟುಂಬಗಳು ಅಲ್ಲಿಯ ಸಂಸ್ಕೃತಿಯೊಂದಿಗೆ ತಾವೂ ಸಹ ಮಿಳಿತವಾಗಿದ್ದೇವೆ ಎಂದು ತೋರಿಸುವ ಇಂತಹ ಆಚರಣೆಗಳು ರೂಢಿಯಲ್ಲಿ ಬಂದಿದ್ದರೂ ಬಂದಿರಬಹುದು.
ಈಗ ಕಾಲ ಬದಲಾಗುತ್ತಿದೆ. ಮೊದಲೆಲ್ಲ ಏಳು ದಿನಗಳ ವರೆಗೆ ಮದುವೆ ನಡೆಯುತ್ತಿದ್ದವು. ಅದೆಲ್ಲ ಹೋಗಿ ಒಂದು ದಿನಕ್ಕೆ ಬಂದು ನಿಂತು ಈಗ ಒಂದು ಗಂಟೆಯಲ್ಲಿ ಮದುವೆ ಕಾರ್ಯ ಮುಗಿದು ಹೋಗುತ್ತಿದೆ. ಬೆಳಗಾಂವ, ವಿಜಾಪುರ ಮತ್ತು ಬಾಗಲಕೋಟ ಜಿಲ್ಲೆಗಳಲ್ಲಿ ಹೆಚ್ಚಾಗಿ ಮಹಾರಾಷ್ಟ್ರದೊಂದಿಗೆ ಸಂಬಂಧ ಮಾಡುವ ಪ್ರದೇಶದಲ್ಲಿ ಹೊಸ ಮದುವೆ ಸಂಪ್ರದಾಯವೊಂದು ಜಾರಿಯಲ್ಲಿ ಬಂದಿದೆ. ವಿಶೇಷವಾಗಿ ಇದನ್ನು ಜೈನರು ಮಾತ್ರ ಮಾಡತೊಡಗಿದ್ದಾರೆ. ಅದೇ ಯಾದಿ ಮೇ ಶಾದಿ.
೧೦.೨ ಯಾದಿ ಮೇ ಶಾದಿ:
ಇದೊಂದು ತರಹದ ಅವಸರದ ಮದುವೆಯಾಗಿದೆ. ಉತ್ತರಕರ್ನಾಟಕದ ಕೆಲವು ಜಿಲ್ಲೆಗಳಲ್ಲಿ ಮತ್ತು ಮಹಾರಾಷ್ಟ್ರದ ದಕ್ಷಿಣ ಭಾಗದ ಜಿಲ್ಲೆಗಳಲ್ಲಿ ಈ ಯಾದಿಮೇ ಶಾದಿ ಮದುವೆ ಪದ್ಧತಿಯನ್ನು ಸದ್ಯಕ್ಕೆ ಜೈನರು ಮಾತ್ರ ನಡೆಸಿಕೊಂಡು ಬರುತ್ತಿದ್ದಾರೆ. ಇದು ಮೂಲದಲ್ಲಿ ಮಹಾರಾಷ್ಟ್ರದ ಜೈನರಿಂದ ಪ್ರಾರಂಭವಾಯಿತು. ಆದ್ದರಿಂದ ಅವರೇ ಇಟ್ಟ ಮರಾಠಿ ಭಾಷೆಯಲ್ಲಿಯ ಹೆಸರು ಇಂದು ಕನ್ನಡದಲ್ಲೂ ಪ್ರಚಾರದಲ್ಲಿ ಇದೆ. ಯಾದಿಮೆ ಶಾದಿ ಹಣ ಉಳಿಸುವ, ಶ್ರಮವನ್ನು ಉಳಿಸುವ ಅವಸರದ ಮದುವೆಯಾಗಿದೆ. ಒಂದು ಅರ್ಥದಲ್ಲಿ ಇದು ಒಪ್ಪಂದದ ಮದುವೆಯಾಗಿದೆ.
ಮದುವೆ ಎನ್ನುವದು ಒಂದು ಗಂಡು ಮತ್ತು ಒಂದು ಹೆಣ್ಣು ಕೂಡಿ ಸಂಸಾರ ಮಾಡಲು ಬೇಕಾದ ಸಾರ್ವತ್ರಿಕ ಒಪ್ಪಿಗೆಯಾಗಿದೆ. ಅದು ಎಷ್ಟೇ ಸಾರ್ವಜನಿಕವಾಗಿದ್ದು ಮುಂದೆ ಆ ದಂಪತಿಗಳಲ್ಲಿ ಜಗಳ ಬರದಂತೆ ಸಮಾಜ ನೋಡಿಕೊಳ್ಳುವ ಭರವಸೆ ಗ್ರಾಮಸಮುದಾಯದಲ್ಲಿ ಇದ್ದರೂ ಕೂಡಾ ಮದುವೆಯ ಮುಂಚೆ ಎರಡೂ ಕಡೆಯ ಹಿರಿಯರುಗಣ್ಯರು ಕೂಡಿಕೊಂಡು ಒಂದು ಯಾದಿ (List) ಬರೆದು ಯಾರು ಯಾರಿಗೆ ಏನೇನು ಕೊಡಬೇಕು ಮತ್ತು ಯಾವ ಸಮಯದಲ್ಲಿ ಕೊಡಬೇಕು (ಯಾವ ಮಿತಿಯಲ್ಲಿ) ಎನ್ನುವ ಕರಾರು ಪತ್ರ ಬರೆದು ಗುರು-ಹಿರಿಯರ ಸಹಿ ಮಾಡಿಸಿ ದ್ವೀ ಪ್ರತಿ ಮಾಡಿ ಪರಸ್ಪರ ವಿನಿಮಯ ಮಾಡಿಕೊಳ್ಳುತ್ತಾರೆ. ಜೈನರಲ್ಲಿ ನಡೆಯುವ ಯಾವುದೇ ಮದುವೆಯಲ್ಲಿ ಈ ಯಾದಿಪತ್ರವನ್ನು ತಪ್ಪದೇ ಬರೆಯಲಾಗುತ್ತದೆ. ಇದೊಂದು ರೀತಿಯ Registration ಇದ್ದ ಹಾಗೆ. ಮುಂದೆ ನ್ಯಾಯ ನಿಬಾಧಿಗಳು ಬಂದರೆ ಈ ಯಾದಿಯಲ್ಲಿಯ ಕರಾರುಗಳನ್ನು ಓದಿ ಹಿರಿಯರು ನ್ಯಾಯ ಕೊಡುವ ಪದ್ಧತಿ ಇತ್ತು. ಆದರೆ ಇಂದು ಯಾದಿ ಬರೆಯಲು ಕುಳಿತ ಆ ಕೆಲವೇ ಗಣ್ಯರ ನಡುವೆ ದಿಢೀರ್ ಮದುವೆ ಮಾಡಲಾಗುತ್ತದೆ. ಇದೇ ಯಾದಿ ಮೇ ಶಾದಿ.
ಯಾದಿ ಮೇ ಶಾದಿ ಯಾಕೆ?:
ಜೈನರು ಪಾಲಿಸಬೇಕಾದ ಅನೇಕ ಆಚಾರಗಳಲ್ಲಿ ಅಪರಿಗ್ರಹ ಅತ್ಯಂತ ಮಹತ್ವದ್ದಾಗಿದೆ. ಅಪರಿಗ್ರಹ ಎಂದರೆ ಸಂಗ್ರಹಬುದ್ಧಿಯನ್ನು ಬಿಡುವದು. ಅದಕ್ಕಾಗಿಯೇ ಜೈನಮುನಿಗಳು ತೀರ ಕಟ್ಟು ನಿಟ್ಟಿನ ಅಪರಿಗ್ರಹ ಸಾಧನೆಯನ್ನು ಮಾಡುವುದಕ್ಕಾಗಿ ತಮ್ಮ ಹತ್ತಿರ ಕಮಂಡಲ, ಪಿಂಚ ಮತ್ತು ಪುಸ್ತಕಗಳ ಹೊರತಾಗಿ ಏನನ್ನೂ ಇಟ್ಟುಕೊಳ್ಳುವುದಿಲ್ಲ. ಆದ್ದರಿಂದಲೇ ಅವರು ನಿರ್ಗ್ರಂಥರಾಗಿ ಸಂಚರಿಸುತ್ತಾರೆ. ಆದರೆ ಮುನಿಧರ್ಮವೇ ಬೇರೆ, ಶ್ರಾವಕ ಧರ್ಮವೇ ಬೇರೆ. ಹೊರ ಸಮಾಜ ಶ್ರಾವಕರನ್ನು ನಿರಂತರವಾಗಿ ಬೆಲೆಯುಳ್ಳ ವಸ್ತುಗಳಿಗಾಗಿ ಆಶೆ ಪಡುವಂತೆ ಮಾಡುತ್ತಿರುತ್ತದೆ. ಅದಕ್ಕೆ ಜೈನ ಮಹಿಳೆ ಹೊರತಾಗಿಲ್ಲ. ಜೈನ ಮಹಿಳೆಯರು ಎಷ್ಟೇ ಧಾರ್ಮಿಕ ಶ್ರದ್ಧೆಯನ್ನು ರೂಢಿಸಿಕೊಂಡು ಜೈನ ಧರ್ಮದ ಉಳಿವಿಗೆ ಕಾರಣರಾಗಿದ್ದರೂ ಕೂಡಾ ಒಳ ಒಳಗೆ ಮಹಾ ಪರಿಗ್ರಹಿಗಳಾಗಿದ್ದಾರೆ. ಸಂಗ್ರಹ ಬುದ್ಧಿಯನ್ನು ಬೆಳೆಸಿಕೊಂಡಿರುವ ಜೈನಮಹಿಳೆಯರು ಬಂಗಾರ, ಆಸ್ತಿ, ರೇಶಿಮಜೆ ಸೀರೆ ಇಂತಹದ್ದಕ್ಕೆಲ್ಲಾ ಆಶೆ ಪಡುತ್ತಾರೆ. ಜೈನಮಹಿಳೆಯರಲ್ಲಿ ಈ ಪರಿಗ್ರಹ(ಸಂಗ್ರಹದ ಆಶೆ) ಬುದ್ಧಿ ಎಷ್ಟು ಬೆಳೆದಿದೆ ಎಂದರೆ ತಮ್ಮ ಸೊಸೆ ತನ್ನ ತವರು ಮನೆಯಿಂದ ಎಷ್ಟು ತಂದರೂ ಕೂಡಾ ಅವಳಿಗೆ ಶಾಂತಿ, ಸಮಾಧಾನ ಇಲ್ಲವಾಗಿದೆ.
ಅವಳ ಈ ಬಗೆಯ ಪರಿಗ್ರಹತ್ವದ ಪರಿಣಾಮದಿಂದ ಜೈನಸಮಾಜ ತನ್ನದೇ ಆದ ಧರ್ಮಪ್ರಣಾಳಿಕೆಯ ವಿರುದ್ಧಗತಿಯಲ್ಲಿ ಚಲಿಸತೊಡಗಿದೆ. ರೇಶಿಮೆ ಸೀರೆ, ಬಂಗಾರ ವಸ್ತು, ಒಡವೆಗಳ ಮೋಹಿಯಾಗಿ ಜೈನ ಮಹಿಳೆಯರು ತಮ್ಮ ಸೊಸೆಯಂದಿಯರನ್ನು ಅತ್ಯಂತ ಕ್ರೂರವಾಗಿ (ಜೈನರು ಮತ್ತು ಕ್ರೂರತನ!!) ನಡೆಸಿಕೊಳ್ಳತೊಡಗಿದರು. ಇದರಿಂದ ಹೆಣ್ಣು ಹೆತ್ತು ಹೊತ್ತು ಮದುವೆ ಮಾಡಿ ಕೊಟ್ಟ ಮೇಲೆ ಅವಳ ಸಂಸಾರ ಸುಖವಾಗಿ, ಶಾಂತವಾಗಿ ನಡೆಯುತ್ತದೆಯೇ? ಎನ್ನುವ ಆತಂಕ ಜೈನಸಮಾಜಕ್ಕೆ ಕಾಡತೊಡಗಿತು. ಪರಿಣಾಮವಾಗಿ ಹೆಣ್ಣು ಭ್ರೂಣ ಹತ್ಯೆ ವ್ಯಾಪಕವಾಗಿ ಜೈನರಲ್ಲಿ ಸದ್ದಿಲ್ಲದೆ ನಡೆಯಿತು. ಹೆಣ್ಣನ್ನು ಹಡೆಯುವದಾದರೂ ಯಾಕೆ? ಎನ್ನುವ ನಿರಾಶೆಯಿಂದ ಸದ್ದಿಲ್ಲದೇ ಗುಪ್ತವಾಗಿ ಈ ಕ್ರಿಯೆ ನಡೆದು ನಡೆದು ಇಂದು ಜೈನಸಮಾಜ ಅತ್ಯಂತ ಶೋಚನೀಯ ಪರಿಸ್ಥಿತಿಯಲ್ಲಿದೆ. ಎರಡು ಗಂಡಿಗೆ ಒಂದು ಹೆಣ್ಣು ಅನುಪಾತ (Ratio) ಇದೆ. ಪರಿಣಾಮ ಗಂಡಿಗೆ ಸೂಕ್ತವಾದ ವರ ಸಿಗದೆ ಸಮಾಜದವರು ಪರದಾಡತೊಡಗಿದ್ದಾರೆ. ಎಲ್ಲರೂ ಶೋಷಣೆ ತಪ್ಪಿಸುವ ಸಲುವಾಗಿ ಗಂಡು ಹಡೆಯುವವರೇ ಆದರೆ ಅವಕ್ಕೆಲ್ಲಾ ಹೆಣ್ಣನ್ನು ಎಲ್ಲಿಂದ ತರುವದು? ಇಂತಹ ಪರಿಸ್ಥಿತಿ ಸಮಾಜಕ್ಕೆ ಬಂದಿದೆ ಎನ್ನುವದು ಎಲ್ಲರಿಗೂ ಮನವರಿಕೆಯಾಗಿದ್ದರೂ ಕೂಡಾ ಯಾವ ಅತ್ತೆಯರೂ ತಮ್ಮ ಮನೆಗೆ ಬಂದ ಸೊಸೆಯನ್ನು ಕಾಡದೇ ಬಿಡುವುದಿಲ್ಲ. ಮತ್ತೊಬ್ಬರ ಮನೆಗೆ ಸೊಸೆಯಾಗಿ ಹೋಗಿರುವ ತಮ್ಮ ಮಗಳ ಚಿಂತೆ ಮಾಡುವ ಇವರು ತಮ್ಮ ಮನೆಗೆ ಬಂದಿರುವ ಹೆಣ್ಣು ಕೂಡಾ ಇನ್ನೊಬ್ಬರ ಮಗಳು ಅವರ ತಂದೆ-ತಾಯಿಗೆ ತಮ್ಮ ಮಗಳ ಬಗ್ಗೆ ಕಾಳಜಿ ಇದೆ  ಎನ್ನುವುದನ್ನು ಮರೆತು ಕ್ರೂರತನವನ್ನು ಪ್ರದರ್ಶಿಸುತ್ತಾರೆ. ಯಾಕೆ ಹೀಗೆ? ಬಾಲ್ಯದಿಂದಲೆ ಅವರಿಗೆ ಮಾಡಿಸಿದ ಜೈನಸಂಸ್ಕಾರ ಅಹಿಂಸೆ, ಜಿನದೇವರ ಪೂಜೆ, ಸಂಯಮದ ಪಾಠಗಳು ಸೊಸೆಯನ್ನು ನಡೆಸಿಕೊಳ್ಳುವಾಗ ಗಮನಕ್ಕೆ ಯಾಕೆ ಬರುವದಿಲ್ಲ? ಇದಕ್ಕೆ ಮುಖ್ಯ ಕಾರಣವೆಂದರೆ ಬಹುತೇಕ ಮಹಿಳೆಯರು ಜೈನ ಸಂಸ್ಕಾರವನ್ನು ಮನಸಾರೆ ಮಾಡುವುದಿಲ್ಲ. ಮದುವೆ ಆಗುವಾಗ ಗಂಡಿನ ಕಡೆಯವರು ಕೇಳುತ್ತಾರೆ ಎನ್ನುವ ಒಂದೇ ಕಾರಣಕ್ಕೆ ನೋಂಪಿ, ವ್ರತ, ಮಂತ್ರಗಳ ಕಂಠಪಾಠವನ್ನು ಇವರು ಮಾಡಿದ್ದರಿಂದ ತಾವು ಸೊಸೆಯಾಗಿದ್ದಾಗ ಅನುಭವಿಸಿದ್ದ ಕಷ್ಟಗಳನ್ನು ತಮ್ಮ ಸೊಸೆಯ ಮೇಲೆ ತೀರಿಸಿಕೊಳ್ಳುತ್ತಾರೆ. ಇದರ ದುಶ್ಪರಿಣಾಮವನ್ನು ಸಮಾಜ ಈಗ ಎದುರುಗೊಳ್ಳುತ್ತಿದೆ. ಆದರೆ ಯಾರೂ ಸೊಸೆಗೆ ಆಗುತ್ತಿರುವ ಹಿಂಸೆಯನ್ನು ತಡೆಯುವ ನಿಟ್ಟಿನಲ್ಲಿ ಸಮಾಜ ಜಾಗೃತಿಯನ್ನು ಮಾಡುತ್ತಿಲ್ಲ.
ಇದರಿಂದ ಕನ್ಯೆ ನೋಡಿದ ತಕ್ಷಣವೇ ಬೇರೆ ಯೋಚನೆಗಳು ವರನ ಮನೆಯವರಿಗೆ ಬರದಿರುವಂತೆ ಅಂದೇ ಮದುವೆ ಮಾಡುವ ಪದ್ಧತಿ ನಡೆಯುತ್ತಿದೆ. ಅಂದರೆ ಸಾಂಪ್ರದಾಯಿಕವಾಗಿ ಯಾದಿ ಬರೆದು ಅಲ್ಲಿಯೇ ವಧು-ವರರನ್ನು ಕರೆಸಿ ಮದುವೆ ಮಾಡಿ ಬಿಡಲಾಗುತ್ತಿದೆ. ಇದರಿಂದಾಗಿ ಪ್ರಾರಂಭದಲ್ಲಿ ಹೇಳಿದ ಮದುವೆ ಸಂಪ್ರದಾಯ, ಆಚರಣೆಗಳು, ವಿಧಿ-ವಿಧಾನಗಳು ಇವೆಲ್ಲ ಇಲ್ಲವಾಗಿ ಮದುವೆ ಎನ್ನುವದು ಒಂದು ಒಪ್ಪಂದಕ್ಕೆ ಬಂದು ನಿಂತಿದೆ. ಇದರಿಂದ ಎರಡು ಬಗೆಯ ಅನುಕೂಲಗಳು ಉಂಟಾಗಿವೆ:
೧) ಮದುವೆಗಾಗಿ ಖರ್ಚು ಮಾಡಬೇಕಾದ ಹಣ ವಿನಾಕಾರಣ ಪೋಲಾಗುತ್ತಿತ್ತು. ಹಂದರ ಹಾಕಲು, ಸಮಾಜದವರಿಗೆ ಊಟ, ವಾದ್ಯ, ಮೋಜು ಮದಾಲಸಿ, ವಿಪರೀತ ಸಂಪ್ರದಾಯದಿಂದಾಗಿ ಪ್ರತಿಯೊಂದು ಕಾರ್ಯ ಮುಗಿದಾಗಲೂ ಕೊಡಬೇಕಾದ ಆಹೇರಿ ಇತ್ಯಾದಿ ತಪ್ಪಿ ಹೋಗಿದೆ.
೨) ಮದುವೆ ಸಿದ್ಧತೆಗಾಗಿ ಊರಲ್ಲಿ ಎಲ್ಲರೂ ತಮ್ಮ ಕೆಲಸ ಬಿಟ್ಟು ಈ ಮನೆಯಲ್ಲಿ ಬಂದು ನಿಲ್ಲಬೇಕಾಗುತ್ತಿತ್ತು. ಇಂದಿನ ಒತ್ತಡದ ದಿನಗಳಲ್ಲಿ ಹೀಗೆ ತಮ್ಮ ಕೆಲಸ ಬಿಟ್ಟು ಇವರ ಮನೆಗೆ ಬರುವುದು ನಿಂತು ಹೋಗಿ ಎಲ್ಲರಿಗೂ ಸಮಾಧಾನವಾಗಿದೆ.
ಈಗ ಬಂದಿರುವ ಯಾದಿ ಮೆ ಶಾದಿ ಸರಳ ಮದುವೆಯಿಂದಾಗಿ ಎಲ್ಲರೂ ನಿರಾಳರಾಗಿದ್ದಾರೆ. ಮುಖ್ಯವಾಗಿ ಹೆಣ್ಣು ಹೆತ್ತವರು ತಮ್ಮ ಮಗಳ ಮದುವೆ ಇಷ್ಟು ಸರಾಗವಾಗಿ ಆಗುತ್ತಿರುವುದಕ್ಕೆ ಸಂತೋಷ ಪಡುತ್ತಿದ್ದಾರೆ. ವಿಚಿತ್ರವೆಂದರೆ ತಮ್ಮ ಮನೆ ಮಗಳ ಮದುವೆ ಮತ್ತು ಅವಳ ಭಾವೀ ಸಂಸಾರದ ಬಗ್ಗೆ ಆತಂಕ ಪಟ್ಟು ಹೆಣ್ಣು ಹಡೆಯುವುದನ್ನೇ ನಿಲ್ಲಿಸಿ ಸಮಾಜದಲ್ಲಿ ಅಸಮಾನ ಅನುಪಾತವನ್ನು ಉಂಟು ಮಾಡಿದವರೇ ತಮ್ಮ ಮನೆಗೆ ಸೊಸೆಯಾಗಿ ಬಂದವಳು ಕೂಡಾ ಅಂತಹದೆ ಆತಂಕ ಮತ್ತು ಅತಂತ್ರದ ಭಾವದಿಂದ ತನ್ನ ಮನೆಗೆ ಬಂದಿದ್ದಾಳೆ ಎನ್ನುವುದನ್ನು ಯೋಚಿಸುವುದಿಲ್ಲ ಎನ್ನುವದು ಜೈನಸಮಾಜದಲ್ಲಿ ಆತಂಕವನ್ನು ಹುಟ್ಟಿಸುತ್ತಿದೆ. ಯಾದಿ ಮೆ ಶಾದಿ ಮದುವೆಗಳು ಈಗ ಉತ್ತರ ಕರ್ನಟಕದ ಬೆಳಗಾವಿ, ವಿಜಾಪುರ, ಬಾಗಲಕೋಟ ಜಿಲ್ಲೆಗಳಲ್ಲಿ ಜೈನ ಚತುರ್ಥರಲ್ಲಿ ಮಾತ್ರ ವ್ಯಾಪಕವಾಗಿ ಆಚರಣೆಯಲ್ಲಿವೆ. ಹಳೆಯ ಮೈಸೂರು, ಉತ್ತರ ಕನ್ನಡ ಮತ್ತು ದಕ್ಷಿಣ ಕನ್ನಡ ಜಿಲ್ಲೆಗಳಲ್ಲಿ ಹಾಗೀ ಜೈನ ಪಂಚಮ (ವ್ಯಾಪಾರಿ ಕುಲ) ಸಮಾಜಗಳಲ್ಲಿ ಇನ್ನೂ ಜಾರಿಯಲ್ಲಿ ಬಂದಿಲ್ಲ. ಇದಕ್ಕೆ ಬಹುಶಃ ಜೈನ ಪಂಚಮ ಸಮಾಜವು ಜೈನ ಚತುರ್ಥ ಸಮಾಜಕ್ಕಿಂತ ಆರ್ಥಿಕವಾಗಿ ಸದೃಢವಾಗಿರುವದು ಮತ್ತು ಆ ಸಮಾಜದಲ್ಲಿ ಸೊಸೆಯಂದಿರಿಗೆ ಚತುರ್ಥ ಸಮಾಜದಲ್ಲಿ ಇರುವಷ್ಟು ಕಿರುಕುಳ ಇಲ್ಲವಾಗಿದ್ದು ಹೆಣ್ಣು ಸಿಗುವದು ಸುಲಭವಾಗಿರುವುದು ಇದಕ್ಕೆ ಕಾರಣವಾಗಿರಬೇಕು. ಅಲ್ಲದೆ ಜೈನ ಚತುರ್ಥ ಸಮಾಜದಲ್ಲಿ ಇನ್ನೂ ಅನಕ್ಷರಸ್ಥ ಅತ್ತೆಯರು ಇರುವದು, ಸೊಸೆಯಂದಿರ ಶೋಷಣೆ ನಡೆಯುತ್ತಲೇ ಇರುವದು ಕಾರಣವಾಗಿ ಮದುವೆ ನಿಶ್ಚಿತಾರ್ಥ ಮಾಡಿ ಕೆಲವು ದಿನ ಬಿಡುವ ಧೈರ್ಯ ಇಲ್ಲದಿರುವದು ಈ ದಿಢೀರ್ ಮದುವೆ ನಡೆಯಲು ಕಾರಣವಾಗಿದೆ. ಇಂತಹ ಮದುವೆಗಳು ರಾತ್ರಿ ಹತ್ತು ಅಥವಾ ಹನ್ನೆರಡು ಗಂಟೆಯ ವರೆಗೂ ನಡೆಯುತ್ತಿವೆ. ಗೋಧೂಳಿ ಮುಹೂರ್ತ, ಶಾಸ್ತ್ರ, ಹೋಮ-ಹವನಗಳನ್ನು ನೆಚ್ಚಿಕೊಂಡು ಬಹಳಷ್ಟು ವಿಧಿ ವಿಧಾನಗಳಿಂದ ತಮ್ಮ ಮಕ್ಕಳನ್ನು ಮದುವೆ ಮಾಡಲು ಲುತ್ಸುಕರಾಗಿದ್ದ ಜೈನಸಮುದಾಯ ಎಲ್ಲ ಮೂಹೂರ್ತಗಳನ್ನು ಧಿಕ್ಕರಿಸಿ ತಮ್ಮ ಮಗನಿಗೆ ಹೆಣ್ಣು ಸಿಕ್ಕರೆ ಸಾಕು ಎನ್ನುವ ಹಂತಕ್ಕೆ ಬರಲು ಕಾರಣರಾಗಿರುವ ಮಹಿಳೆಯರು ಇಂದು ಅಪರ ಒತ್ತಡದಲ್ಲಿ ಇದ್ದಾರೆ. ಏಕೆಂದರೆ ಚತುರ್ಥ ಜೈನಸಮುದಾಯವು ಒಕ್ಕಲುತನವನ್ನೇ ತಮ್ಮ ಆರ್ಥಿಕ ಮೂಲವನ್ನಾಗಿಸಿಕೊಂಡು ಇಷ್ಟು ದಿನ ಜೀವನ ಸಾಗಿಸುತ್ತ ಬಂದಿದೆ. ಒಕ್ಕಲುತನವೆಂದರೆ ಎತ್ತು ಎಮ್ಮೆ ಹೊಲ ಮನಿ ಎನ್ನುತ್ತ ಸದಾ ಕಠಿಣವಾದ ಕೆಲಸದಲ್ಲಿ ಆ ಮನೆಗೆ ಬಂದ ಸೊಸೆ ತೊಡಗಬೇಕಾಗುತ್ತದೆ. ಇಂತಹ ಕೆಲಸ ಮಾಡಲು ಇಂದಿನ ಆಧುನಿಕ ಹುಡುಗಿಯರು ಒಪ್ಪುತ್ತಿಲ್ಲ. ಪರಿಣಾಮ ಏನಾಗಿದೆ ಎಂದರೆ ನೌಕರಿ ಇರುವ ವರ ಮಹಾಶಯನಿಗೆ ಮೊದಲ ಆದ್ಯತೆ. ಏಕೆಂದರೆ ನಗರಗಳಲ್ಲಿ ಆರಾಮವಾಗಿ ಇರಬಹುದು ಎನ್ನುವ ಕಾರಣ ಒಂದಾದರೆ, ಅಲ್ಲಿ ಹೊಲ ಮನೆ ಬಿಟ್ಟು ಅತ್ತೆಯಾದವಳು ಬರುವುದಿಲ್ಲ ಎನ್ನುವದು ನಿಜವಾದ ಕಾರಣವಾಗಿದೆ. ವ್ಯಾಪಾರ ಎರಡನೆಯ ಆದ್ಯತೆಯಾಗಿದೆ. ವ್ಯಾಪಾರ ಕೂಡಾ ನಗರ ವಲಯದಲ್ಲಿಯೇ ನಡೆದರೂ ಅದು ಅತಂತ್ರವಾದ ಉದ್ಯೋಗವಾಗಿದೆ. ಯಾವಾಗ ಬೇಕಾದರೂ ಹಾನಿ ಸಂಭವಿಸಿ ಬದುಕು ಅತಂತ್ರವಾಗಬಹುದು ಎನ್ನುವ ತರ್ಕ ಇದರ ಹಿಂದೆ ಇದೆ. ಇನ್ನು ಮೂರನೆ ಪ್ರಕಾರವಾದ ಒಕ್ಕಲುತನ ಮಾಡುವ ವರನಿಗೆ ಹೆಣ್ಣು ಸಿಗಲಾರದ ಪರಿಸ್ಥಿತಿ ಈಗ ನಿರ್ಮಾಣವಾಗಿದೆ. ಆತ ಎಷ್ಟೇ ಶ್ರೀಮಂತನಾಗಿದ್ದರೂ ಕೂಡಾ ಗ್ರಾಮದಲ್ಲಿಯೇ ಬೆಳೆದ ಕನ್ಯೆ ತಿರುಗಿ ಗ್ರಾಮದಲ್ಲಿಯೇ ವಾಸಿಸುವ ವರನನ್ನು ತಿರಸ್ಕರಿಸತೊಡಗಿದ್ದಾಳೆ. ಇದು ಮಲಹಿಳೆಯ ದಿಗ್ವಿಜಯವೇ? ಉತ್ತರವಿಲ್ಲ!
೧೧) ಸೋಡಪತ್ರ – ಬಿಡುಗಡೆ:
ಜೈನಸಮಾಜದಲ್ಲಿ ಹೆಣ್ಣಿನ ಅಭಾವ ಉಂಟಾಗಿರುವ ಸಂಗತಿ ಜಗಜ್ಜಾಹೀರ ಆಗಿರುವದರಿಂದ ಮನೆಗೆ ಸೊಸೆಯಾಗಿ ಬಂದ ಹೆಣ್ಣು ಮಗಳು ಅಲ್ಲಿಯ ವ್ಯವಸ್ಥೆ ಸರಿಹೋಗದಿದ್ದರೆ ಆ ಮನೆಯನ್ನು ಮತ್ತು ಗಂಡನನ್ನು ಯಾವುದೇ ಅಳುಕು ಇಲ್ಲದೆ ಬಿಟ್ಟು ಹೋಗುವದು ಈಗ ಪ್ರಾರಂಭವಾಗಿದೆ. ಹಾಗೆ ಸೋಡಪತ್ರವನ್ನು ಕೊಟ್ಟು ತವರು ಮನೆ ಸೇರಿದ ಅವಳನ್ನು ಅದೇ ದಿನ ಇನ್ನೊಬ್ಬರು ಬಂದು ಮದುವೆ ಆಗುತ್ತಿರುವದು ಈಗ ನಡೆದಿದೆ. ಹೀಗಾಗಿ ಸೊಸೆಯಾಗಿ ಬರುವವಳನ್ನು ಜೋಪಾನವಾಗಿ ನೋಡಿಕೊಂಡು ಹೋಗಬೇಕಾದ ನಾಜೂಕಿನ ಪರಿಸ್ಥಿತಿಯನ್ನು ಜೈನಸಮಾಜ ತನ್ನ ಮೇಲೆ ಹಾಕಿ ಕೊಂಡಿದೆ. ಏಕೆಂದರೆ ಹೆಣ್ಣಿನ ಅಭಾವ ಎಷ್ಟಿದೆ ಎಂದರೆ ಹೆಣ್ಣು ಗಂಡು ಗೊತ್ತುಪಡಿಸುವ ಸಂದರ್ಭದಲ್ಲಿ ಹೆಣ್ಣಿನ ಮನೆಯಲ್ಲಿ ಅಲ್ಪ ಸ್ವಲ್ಪ ಸಾಲ ಇದ್ದರೆ (ಲಕ್ಷ, ಎರಡು ಲಕ್ಷ) ಅದನ್ನು ಹರಿದು ಕನ್ಯೆಗೆ ಬೇಕಾದ ರೇಶ್ಮೆ ಸೀರೆ, ವಸ್ತ್ರ, ಒಡವೆಗಳನ್ನೆಲ್ಲಾ ಗಂಡಿನ ಕಡೆಯವರೇ ಮಾಡಿಸಿ ಮದುವೆಯನ್ನೂ (ಯಾದಿ ಮೇ ಶಾದಿ) ಕೂಡಾ ತಾವೆ, ಮಾಡಿ ಮನೆ ತುಂಬಿಸಿಕೊಳ್ಳುತ್ತಿದ್ದಾರೆ.
ಬಹಳ ಹಿಂದೆ ಹೆಣ್ಣಿಗೆ ತೆರವು ಕೊಟ್ಟು ಮನೆ ತುಂಬಿಸಿಕೊಳ್ಳುವ ಒಂದು ವ್ಯವಸ್ಥೆ ಜೈನ ಸಮಾಜದಲ್ಲಿ ಇತ್ತು. ಹೆಣ್ಣಿಗೆ ಕೊಡಬೇಕಾದ ತೆರವು ಹಣ ಕೊಡುವುದು ಸಾಧ್ಯವಾಗದೆ ಆಜನ್ಮ ಮದುವೆಯಾಗದೇ ಉಳಿದಿದ್ದ ಮುದುಕರನ್ನು ಕೆಲವು ವರ್ಷಗಳ ಹಿಂದೆ ಊರಿಗೆ ಒಂದಿಬ್ಬರನ್ನಾದರೂ ನೋಡಬಹುದಾಗಿತ್ತು. ನಂತರ ಹೆಣ್ಣು ಸಂತತಿ ಹೆಚ್ಚಾಗಿ ತೆರವು ಬದಲಾಗಿ ವರದಕ್ಷಿಣೆ ಜಾರಿಯಲ್ಲಿ ಬಂದ ಮೇಲೆ ಸೊಸೆಯಂದಿರನ್ನು ಸೋಡಪತ್ರ ಕೊಟ್ಟು ಬಿಡುವದು, ಕಾಡಿಸುವದು, ವಧೂದಹನ, ಉರುವಲು ಹಾಕಿ ಕೊಲ್ಲುವುದು, ಬಾವಿಯಲ್ಲಿ ಕಾಲು ಜಾರಿ ಬಿದ್ದು ಸತ್ತಳು ಎನ್ನುವದು ನಡೆದವು. ಆಗ ಕಾಲ ಹೇಗಿತ್ತು ಎಂದರೆ ಯಾರದೇ ಮನೆಯ ಸೊಸೆ ಸತ್ತ ಸುದ್ದಿ ಕೇಳಿ ಮನೆತನದ ಕ್ರೌರ್ಯವನ್ನು ಮನಗಾಣದೆ ಮತ್ತೆ ಅದೇ ಮನೆಗೆ ಮತ್ತೊಬ್ಬ ತಂದೆ-ತಾಯಿ ತಮ್ಮ ಮಗಳನ್ನು ಮದುವೆ ಮಾಡಿಕೊಡುತ್ತಿದ್ದರು. ಇದರಿಂದ ಸಮಾಜದಲ್ಲಿ ಹೆಣ್ಣಿನ ಗೋಳನ್ನು ಯಾರೂ ಪರಿಗಣಿಸುವ ಗೋಜಿಗೆ ಹೋಗದೆ ಬೆಳೆದು ನಿಂತ ತಮ್ಮ ಮಗಳನ್ನು ಹೇಗಾದರೂ ಎಲ್ಲಿಯಾದರೂ ದಾಟಿಸುವ ಉಪಾಯವನ್ನು ಮಾತ್ರ ಸಮಾಜದ ಜನ ಯೋಚಿಸುತ್ತಿದ್ದರು. ಪರಿಣಾಮ, ಸೊಸೆಯಂದಿರನ್ನು ಕೊಂದು ಹಾಕಿದವರು ಅವರ ಸಾವಿನಿಂದ ಯಾವ ಶಿಕ್ಷೆಯನ್ನೂ ಅನುಭವಿಸದೆ ಮತ್ತೊಂದು ಸೊಸೆಯನ್ನು ಪಡೆದುಕೊಂಡು ಮತ್ತೆ ಲಾಭದ ಕಡೆಗೆ ಮುಖ ಮಾಡುತ್ತಿದ್ದರು. ಈಗ ಕಾಲ ತಿರುವು ಮುರುವು ಆಗಿದೆ. ಈಗ ನಿಧಾನವಾಗಿ ಸದ್ದಿಲ್ಲದೆ ಮತ್ತೆ ತೆರವು ನೀಡುವ ಅನಿವಾರ್ಯತೆಗೆ ಜೈನ ಸಮಾಜ ಬಂದು ನಿಂತಿದೆ. ಇದಕ್ಕೆಲ್ಲ ಕಾರಣವಾಗಿದ್ದುದು ಜೈನ ಸಮಾಜದ ಮಹಿಳೆಯರ ಆಶೆಬುರುಕುತನ. ಸೊಸೆಯಾದವಳು ಎಲ್ಲವನ್ನೂ ತಂದು ಕೊಡಬೇಕು. ಇಲ್ಲವಾದರೆ ತೊಂದರೆ ಅನುಭವಿಸಬೇಕು ಎನ್ನುವ ಅನೀತಿ ಇತ್ತು. ಅದರ ಶಾಪ ಈಗ ಎಲ್ಲರನ್ನೂ ತಟ್ಟತೊಡಗಿದೆ. ಇದರಿಂದ ಸಮಾಜ ಜಾಗ್ರತವಾಗಿದೆ ಎನ್ನುವುದು ಸುಳ್ಳು. ಆದರೆ ಮದುವೆ ಆಗುವ ಹೆಣ್ಣು ಮಕ್ಕಳಿಗೆ ಆಯ್ಕೆಯ ಸ್ವಾತಂತ್ಯ್ರ ಸಿಕ್ಕಿದೆ ಅಷ್ಟೆ. ಕಾಲಚಕ್ರದ ಈ ಬದಲಾವಣೆ ಮತ್ತೊಮ್ಮೆ ಹೆಣ್ಣು-ಗಂಡುಗಳ ಅನುಪಾತದಲ್ಲಿ ಹೆಣ್ಣುಗಳ ಸಂಖ್ಯೆ ಹೆಚ್ಚಾದರೆ ಮತ್ತೊಮ್ಮೆ ಹಿಂದಿನ ಕಾಲದ ಕ್ರೌರ್ಯ ಮರುಕಳಿಸಬಹುದು.
ಇದೇ ಸಂದರ್ಭದಲ್ಲಿ ಗಂಡಿನ ಅಭಾವ ಇದ್ದಾಗ ಉಡುಕಿ ಮದುವೆ ಆಗುತ್ತಿದ್ದವು ಎನ್ನುವುದನ್ನು ನೆನಪಿಸಿಕೊಂಡು, ಆ ಉಡುಕಿ ಮದುವೆಯ ವಿಧಿ-ವಿಧಾನ ಬಗ್ಗೆ ಕೆಲವು ಮಾತುಗಳನ್ನು ಇಲ್ಲಿ ಬರೆಯಬೇಕಾಗಿದೆ. ಏಕೆಂದರೆ ಮಹಿಳಾ ಶೋಷಣೆ ಎನ್ನುವದು ಹಲವು ಮುಖ. ಅಂತಹ ಹಲವಾರು ಮುಖಗಳ ರಾಕ್ಷಸರೂಪದ ಚಿತ್ರಣವನ್ನು ಸ್ವಲ್ಪಾದರೂ ನಾವು ನೋಡಿದರೆ ಮಹಿಳಾ ಜಗತ್ತು ಅನುಭವಿಸುತ್ತಿದ್ದ ಯಾತನೆಯ ಪರಿಚಯವಾಗುತ್ತದೆ.
೧೨) ಉಡುಕಿ ಮದುವೆ:
ಉಡುಕಿ ಮದುವೆ ಈಗ ಇಲ್ಲವಾಗಿದ್ದಾಗಲೂ ಕೂಡಾ ನಮ್ಮ ಜೈನ ಮಹಿಳೆಯರಲ್ಲಿ ಬಹಳ ಹಿಂದೆಯೇ ಉಡುಕಿಯಾಗಿರುವವರು ಈಗಲೂ ಸಿಗುತ್ತಾರೆ. ಅವರ ಅನುಭವವನ್ನು ಈ ಲೇಖಕ ಕಿವಿಯಾರೆ ಕೇಳಿದ್ದಾನೆ. ಈ ಕಾಲಘಟ್ಟದಲ್ಲಿರುವ ನನಗೆ ಅಂತಹ ಮದುವೆಯನ್ನು ನೋಡುವದು ಸಾಧ್ಯವಾಗಿಲ್ಲ ಮತ್ತು ಅದು ಸಂಪೂರ್ಣ ಮಹಿಳಾ ಜಗತ್ತಿನ ಖಾಸಗಿ ಕಾರ್ಯಕ್ರಮದಂತೆ ನಡೆಯುವದರಿಂದ ಉಡುಕಿಯಾದ ಗಂಡಸನ ಹೊರತಾಗಿ ಯಾರೂ ನೋಡಲು ಸಾಧ್ಯವಿಲ್ಲ. ಗಂಡ ಸತ್ತ ವಿಧವೆಯನ್ನು ಹುಡುಕಿ ಮಾಡುವ ದಿನ ಒಂದು ನಿಶ್ಚಿತ ಸ್ಥಳಕ್ಕೆ ರಾತ್ರಿ ಕರೆದುಕೊಂಡು ಹೋಗುತ್ತಾರೆ. ಅಲ್ಲಿ ಅವಳನ್ನು ಮದುವೆಯಾಗುವ ವಿಧುರ ಗಂಡಸನ್ನು ಬಿಟ್ಟು ಯಾರೂ ಇರುವದಿಲ್ಲ. ಮದುವೆ ಮಾಡಿಸುವವರೆಲ್ಲಾ ಗಂಡ ಸತ್ತವರೇ ಆಗಿರುತ್ತಾರೆ. ಮಂತ್ರ ಇಲ್ಲ. ಮೂಹೂರ್ತವಿಲ್ಲ. ಆ ಹುಡುಗಿಯನ್ನು ಜಳಕ ಮಾಡಿಸಿ ಹೊಸ ಬಟ್ಟೆ ತೊಡಿಸುತ್ತಾರೆ. ಹೊಸ ಬಟ್ಟೆ ಇಲ್ಲದಿದ್ದರೂ ನಡೆಯುತ್ತದೆ. ಅದಾದ ಮೇಲೆ ಹಿರಿಯ ವಿಧವೆಯೊಬ್ಬಳು ಉಡುಕಿಯಾಗುವವಳ ಮುಂಗುರಳನ್ನು ಕತ್ತರಿಯಿಂದ ಕತ್ತರಿಸುತ್ತಾಳೆ. ಮಲ್ಲಿಗೆ ಹೂವಿನ ದಂಡೆಯ ಬದಲು ಹಳದಿ ಬಣ್ಣದ ಹೂವಿನ ದಂಡೆಯನ್ನು ಅವಳಿಗೆ ಮುಡಿಸುತ್ತಾರೆ. ಹೊಸ ಬಳೆಗಳನ್ನು ತೊಡಿಸುತ್ತಾರೆ. ಆ ಇಡೀ ಮನೆಯಲ್ಲಿ ಗಂಡನಾಗುವವನನ್ನು ಬಿಟ್ಟರೆ ಎಲ್ಲರೂ ಹೆಂಗಸರೇ ಇರುತ್ತಾರೆ. ಅದೂ ಅವರೆಲ್ಲ ಗಂಡ ಸತ್ತವರೇ ಆಗಿರುತ್ತರೆ. ಎಲ್ಲ ಕತ್ತಲೆಯಲ್ಲಿ ನಡೆಯುವದರಿಂದ ಯಾವದೇ ಅದ್ದೂರಿ ಅಲ್ಲಿ ಇರುವದಿಲ್ಲ. ನಗೆ ಇಲ್ಲ, ಮಾತಿಲ್ಲ. ಅವನು ಅವಳಿಗೆ ತಾಳಿ ಕಟ್ಟಿದ ಮೇಲೆ ಮದುವೆ ಮುಗಿದು ಹೋಯಿತು. ಅದೇ ಮನೆಯಲ್ಲಿ ಅದೇ ವೇಳೆಯಲ್ಲಿ ತಾಳಿ ಕಟ್ಟಿದ ಗಂಡ ಸಂಸಾರ ಸುರು ಮಾಡುತ್ತಾನೆ.
ಮರುದಿನದಿಂದ ಅವಳು ಆ ಮನೆಯ ಒಡತಿಯಾಗುತ್ತಾಳೆ. ಅಲ್ಲಿಂದ ಆಕೆ ಯಾವುದೇ ಧಾರ್ಮಿಕ ಕಾರ್ಯದಲ್ಲಿ ಭಾಗವಹಿಸುವಂತಿಲ್ಲ. ಅಷ್ಟೇ ಏಕೆ, ಎಲ್ಲವನ್ನೂ ತ್ಯಾಗ ಮಾಡಿದ ಜೈನ ನಿರ್ಗ್ರಂಥ ಸ್ವಾಮಿಗಳೂ ಕೂಡಾ ಅಂತಹ ಮಹಿಳೆಯಿಂದ ಆಹಾರ ತೆಗೆದುಕೊಳ್ಳುವುದಿಲ್ಲ. (ಈ ಜೈನಮುನಿಗಳು ಉಡುಕಿಯಾದ ಹೆಣ್ಣು ಮಗಳಿಂದ ಆಹಾರ ಪಡೆಯುವದಿಲ್ಲ ಮತ್ತು ಯಾವುದಾದರೂ ಮಹಿಳೆಗೆ ಬಿಳಿ ತೊನ್ನು, ಚರ್ಮ ರೋಗ ಆಗಿದ್ದರೆ ಅಂಥವಳಿಂದಲೂ ಕೂಡಾ ಜೈನಮುನಿಗಳು ಆಹಾರವನ್ನು ತೆಗೆದುಕೊಳ್ಳುವದಿಲ್ಲ. ಗಂಡ ಸಾಯುವದು, ತೊನ್ನು ರೋಗ ಬರುವದು ಇತ್ಯಾದಿಗಳಿಗೆ ಮಹಿಳೆಯನ್ನು ಹೊಣೆ ಮಾಡುವದು ಎಷ್ಟರ ಮಟ್ಟಿಗೆ ಸರಿ? ಇವರಿಂದ ಆಹಾರವನ್ನು ತೆಗೆದುಕೊಂಡರೆ ಅದು ಧರ್ಮಕ್ಕೆ ಹೇಗೆ ಚ್ಯುತಿಯನ್ನು ತರುತ್ತದೆ? ಇದನ್ನು ಈ ವರೆಗೂ ಯಾರೂ ಕೇಳಲು ಹೋಗಿಲ್ಲ ಎನ್ನುವದನ್ನು ನೋಡಿದರೆ ಜೈನಧರ್ಮ ಮಹಿಳೆಯರನ್ನು ಹೇಗೆ ಲಘುವಾಗಿ ನೋಡುತ್ತದೆ ಎನ್ನುವದು ತಿಳಿಯುತ್ತದೆ.) ಹಾಗೆ ಉಡಿಕಿಯಾದ ಮಹಿಳೆ ಹದಿನೆಂಟರಿಂದ ಇಪ್ಪತ್ತು ವರ್ಷದವಳಿರುತ್ತಾಳೆ. ಅದಾಗಲೇ ತನ್ನ ಗಂಡನಿಗೆ ಮೊದಲನೆಯ ಹೆಂಡತಿಯಿಂದ ಮಕ್ಕಳಾಗಿರುತ್ತವೆ. ಅದೆಲ್ಲವನ್ನು ನಿಭಾಯಿಸುತ್ತ, ವಯಸ್ಸಾದ ಗಂಡನೊಂದಿಗೆ ಅವಳು ಬಾಳ್ವೆ ಮಾಡುತ್ತ ಹೋಗುವಾಗ ಬದುಕಿನ ಕ್ಷಣ ಕ್ಷಣಕ್ಕೂ ಅನುಭವಿಸುವ ಹಿಂಸೆ ಬಹಳ ದೊಡ್ಡದಾಗಿರುತ್ತದೆ. ಆದರೆ ಈಗ ಎಲ್ಲ ಬದಲಾವಣೆಯಾಗಿದೆ. ಕಾಲಚಕ್ರ ತನ್ನ ಒಂದು ಸುತ್ತು ತಿರುಗಿದೆ.
ಡ) ಗೊಂಚಲು ಮುತ್ತೈದೆ:
ಇದಕ್ಕೆ ಬ್ರಾಹ್ಮಣರು ಹಿತ್ತಲಗೊರಚಿ ಎನ್ನುತ್ತಾರೆ. ದಲಿತ ಸಮುದಾಯದವರು ಸುವರ್ಣ ಮುತ್ತೈದೆ ಎನ್ನುತ್ತಾರೆ. ಜೈನರು ಗೊಂಚಲು ಮುತ್ತೈದೆ ಎನ್ನುತ್ತಾರೆ. ಅಂದರೆ ಗಂಡ ಇದ್ದು ತಾಳಿ ಹೊಂದಿದವಳು ಮುತ್ತೈದೆ ಎನಿಸಿಕೊಂಡರೆ ಗೊಂಚಲ ಮುತ್ತೈದೆಗೆ ವಿಶೇಷವಾದ ಮರ್ಯಾದೆ ಇದೆ. ಗೊಂಚಲ ಮುತ್ತೈದೆ ಹಾಗೆಂದರೇನು? ಮುತ್ತೈದೆಯಾದವಳಿಗೆ ಆಕೆಯ ಗಂಡ, ಗಂಡನ ತಂದೆ ಮತ್ತು ತಾಯಿ (ಅತ್ತೆ-ಮಾವ) ತೀರಿಕೊಂಡಿರಬಾರದು. ಅಲ್ಲದೆ ಅವಳ ತವರುಮನೆಯಲ್ಲಿ ಅವಳ ತಾಯಿ ಮತ್ತು ತಂದೆ ಜೀವಂತವಾಗಿರಬೇಕು. ಅಲ್ಲದೆ ಅವಳಿಗೆ ಮಕ್ಕಳಾಗಿದ್ದರೆ ಯಾವ ಮಕ್ಕಳೂ ಸತ್ತಿರಬಾರದು ಮತ್ತು ಗಂಡನ ಮನೆಯಲ್ಲಿ ಅಣ್ಣ-ಅಕ್ಕ, ತಮ್ಮ-ತಂಗಿ ಇವರು ಹುಟ್ಟಿದ್ದರೆ ಅವರಾರೂ ಸತ್ತಿರಬಾರದು. ಅಂತಹ ಮಹಿಳೆ ಗೊಂಚಲು ಮುತ್ತೈದೆ ಎನಿಸಿಕೊಳ್ಳುತ್ತಾಳೆ. ಬೆಳಗಾಂವ ಜಿಲ್ಲೆಯ ಚತುರ್ಥ ಜೈನ ಸಮಾಜದಲ್ಲಿ ಗೊಂಚಲ ಮುತ್ತೈದೆಗೆ ವಿಶೇಷವಾದ ಮಾನ, ಸಮ್ಮಾನಗಳಿವೆ.
ಮಹಿಳೆ – ಧರ್ಮ, ಸಮಾಜ ಮತ್ತು ತತ್ವದ ಹಿನ್ನೆಲೆಯಲ್ಲಿ ಕಾಣುವಂತೆ:
೧ ಜೈನ ಧರ್ಮ ಮತ್ತು ಮಹಿಳೆ:
ಜೈನಧರ್ಮ ಅಹಿಂಸೆಯನ್ನು ತನ್ನ ಧರ್ಮದ ಪ್ರಧಾನ ಪ್ರಣಾಳಿಕೆಯನ್ನಾಗಿ ಮಾಡಿಕೊಂಡು ಹಿಂಸೆಯನ್ನು ತ್ಯಜಿಸಿದ ಧರ್ಮವೆಂದು ಪ್ರಚಾರದಲ್ಲಿದೆ. ಸಕಲ ಜೀವಗಳಲ್ಲಿ ಮಿತ್ರಭಾವವನ್ನು ಹೊಂದಬೇಕು ಎನ್ನುತ್ತದೆ. ತನ್ನ ನಿತ್ಯ ಸಾಮಾಯಿಕ ಪಾಠದಲ್ಲಿ ಇದೇ ಮಂತ್ರವನ್ನು ಎಲ್ಲರೂ ಹೇಳುತ್ತಾರೆ. ಆದರೆ ಮಹಿಳೆಯರ ಬಗ್ಗೆ ಜೈನಧರ್ಮ ಬಹಳ ಕೀಳಾದ ವಿಚಾರಗಳನ್ನು ಹೇಳಿದೆ. ಜೈನರು ನಿತ್ಯ ಪಾರಾಯಣ ಮಾಡುವ ಗ್ರಂಥಗಳಾದ ರತ್ನಕರಂಡಕ ಶ್ರಾವಕಾಚಾರ, ಆತ್ಮಾನುಶಾಸನ ಇತ್ಯಾದಿ ಗ್ರಂಥಗಳಲ್ಲಿ ಸ್ತ್ರೀಯರ ಬಗ್ಗೆ ಬಹಳ ಖೇದಕರವಾದ ಸಂಗತಿಗಳನ್ನು ಹೇಳಲಾಗಿದೆ. ಸ್ವಾಮಿ ಗುಣಭದ್ರಾಚಾರ್ಯರು ರಚಿಸಿದ ಆತ್ಮಾನುಶಾಸನವನ್ನು ಜೈನರಾದ ಮಹಿಳೆ ಮತ್ತು ಪುರುಷ ಇಬ್ಬರೂ ಬಹಳ ಶ್ರದ್ಧೆಯಿಂದ ಓದುತ್ತಾರೆ. ಆದರೆ ಅದರಲ್ಲಿ ಮಹಿಳೆ ನಮ್ಮನ್ನು ಧರ್ಮಭ್ರಷ್ಟಳನ್ನಾಗಿ ಮಾಡುವ ವಿಷಸರ್ಪ ಎಂದು ಬಣ್ಣಿಸಲಾಗಿದೆ. ಸ್ತ್ರೀಯರ ದೇಹದಲ್ಲಿ ಅಪಾರ ವಿಷ ತುಂಬಿಕೊಂಡಿದೆ ಎನ್ನುತ್ತದೆ ಆ ಗ್ರಂಥ.
ಈ ಪ್ರಬಂಧವು ಮಹಿಳೆಯ ಕುರಿತು ಎಲ್ಲ ಆಯಾಮಗಳನ್ನು ಅಧ್ಯಯನ ಮಾಡುವದಿಂರ ಆತ್ಮಾನುಶಾಸನ ದಲ್ಲಿಯ ಕೆಲವು ಪದ್ಯಗಳನ್ನು ಇಲ್ಲಿ ಉಲ್ಲೇಖಿಸುವದು ಉಚಿತ ಎಂದು ಭಾವಿಸಿದ್ದೇನೆ. ಆತ್ಮಾನುಶಾಸನ ಒಟ್ಟು ೨೭೦ ಪದ್ಯಗಳನ್ನು ಹೊಂದಿದೆ. ಅದರಲ್ಲಿ ಆರು ಪದ್ಯಗಳು ಸ್ತ್ರೀಯರ ಬಗ್ಗೆ ಇವೆ. ಆ ಆರೂ ಪದ್ಯಗಳು ಸ್ತ್ರೀಯರನ್ನು ಅತ್ಯಂತ ಕೆಡಕಿನ ಪ್ರಾಣಿಗಳೆಂದು ಚಿತ್ರಿಸುತ್ತವೆ. ಪುರುಷನ ಏಳ್ಗೆಯನ್ನು ಹಾಳು ಮಾಡಲೆಂದೇ ಸ್ತ್ರೀ ಬಂದಿದ್ದಾಳೆ ಎನ್ನುತ್ತದೆ. ಪುರುಷ ಒಬ್ಬ ಅಸಹಾಯಕ ಕೂಸಿದ್ದಾಗ ಅವನನ್ನು ಎತ್ತಿ ಬೆಳೆಸಿದವಳು ಅವನ ಏಳ್ಗೆಗೆ ಹೇಗೆ ಮಾರಕವಾಗುತ್ತಾಳೆ? ಇದನ್ನು ಯೋಚಿಸದೆ ಶಾಸ್ತ್ರದಲ್ಲಿ ಕೆಟ್ಟ ರೀತಿಯಿಂದ ವರ್ಣನೆಗೆ ಒಳಪಟ್ಟಿರುವದು ವಿಪರ್ಯಾಸವಾಗಿದೆ. ಅದರಲ್ಲಿಯ ೧೨೬ನೆ ಪದ್ಯದಲ್ಲಿ ಹೀಗೆ ಹೇಳಲಾಗಿದೆ.
ಮಿಥ್ಯಾ ದೃಷ್ಟಿ…… …… …….. ……… ……….. ……… ………
ಸ್ತ್ರೀರೂಪೇಣ ವಿಷಂ ಹಿ ಕೇವಲಮತಸ್ತದ್ಗೋಚರಂ ಮಾಸ್ಮ ಗಾಃ || ೧೨೬ ||
ಅದೆಷ್ಟೋ ಜನರು ಅನೇಕ ವಿಷಜಾತಿ ಹಾವುಗಳಿವೆ ಎನ್ನುತ್ತಾರೆ. ಆದರೆ ಅದು ಸುಳ್ಳು. ಆ ವಿಷವನ್ನು ನಾನು ಸ್ತ್ರೀಯರಲ್ಲಿ ನೋಡಿದ್ದೇನೆ. ಸ್ತ್ರೀಯರ ಕಣ್ಣನೋಟದಿಂದ ಜನರ ಸರ್ವಾಂಗಗಳು ದಹಿಸಿ ಹೋಗುತ್ತವೆ. ಅವರು ಸ್ತ್ರೀರೂಪದಿಂದ ವಿಷದ ಪುಂಜವೇ ಆಗಿದ್ದಾರೆ. ಆದುದರಿಂದ ನೀನು ಅವರ ದೃಷ್ಟಿಗೆ ಗೋಚರವಾಗಬೇಡ.
ಹನ್ಯಃ ಸ್ತ್ರೀಭುಜಗಾಃ ಪುರೇಹ ಚ ಮುಹುಃ ಕ್ರುದ್ಧಾಃ ಪ್ರಸನ್ನಾಸ್ತಥಾ.
ಯೋಗೀಂದ್ರಾನಪಿ ತಾನ್ನಿರೌಷಧ್ವಿಷಾ ದೃಷ್ಟಾಶ್ಚ ದೃಷ್ಟಾಪಿ ಚ |೧೨೭||
ಹಾವುಗಳ ವಿಷವನ್ನು ಇಳಿಸಲು ಜಗತ್ತಿನಲ್ಲಿ ಔಷಧಿಯನ್ನು ಕಂಡು ಹಿಡಿಯಲಾಗಿದೆ. ಆದರೆ ಸ್ತ್ರೀ ಎಂಬ ಹಾವಿನ (ಸ್ತ್ರೀಭುಜಗಃ) ವಿಷವನ್ನು ಅಳಿಸಿ ಹಾಕುವ ಔಷಧಿ ಈ ಜಗತ್ತಿನಲ್ಲಿಯೇ ಇಲ್ಲ. ಅವರು ಯಾರ ಕಡೆಗೆ ನೋಡುತ್ತಾರೆ ಮತ್ತು ಅವರನ್ನು ಯಾರು ನೋಡುತ್ತಾರೆ ಅವರೆಲ್ಲರನ್ನೂ ಅವಳು ಸಾಯಿಸಿ ಬಿಡುತ್ತಾಳೆ.
……..  . . .  ……..  . . .  … .  . . .  . . … . .
ಸ್ತ್ರೀಭಿಃ ಸ್ತ್ರಿಯೋ ಹಿ ವಿಷಂ ವಿಷಮ್‌||೧೩೫||
ಸ್ತ್ರೀಯರೇ ಇತರ ಎಲ್ಲ ವಿಷಗಳಿಗಿಂತಲೂ ವಿಷಮತರವಾದ ವಿಷವಿದ್ದಾರೆ.
ಇನ್ನೊಂದು ಪದ್ಯದಲ್ಲಿ ಸ್ವಾಮಿ ಗುಣಭದ್ರಾಚಾರ್ಯರು ಸ್ತ್ರೀಯರ ಅಂಗಾಂಗಗಳು ಹೇಗೆ ಕಾಮರೂಪವಾಗಿವೆ? ಹೇಗೆ ಹೇಯವಾಗಿವೆ? ಹೇಗೆ ಮನಸ್ಸನ್ನು ಸೆಳೆಯುವಲ್ಲಿ ಕುಟಿಲತನವನ್ನು ಮಾಡುತ್ತವೆ? ಎಂದು ವಿಸ್ತಾರವಗಿ ಹೇಳುತ್ತಾರೆ. ಸ್ತ್ರೀಯರ ಯೋನಿಯು ಕಾಮರೂಪದ ಮಹಾ ಸರ್ಪದ ಬಿಲವಾಗಿದೆ (ಮಾಹುರ್ಬುಧಾ ಜಘನರಂಧ್ರಮಧಃ ಸುದತ್ಯಾಃ) ಎನ್ನುತ್ತಾರೆ. ಇಂತಹ ಹಲವಾರು ಪದ್ಯಗಳನ್ನು ರಚಿಸುವ ಮೂಲಕ ಮಹಿಳೆಯರನ್ನು ಹೇಯವಾಗಿ ಕಾಣಲಾಗಿದೆ. ಅವರ ೧೩೪ ನೆಯ ಪದ್ಯದಲ್ಲಿ ಸ್ತ್ರೀಯ ಯೋನಿಸ್ಥಾನವು ಮನುಷ್ಯನ ಜನ್ಮಭೂಮಿಯಾಗಿರುವುದರಿಂದ ಅವಳು ತಾಯಿಯಾಗಿದ್ದಾಳೆ ಎಂದು ಮನ್ನಿಸುತ್ತೇನೆ (ಜನಸ್ಯ ಜನನೀಂ ಪ್ರಾಗ್ಜನ್ಮಭೂಮಿಂ ಚ…) ಎನ್ನುತ್ತಾರೆ. ಇಂಥವೆ ಧಾರ್ಮಿಕ ಸಾಹಿತ್ಯವನ್ನು ಧರ್ಮದ ತತ್ವವನ್ನಾಗಿ ಬೋಧಿಸಲಾಗುತ್ತದೆ. -ಕರೇಮಿ ಬಂಥೇ ಸಮಾಯಿಮಮ್-ಎಲ್ಲ ಜೀವಿಗಳ ಮೇಲೆ ಸಮಭಾವವನ್ನು ನನಗೆ ನೀಡು ಎಂದು ನಿತ್ಯ ಸಾಮಾಯಿಕ ಪಾಠವನ್ನು ಪಠಿಸುವ ಜೈನಧರ್ಮ ಮಹಿಳೆಯರನ್ನು ವಿಷಪೂರಿತ ಹಾವುಗಳು ಎನ್ನುವಂತೆ ಚಿತ್ರಿಸಿರುವದು ವಿಚಿತ್ರವಾಗಿದೆ. ಆದರೆ ಅದೇ ಜೈನ ಕವಿಗಳು ಜೈನಧರ್ಮದ ಸ್ತ್ರೀಯರ ಈ ವಿಚಾರಕ್ಕೆ ಪ್ರತಿಯಾಗಿ, ಸ್ತ್ರೀ ರೂಪೇಣ ರೂಪಂ, ಸುರತ ಗಂಧಮೇ ಗಂಧಂ (ನೇಮಿಚಂದ್ರ ಲೀಲಾವತಿ ಕಾವ್ಯ) ಎಂದು ಸ್ತ್ರೀಯ ದೇಹವನ್ನು ಕೂಡಾ ಮನ್ನಿಸಿ ಕಾವ್ಯ ಬರೆದಿದ್ದಾರೆ ಎನ್ನುವ ಸಂಗತಿ ಸಮಾಧಾನವನ್ನು ಕೊಡುತ್ತದೆ.
೨ ಜೈನ ಮಹಿಳೆ: ಕೌಟುಂಬಿಕ ಸ್ಥಾನ ಮಾನ.
ಜೈನ ಕುಟುಂಬಗಳಲ್ಲಿ ಮಹಿಳೆಗೆ ಇರುವ ಸ್ಥಾನ ಮಾನಗಳು ಒಟ್ಟು ಭಾರತೀಯ ಮನೋಭಾವಕ್ಕೆ ಹೊರತಾಗೇನೂ ಇಲ್ಲ. ಹೊರಗಿನಿಂದ ಬಂದ ಸೊಸೆಯನ್ನು ತನ್ನ ಅಧಿಕಾರವನ್ನು ಕಿತ್ತುಕೊಳ್ಳಲೇ ಬಂದವಳು ಎನ್ನುವಂತೆ ಅತ್ತೆ ಕಾಣುತ್ತಾಳೆ. ಅದೇ ಮನೆಯಲ್ಲಿ ಹುಟ್ಟಿ ಈಗ ಗಂಡನ ಮನೆಯನ್ನು ಕಂಡು ಬಂದ ಅಥವಾ ಇನ್ನೂ ಗಂಡನ ನಿರೀಕ್ಷೆಯಲ್ಲಿ ಮನೆಯಲ್ಲಿಯೇ ಉಳಿದಿರುವ ನಾದಿನಿಯರಿಗೆ ಅವಳ ಬದುಕು ಇರುಸು ಮುರುಸು ಉಂಟುಮಾಡುವಂತಹದ್ದಾಗಿದೆ. ತನ್ನ ಮನೆಯಲ್ಲಿಯ ಸ್ವಾತಂತ್ಯ್ರವನ್ನು ಹೀಗೆ ಬಂದವಳು ತನ್ನ ಮುಂದೆಯೇ ಕಿತ್ತುಕೊಳ್ಳುವದನ್ನು ಅವರು ಕಣ್ಣಾರೆ ನೋಡುತ್ತ ಸಹಿಸದೆ ಅವಳ ಮೇಲೆ ವಿನಾಕಾರಣ ದ್ವೇಷವನ್ನು ಮನಸ್ಸಿನಲ್ಲಿ ಮಾಡಿಕೊಳ್ಳುತ್ತಾರೆ. ಮತ್ತು ತನ್ನ ಅವ್ವ (ಅತ್ತೆ) ನೊಂದಿಗೆ ಗುಪ್ತವಾಗಿ ಮಾತಾಡುತ್ತಾ ಅವಳನ್ನು ಪರಕೀಯವಾಗಿ ನೋಡತೊಡಗುತ್ತಾರೆ. ಒಕ್ಕಲುತನ ಮಾಡುವ ಮನೆ ಮತ್ತು ಅವಿಭಕ್ತ ಕುಟುಂಬದಲ್ಲಿ ಮಹಿಳೆಗೆ ಕಡಿಮೆ ಸ್ವಾತಂತ್ಯ್ರವಿದೆ. ಉತ್ತರ ಕರ್ನಾಟಕದ ಜೈನ ಚತುರ್ಥ ಕುಟುಂಬಗಳಲ್ಲಿ ಮತ್ತು ದಕ್ಷಿಣ ಕನ್ನಡ ಮಲೆನಾಡಿನ ಜೈನ ಕುಟುಂಬಗಳಲ್ಲಿ ಒಕ್ಕಲುತನವೇ ಪ್ರದಾನವಾದ ಆದಾಯದ ಮೂಲವಾಗಿರುವುದರಿಂದ ಅಲ್ಲೆಲ್ಲಾ ಮಹಿಳೆಯರೇ ಕೆಲಸ, ಕಾರ್ಯವನ್ನು ಮಾಡುತ್ತಾರೆ. ಅದಕ್ಕಾಗಿ ಸಾಧ್ಯವಾದಷ್ಟು ಅವರು ಅವಿಭಕ್ತ ಕುಟುಂಬವಾಗಿ ಇರಲು ಇಚ್ಛಿಸುತ್ತಾರೆ. ಏಕೆಂದರೆ ಒಕ್ಕಲುತನಕ್ಕೆ ಹೆಚ್ಚು ಜನರು ಬೇಕು. ಹೊಲಗಳಲ್ಲಿ ಎಮ್ಮೆ, ಆಕಳು ಇತ್ಯಾದಿ ಜಾನುವಾರುಗಳ ನಿರ್ವಹಣೆ, ಆಳು-ಕಾಳುಗಳಿಗೆ ಊಟದ ವ್ಯವಸ್ಥೆ, ಹಾಲು-ಹೈನುಗಳ ನಿರ್ವಹಣೆ, ಆಳು-ಕಾಳುಗಳಿಗೆ ಊಟದ ವ್ಯವಸ್ಥೆ. ಹಾಲು-ಹೈನುಗಲ ನಿರ್ವಹಣೆ, ಹೊಲದಿಂದ ಬರುವ ಹುಟ್ಟುವಳಿಗಳನ್ನು ಒಪ್ಪವಾಗಿ ಇಡುವ ಕೆಲಸ, ಮನೆಗೆ ಬಂದು ಹೋಗುವವರು ಉಪಚಾರ ಇತ್ಯಾದಿಗಳಲ್ಲಿ ಹೆಂಗಸರದೇ ಪಾತ್ರ ಇರುತ್ತದೆ. ಹಾಲು, ಬೆಣ್ಣೆ, ಮೊಸರು, ತುಪ್ಪಗಳು ಒಕ್ಕಲುತನದ ಉಪ ಉತ್ಪನ್ನಗಳಾಗಿವೆ. ಗಂಡಸರು ಹಾಲನ್ನು ಹೊಲದಿಂದ ತಂದು ಮನೆಯ ಹೆಂಗಸರ ಹತ್ತಿರ ಕೊಟ್ಟರೆ ಸಾಕು. ಅದನ್ನು ಕಾಯಿಸಿ ಮುತುವರ್ಜಿಯಿಂದ ಹೆಪ್ಪು ಹಾಕಿ ಮುಂಜಾನೆ ಮೊಸರು ಮಜ್ಜಿಗೆ ಬೆಣ್ಣೆಗಳನ್ನು ತೆಗೆದು ತಿಂದು, ಉಳಿದದ್ದನ್ನು ಮಾರಿ ಬಂದ ಹಣವನ್ನು ಮನೆಯ ಮೇಲು ಖರ್ಚಿಗಾಗಿ ಹಣ ಸಂಗ್ರಹಿಸಲಾಗುತ್ತದೆ. ಈ ಕೆಲಸಗಳೆಲ್ಲ ಒಲೆಯ ಮುಂದೆ ಮತ್ತು ಅಡಿಗೆ ಮನೆಯಲ್ಲಿ ನಡೆಯಬೇಕಾಗಿದ್ದರಿಂದ ಹೆಂಗಸರೇ ಮಾಡ ಬೇಕಾಗುತ್ತದೆ.
ಇನ್ನು ಹೊಲದಲ್ಲಿ ಬೆಳೆದ ಬಾಡ ಜೀನಸುಗಳು, ಕಾಯಿಪಲ್ಲೆ, ಹಣ್ಣು-ಹಂಪಲುಗಳು ಇತ್ಯಾದಿಗಳನ್ನು ಮಾರಲು ಹೆಂಗಸರೇ ಹೋಗಬೇಕಾಗುತ್ತದೆ. ಹಾಗೆ ಕುಳಿತು ಮಾರಿ ಬಂದ ಹಣದಲ್ಲಿ ಸ್ವಲ್ಪ ಸ್ವಲ್ಪವಾಗಿ ತಮ್ಮ ಸ್ವಂತಕ್ಕೆ ಇಟ್ಟುಕೊಂಡು ಗುಪ್ತವಾಗಿ ಊರ ಹೆಂಗಸರೊಂದಿಗೆ ಬಡ್ಡಿ ವ್ಯಾಪಾರ ಮಾಡಿ ಹಣ ಗಳಿಸಿಕೊಂಡು ಗಂಡಸರಿಗೆ ಗೊತ್ತಾಗದಂತೆ ಬಂಗಾರ, ಸೀರೆ ಇತ್ಯಾದಿಗಳನ್ನು ಕೊಂಡುಕೊಳ್ಳುತ್ತಾರೆ. ಅದು ಅಕಸ್ಮಾತ್‌ಗಂಡಸರಿಗೆ ಗೊತ್ತಾಗಿ ಹೋದರೆ ಸೋಡಪತ್ರದ ತನಕ ಆ ಜಗಳ ನಿಲ್ಲುವುದಿಲ್ಲ. ಹೀಗೆ ಹಣ ಮಾಡಿಕೊಳ್ಳುವ ಹೆಂಗಸು ಆ ಮನೆಯಲ್ಲಿ ಹಿರಿಯಳಾಗಿದ್ದರೆ (ಹಿರಿ ಸೊಸೆ ಅಥವಾ ಅತ್ತೆ ಅಥವಾ ಗಂಡನನ್ನು ಬಿಟ್ಟು ಬಂದ ನಾದಿನಿ) ಅವಳ ಅಧಿಕಾರಕ್ಕೇನೂ ತೊಂದರೆ ಬರಲಾರದು. ಆದರೆ ಅವಳು ಕುಟುಂಬದಲ್ಲಿ ಚಿಕ್ಕ ಸೊಸೆಯಾಗಿದ್ದರೆ (ಅವಳಿಗೆ ಅರವತ್ತು ವರ್ಷವಾದರೂ ಮನೆಯಲ್ಲಿ ಹಿರಿ ಸೊಸೆ ಇದ್ದರೆ ಅವಳು ಚಿಕ್ಕವಳು) ಸ್ವತಂತ್ರವಾಗಿ ಹಣ ಮಾಡಿಕೊಳ್ಳುವಂತಿಲ್ಲ.
ಆದರೆ ವಿಭಕ್ತ ಕುಟುಂಬಗಳಲ್ಲಿ ಮಹಿಳೆಗೆ ಸ್ವಲ್ಪ ಸ್ವಾತಂತ್ಯ್ರ ಇರುತ್ತದೆ. ಏಕೆಂದರೆ ಅಲ್ಲಿ ಗಂಡ ಮತ್ತು ತನ್ನ ಮಕ್ಕಳು ಮಾತ್ರ ಇರುತ್ತಾರೆ. ಅದಕ್ಕಾಗಿಯೇ ಜೈನ ಸಮಾಜದ ಹೆಣ್ಣು ಕೊಟ್ಟ ಎಲ್ಲರೂ ಗಂಡನ ಮನೆಗೆ ತನ್ನ ಮಗಳು ಹೋದ ಕೂಡಲೆ, ಅವಳು ತನ್ನ ಗಂಡನೊಂದಿಗೆ ಅತ್ತೆ-ಮಾವನಿಂದ ಬಿಡಿಸಿಕೊಂಡು ಬೇರೆ ವಗೆತನ ಮಾಡಬೇಕು ಎಂದು ಬಯಸುತ್ತಾರೆ. ಇದರಿಂದಲೇ ಅನೇಕ ಜಗಳಗಳಾಗುತ್ತವೆ. (ಅಣ್ಣಾರಾಯರ ನಿಸರ್ಗ ಕಾದಂಬರಿಯಲ್ಲಿ ಕೂಡಾ ಸುಂದರಾ ತನ್ನ ಮಗಳು ತಾರಾ ಮತ್ತು ಭರಮ ಅತ್ತೆಯಿಂದ ಬ್ಯಾರೆ ಆಗಿ ನಿಲ್ಲಲಿ ಎಂದು ಆಶಿಸುತ್ತಾಳೆ) ಕಾದಂಬರಿಯಲ್ಲಿ ಅದು ಸಾಧ್ಯವಾಗುವುದಿಲ್ಲ. ನಿಜ ಜೀವನದಲ್ಲಿ ಕೂಡಾ ಇದು ಅಸಾಧ್ಯವಾದ ಮಾತಾಗಿದೆ. ಏಕೆಂದರೆ ಬಹುತೇಕ ಜೈನ ಹುಡುಗರು ತನ್ನ ಹೆಂಡತಿಯ ಮಾತಿಗಿಂತ ತನ್ನ ತಾಯಿಯ ಮಾತನ್ನೇ ಶಿರಸಾವಹಿಸಿ ಪಾಲಿಸುತ್ತಾರೆ. ಅಂತಹ ಒಂದು ಭಾವನಾತ್ಮಕವಾದ ಕರುಳುಬಳ್ಳಿಯ ಪ್ರೀತಿಯನ್ನು ಆ ತಾಯಿ ತನ್ನ ಮಕ್ಕಳ ಮೇಲೆ ಹಾಕಿ ಬೆಳೆಸಿರುತ್ತಾಳೆ. ಮೇಲುನೋಟಕ್ಕೆ ಇದರಲ್ಲಿ ಏನು ತಪ್ಪು? ಮಗ ತಾಯಿಯ ಮಾತು ಕೇಳುವದು ನ್ಯಾಯವಲ್ಲವೇ? ಎನಿಸುತ್ತದೆ. ಆದರೆ ಅದೆಲ್ಲಾ ತಿಳಿವಳಿಕೆ ಇದ್ದ ತಾಯಿಯಾಗಿದ್ದರೆ ಸೊಸೆ ಬಜಾವಾಗುತ್ತಾಳೆ. ಇಲ್ಲವಾದರೆ ಅವಳು ಅದೇ ತಾಯಿಯಿಂದ ನಾನಾ ತರಹದ ಕಷ್ಟವನ್ನು ಅನುಭವಿಸುತ್ತಾಳೆ.
ಜೈನ ಕುಟುಂಬಗಳಲ್ಲಿ ಅತ್ತೆ (ಮನೆಯ ಹಿರಿಯಳು) ನಾದಿನಿಯರಿಗೆ (ಅವಳು ಬೇರೆ ಮನೆಗೆ ಹೋಗುವವಳಾಗಿದ್ದರಿಂದ) ಮರ್ಯಾದೆಯ ಸ್ಥಾನವಿದೆ. ಸೊಸೆ ಯಾವತ್ತೂ ಆ ಮನೆಗೆ ಹೊರಗಿನಿಂದ ಬಂದವಳೇ ಆಗಿ ಉಳಿಯುತ್ತಾಳೆ. ಎಷ್ಟೋ ಮನೆತನಗಳಲ್ಲಿ (ಈ ಲೇಖಕ ನೋಡಿ ಮನೆಗಳಲ್ಲಿ) ಅತ್ತೆ-ನಾದಿನಿಯರು ಮನೆಯ ಸೊಸೆಯರೊಂದಿಗೆ ಊಟಕ್ಕೆ ಕೂಡುವುದಿಲ್ಲ. ಇಂತಹ ಮಾನಸಿಕ ಹಿಂಸೆಯನ್ನು ಸೊಸೆಯಾದವಳು ಅನುಭವಿಸುತ್ತಲೇ ಸಂಸಾರ ಸಾಗಿಸುತ್ತಾಳೆ. ಅವಳಿಗೆ ಆ ಮನೆಯಲ್ಲಿ ಗಂಡನೊಬ್ಬನೆ ಆಧಾರ ಸ್ಥಂಭ. ಆದರೆ ಮಾವ ಮಾತ್ರ ಯಾವತ್ತೂ ಸೊಸೆಯ ಬೆಂಬಲಕ್ಕೆ ಇರುತ್ತಾನೆ. ಆದರೆ ಅವನು ಹೊರಗೆ ಹೆಚ್ಚು ಇರುವುದರಿಂದ ಸೊಸೆಗೆ ಆಗುವ ಈ ಬಗೆಯ ದಿನನಿತ್ಯದ ಕಿರಿ ಕಿರಿ ಅವನಿಗೆ ಕಾಣಿಸುವುದಿಲ್ಲ.
ಕುಟುಂಬಗಳಲ್ಲಿ ನ್ಯಾಯ ನೀಡುವವನು ಗಂಡಸೇ ವಿನಾ ಮನೆಯ ಹಿರಿಯಳಾದ ತಾಯಿಯಲ್ಲ. ತಾಯಿಯಾದವಳು ತನ್ನ ಮಗನಿಗೆ ಹೀಗೆ ಮಾಡಬಹುದಾಗಿತ್ತು ಎಂದು ಒಂದು ಬಗೆಯ ಗೊಣಗಾಟದ ಸಲಹೆಯನ್ನು ನೀಡಬಹುದೇ ವಿನಾ ಸರಿ-ತಪ್ಪುಗಳನ್ನು ಮನೆಯ ಗಂಡಸೇ ನಿಭಾಯಿಸುತ್ತಾನೆ. ಮಿರ್ಜಿ ಅಣ್ಣಾರಾಯರ ರಾಷ್ಟ್ರ ಪುರುಷ ಕಾದಂಬರಿಯಲ್ಲಿ ಮನೆಯ ಹಿರಿಯಳಾಗಿ ಆದಗೌಡನ ತಾಯಿ ಇರುತ್ತಾಳೆ. ಆದರೂ ಅಲ್ಲಿ ಏನಿದ್ದರೂ ಆದಗೌಡನದೆ ಅಂತಿಮ ತೀರ್ಮಾನವಾಗಿರುತ್ತದೆ. ಇದು ಪ್ರತಿಯೊಂದು ಜೈನ ಕುಟುಂಬಗಳಲ್ಲಿ ಮಹಿಳೆಯ ಸ್ಥಾನವು ಅಡುಗೆ ಮಾಡುವದು ಮತ್ತು ಮಕ್ಕಳನ್ನು ಜೋಪಾನ ಮಾಡುವದಕ್ಕೆ ಮಾತ್ರ ಮೀಸಲು. ಇನ್ನುಳಿದಂತೆ ಹೊಲ ಖರೀದಿ, ವ್ಯಾಪಾರ, ವಹಿವಾಟು ಇತ್ಯಾದಿಗಳಲ್ಲಿ ಮಹಿಳೆಯ ಪಾತ್ರ ಏನೂ ಇಲ್ಲ. ಮಹಿಳೆಗೆ ಗಂಡ ಸತ್ತಿದ್ದರೆ ಅವಳ ಮಗ ಎಷ್ಟೇ ಚಿಕ್ಕವನಾಗಿದ್ದರೂ ಕೂಡಾ ಮನೆಯ ವ್ಯವಹಾರ-ಮುಖ್ಯವಾಗಿ ಆರ್ಥಿಕವಾದ ಕೊಡು ಕೊಳ್ಳುವಿಕೆ ಇತ್ಯಾದಿ–ಯನ್ನು ಆ ಸಣ್ಣ ಮಗನೆ ಮಾಡುತ್ತಾನೆಯೇ ವಿನಾ ಆ ಮನೆಯ ಹಿರಿಯ ಜೀವಿ ತಾಯಿಯಲ್ಲ.
ಶ್ರೀಮಂತ ಕುಟುಂಬಗಳಲ್ಲಿ ಪರಿಸ್ಥಿತಿ ಇದಕ್ಕಿಂತ ಭಿನ್ನವೇನೂ ಇಲ್ಲ. ತಿನ್ನಲು ಉಣ್ಣಲು ಯಾವ ತೊಂದರೆ ಇರದಿದ್ದರೂ ಕೂಡಾ ಮಹಿಳೆಗೆ ಅಲ್ಲಿ ಯಾವುದೇ ಸ್ವಾತಂತ್ಯ್ರವಿಲ್ಲ. ಅವಳು ತನ್ನ ಅಡುಗೆ ಮನೆ ಮತ್ತು ಪಡಸಾಲೆಯನ್ನು ಬಿಟ್ಟು ಹೊರಗೆ ಬರಲಾರದ ಸ್ಥಿತಿ ಇರುತ್ತದೆ. ಮನೆಯ ಆರ್ಥಿಕ ವ್ಯವಹಾರಗಳನ್ನು ನೋಡಿಕೊಳ್ಳುವವನು ಗಂಡಸೇ  ಆಗಿರುವುದರಿಂದ ಆ ಮನೆತನ ಎಷ್ಟೇ ಶ್ರೀಮಂತವಾಗಿದ್ದರೂ ಕೂಡಾ ಮಹಿಳೆಯ ಕೈಯಲ್ಲಿ ಹಣ ಇಲ್ಲದ್ದರಿಂದ ಸಣ್ಣ ಪುಟ್ಟ ಅವಶ್ಯಕತೆಗಳಿಗಾಗಿ ಅವಳು ಪುರುಷನನ್ನೇ ಎದುರು ನೋಡಬೇಕಾಗುತ್ತದೆ. ಅದಕ್ಕಾಗಿ ಜೈನ ಮಹಿಳೆಯರು ಹೆಚ್ಚು ಹೆಚ್ಚು ಬಸದಿ, ಜಿನಪೂಜೆ, ಜಿನ ಶಾಸ್ತ್ರಗಳ ಅಧ್ಯಯನದಲ್ಲಿ ತೊಡಗಿಕೊಳ್ಳುತ್ತಾ, ತಮ್ಮ ಒಳಗಿನ ಏಕಾಂತವನ್ನು ಮರೆಯಲು ಪ್ರಯತ್ನಿಸುತ್ತಾರೆ. ಜಿನಮಂದಿರಗಳು ಅವರಿಗೆ ಬಿಡುಗಡೆಯ ದಾರಿಗಳಂತೆ ಕಾಣಿಸುತ್ತವೆ. ಮನೆಯಲ್ಲಿಯ ಉಸಿರುಗಟ್ಟಿಸುವ ವಾತಾವರಣದಿಂದ ಸ್ವಲ್ಪ ಮಟ್ಟಿನ ಬಿಡುಗಡೆಯನ್ನು ಅಲ್ಲಿ ಅವರು ಪಡೆಯುತ್ತಾರೆ.
ವ್ಯಾಪಾರಿ ಕುಲವಾದ ಪಂಚಮ ಜೈನ ಸಮಾಜದಲ್ಲಿಯ ಮಹಿಳೆಯರ ಸ್ಥಿತಿ ಇನ್ನೂ ವಿಚಿತ್ರವಾಗಿದೆ. ವ್ಯಾಪಾರವೆಂದರೆ ನಗರವಲಯದಲ್ಲಿಯೇ ಮನೆ ಮಾಡ ಬೇಕಾಗುತ್ತದೆ. ಮುಂದೆ ಅಂಗಡಿ, ಹಿಂದೆ ಮನೆ ಮಾಡಿ ಇಂತಹ ಇಕ್ಕಟ್ಟಾದ ಮನೆಯಲ್ಲಿ ಏಕಾಂತವಾಗಿ ಇರಬೇಕಾಗುತ್ತದೆ. ಜೈನ ಮಹಿಳೆಯರು ಅಂಗಡಿಯಲ್ಲಿ ಕುಳಿತು ವ್ಯಾಪಾರವನ್ನು ಮಾಡುವದು ಬಹುತೇಕ ಸಾಧ್ಯವಿಲ್ಲ. ವ್ಯಾಪಾರ ಮಾಡುತ್ತ ಪೇಟೆಯಲ್ಲಿ ಕಾಲ ಕಳೆದರೆ ಅಲ್ಲಿ ಬೇರೆ ಗಂಡಸರ ಸಂಪರ್ಕ ಬರುವದನ್ನು ತಪ್ಪಿಸಲಿಕ್ಕೆ ಆಗುವುದಿಲ್ಲವಾದ್ದರಿಂದ ಅವರನ್ನು ವ್ಯಾಪಾರಕ್ಕಾಗಿ ಅಂಗಡಿಗೆ ಕಳಿಸುವುದಿಲ್ಲ.
ಈ ನಿಟ್ಟಿನಲ್ಲಿ ಒಕ್ಕಲುತನ ಮಾಡುವ ಜೈನ ಚತುರ್ಥ ಮಹಿಳೆ ತಾನು ತನ್ನ ಹೊಲದಲ್ಲಿ ಬೆಳೆದ ಬಾಡ ಜೀನಸುಗಳನ್ನು ಹಾಗೂ ಮೊಸರು ಬೆಣ್ಣೆ ತುಪ್ಪಗಳನ್ನು ಮಾರುವದಕ್ಕಗಿ ಸಂತೆಗೆ ಹೋಗುತ್ತಾಳೆ. ಅಷ್ಟು ಸ್ವಾತಂತ್ಯ್ರ ಕೂಡಾ ಈ ಪಂಚಮ ಜೈನ ಮಹಿಲೆಗೆ ಇರುವುದಿಲ್ಲ. ಇಂತಹ ಮಹಿಳೆ ನಗರಗಳಲ್ಲಿ ವಾಸಿಸುವಾಗ ಮನೆಯೊಂದು ಕಡೆ, ಅಂಗಡಿಯೊಂದು ಕಡೆ ಇದ್ದರೆ ಗಂಡ ವ್ಯಾಪಾರಕ್ಕಾಗಿ ಪೇಟೆಗೆ ಹೋದರೆ ಆತ ಬರುವದು ರಾತ್ರಿ ಹತ್ತು ಗಂಟೆಗೆ. ಅಲ್ಲಿಯ ವರೆಗೂ ಮಹಿಳೆ ಚಡಪಡಿಸುತ್ತಾ ಟೀವಿ ನೋಡುತ್ತಾ, ಜೈನ ಭಜನೆಗಳನ್ನು ಹಾಡುತ್ತಾ, ಜಪ ಮಾಡುತ್ತ ಕಾಲ ಕಳೆಯುತ್ತಾಳೆ. ಏಕೆಂದರೆ ನಗರಗಳಲ್ಲಿ ಜೈನಕುಟುಂಬಗಳು ಒಂದೇ ಕಡೆಗೆ ಇರುವದಿಲ್ಲ ಮತ್ತು ವ್ಯಾಪಾರದ ದೃಷ್ಟಿಯಿಂದ ಅವರು ಬೇರೆಯವರೊಂದಿಗೆ ಬೆರೆಯುವುದಿಲ್ಲ. ಮಕ್ಕಳ ಲಾಲನೆ ಪಾಲನೆ ಮಾಡುತ್ತ ಮನೆಯ ಒಳಗೆಯೇ ಬಂಧಿಯಂತೆ ಬದುಕುತ್ತಾರೆ. ಆ ಊರಿಗೆ ಸ್ವಾಮಿಗಳು ಬಂದರೆ, ಹಬ್ಬ, ಪರ್ವ, ನೋಂಪಿ ಇತ್ಯಾದಿಗಳು ಬಸದಿಯಲ್ಲಿ ನಡೆದರೆ ಮಹಿಳೆ ಅತ್ಯಂತ ಉತ್ಸಾಹದಿಂದ ಅದರಲ್ಲಿ ಭಾಗಿಯಾಗುತ್ತಾಳೆ. ಹಬ್ಬ, ಪರ್ವಗಳು ಅವಳಿಗೆ ಬಿಡುಗಡೆಯ ದಾರಿಗಳಂತೆ ಕಾಣಿಸುತ್ತವೆ. ಈ ಹೆಣ್ಣುಮಕ್ಕಳ ಮೈ ಮೇಲೆ ಬಂಗಾರ, ಅತ್ಯುತ್ತಮ ರೇಶಿಮೆ ಸೀರೆ ಇದ್ದರೂ ಕೂಡಾ ಆರ್ಥಿಕ ಸ್ವಾತಂತ್ಯ್ರ ಇವರಿಗೂ ಇಲ್ಲ. ಇಲ್ಲಿಯೂ ಕೂಡಾ ಆರ್ಥಿಕ ವ್ಯವಹಾರವನ್ನು ಗಂಡಸೇ ನೋಡಿಕೊಳ್ಳುತ್ತಾನೆ.
ಇನ್ನು ಚತುರ್ಥ ಜೈನ ಮಹಿಳೆಯರು ಒಕ್ಕಲುತನವನ್ನು ತಮ್ಮ ಕಾಯಕ ಮಾಡಿಕೊಂಡಿದ್ದರಿಂದ ಹೊಲ ಇದ್ದವರು ತಮ್ಮ ಹೊಲದಲ್ಲಿಯೇ ಕೆಲಸ ಮಾಡುತ್ತಾರೆ. ಹೊಲ ಇಲ್ಲದವರು ಕೂಲಿ ಮಾಡಲು ಬೇರೆಯವರ ಹೊಲಕ್ಕೆ ಹೋಗುತ್ತಾರೆ. ಜೈನರು ಬಂಗಾರ ವ್ಯಾಪಾರಿಗಳು, ಶ್ರೀಮಂತರು ಎನ್ನುವ ವಿಚಾರವೇ ಬಹಳ ಮಂದಿಗೆ ತಿಳಿದಿದೆ. ಆದರೆ ಉತ್ತರ ಕರ್ನಾಟಕದ ಕೆಲವು ಜಿಲ್ಲೆಗಳಲ್ಲಿ ಮತ್ತು ದಕ್ಷಿಣ ಮಹಾರಾಷ್ಟ್ರದಲ್ಲಿ ಕೂಲಿಕಾರ ಜೈನರು ಇದ್ದಾರೆ. ನಿತ್ಯ ದುಡಿದು ಬಂದ ಕೂಲಿಯ ಹಣದಲ್ಲಿಯೇ ಜೀವನ ಸಾಗಿಸುವವರು ಬಹಳ ಇದ್ದಾರೆ. ಇವರಲ್ಲಿ ಬಡತನ ಇದೆ. ಬದುಕಿನ ಹೋರಾಟ ಇದೆ. ಆದರೆ ಸ್ವಾತಂತ್ಯ್ರವಿದೆ. ಗಂಡ-ಹೆಂಡತಿ ಕೂಡಿಯೇ ಬೇರೆಯವರ ಹೊಲಕ್ಕೆ ಕೂಲಿ ಹೋಗಿ ಇದ್ದುದರಲ್ಲಿಯೇ ಬದುಕು ಸಾಗಿಸುತ್ತಾರೆ. ಇಲ್ಲಿ ಮಹಿಳೆ ಹೊರಜಗತ್ತಿನಲ್ಲಿ ಬದುಕು ಮಾಡುತ್ತಿರುವದರಿಂದ ಶ್ರೀಮಂತ ಕುಟುಂಬಗಳಲ್ಲಿ ಇರುವಂತೆ ಉಸಿರುಗಟ್ಟಿಸುವ ವಾತಾವರಣ ಇರುವುದಿಲ್ಲ. ತಾನು ಕೂಲಿಗೆ ಹೋಗಿ ತಂದ ಹಣವನ್ನು ತನಗೆ ಬೇಕಾದಂತೆ ಖರ್ಚು ಮಾಡುವ ಸ್ವಾತಂತ್ಯ್ರ ಇವರಲ್ಲಿ ಇದೆ. ಜೈನರ ಹಬ್ಬಗಳಷ್ಟೇ ಅಲ್ಲದೆ ಅನ್ಯದೇವರುಗಳ ಪೂಜಾವಿಧಿ-ವಿಧಾನಗಳಲ್ಲಿ :ಈ ಮಹಿಳಾ ಗುಂಪು ಭಾಗವಹಿಸುತ್ತದೆ. ಕೂಲಿ ಮಾಡಿ ಬದುಕು ನಿರ್ವಹಿಸುವದರಿಂದ ಜೈನರ ಧಾರ್ಮಿಕ ಪರ್ವಗಳ ಕಡ್ಡಾಯ ಆಚರಣೆ ಇವರಿಗೆ ಅನ್ವಯಿಸುವುದಿಲ್ಲ.
ಉದಾ:- ಜೈನರು ರಾತ್ರಿ ಊಟ ಮಾಡುವಂತಿಲ್ಲ. ಜೈನರು ಪಾಲಿಸಲೆ ಬೇಕಾದ ಅಷ್ಟ ಮೂಲಗುಣ ವ್ರತಗಳಲ್ಲಿ ಈ ರಾತ್ರಿ ಭೋಜನ ತ್ಯಾಗ ಅತ್ಯಂತ ಮಹತ್ವದ್ದಾಗಿದೆ. ಏನಿದ್ದರೂ ಸೂರ್ಯನ ಬೆಳಕಲ್ಲಿಯೇ ಊಟ ಮಾಡಬೇಕು. ಹನ್ನೆರಡು ತಿಂಗಳು ಈ ವ್ರತವನ್ನು ಪಾಲಿಸುವದು ಸಾಧ್ಯವಾಗದಿದ್ದರೆ ಚಾತುರ್ಮಾಸ( ಮಳೆಗಾಲದ ನಾಲ್ಕು ತಿಂಗಳು) ದ ಕಾಲಾವಧಿಯಲ್ಲಿಯಾದರೂ ಕಡ್ಡಾಯವಾಗಿ ಮಾಡಲೇಬೇಕು ಮತ್ತು ಮುಂಜಾನೆ ಬಸದಿಗೆ ಹೋಗಿಯೇ ತನ್ನ ನಿತ್ಯಜೀವನದ ಕಾರ್ಯ-ಕಲಾಪಗಳನ್ನು ಮಾಡಬೇಕು ಎನ್ನುವ ನಿಯಮವಿದೆ ಮತ್ತು ಹಾಗೆ ಮಾಡುವ ಮಹಿಳೆಗೆ ಸಮಾಜದಲ್ಲಿ ಆದರವಿದೆ.
ಆದರೆ ಕೂಲಿ ಹೋಗುವ ಮಹಿಳೆ ಇದೆಲ್ಲವನ್ನೂ ಪಾಲಿಸುವುದಿಲ್ಲ. ಮನೆಯ ಕೆಲಸ ಮಾಡಿ ಇನ್ನೊಬ್ಬರ ಹೊಲಕ್ಕೆ ಕೂಲಿ ಹೋಗಬೇಕಾಗಿರುವುದರಿಂದ ಬಸದಿಗೆ ಹೋಗುವದು ಸಾಧ್ಯವಿಲ್ಲ ಮತ್ತು ಸಂಜೆ ಯಾವಾಗ ಮನೆಗೆ ಬರಬೇಕಾಗುತ್ತದೆಯೋ ತಿಳಿಯದು. ಅದಕ್ಕಾಗಿ ರಾತ್ರಿ ಭೋಜನ ತ್ಯಾಗದ ವ್ರತವನ್ನು ಇವರಿಗೆ ನಡೆಸಿಕೊಡಲು ಸಾಧ್ಯವಿಲ್ಲ. ಹಾಗೆಂದು ಸಮಾಜ ಇವರಿಗೆ ರಿಯಾಯತಿಯನ್ನೇ ನೀಡಿಲ್ಲ. ಸಮಾಜದ ಉಳಿದ ಮನೆತನದ ದೃಷ್ಟಿಯಲ್ಲಿ ಇವರಿಗೆ ಕಡಿಮೆ ಸ್ಥಾನವನ್ನು ಸಾಮಾಜಿಕವಾಗಿ ಜನ ಕೊಟ್ಟಿರುತ್ತಾರೆ. ಇವರ ವೇಷ-ಭೂಷಣಗಳು ಸಾದಾ ಇರುತ್ತವೆ. ಊರಲ್ಲಿಯ ಅನ್ಯ ದೇವರುಗಳಿಗೂ ಇವರು ಭಕ್ತಿಯನ್ನು ಸಲ್ಲಿಸುತ್ತಿರುತ್ತಾರೆ. ಹೊಲದಲ್ಲಿ ಕೂಲಿಮಾಡಿ ಮಧ್ಯಾಹ್ನದಲ್ಲಿ ಎಲ್ಲರೂ ಕುಳಿತು ಊಟ ಮಾಡುವಾಗ ಸರೀಕ ಕೂಲಿಕಾರ ಮಹಿಳೆಯರು ತಂದ ಊಟದ ಜೀನಸುಗಳನ್ನು ಅದಲು ಬದಲು ಮಾಡಿ ತಿನ್ನುತ್ತಾರೆ. ಒಂದು ಅರ್ಥದಲ್ಲಿ ಜಾತ್ಯತೀತವಾಗಿ ಇವರು ಬದುಕುತ್ತಾರೆ. ಜೈನ ಹಬ್ಬಗಳಾದ ಮಹಾವೀರ ಜಯಂತಿ ಇತ್ಯಾದಿಗಳಲ್ಲಿ ಇವರು ಭಾಗವಹಿಸುತ್ತಾರೆಯಾದರೂ ಕೂಡಾ ಅಲ್ಲಿ ಇವರೊಂದಿಗೆ ಉಳಿದ ಜೈನಮಹಿಳೆಯರು ಸರಿಯಾಗಿ ಬೆರೆಯುವುದಿಲ್ಲ. ಈ ತಾರತಮ್ಯವು ಕಣ್ಣಿಗೆ ಕಾಣುವಷ್ಟು ಇರುತ್ತದೆ.
ಜೈನ ಸಮುದಾಯ: ಸಂಸ್ಕೃತಿ ಮಹಿಳೆ
೭. ಸೂತಕಗಳು:
ಮದುವೆ ಹಾಗೂ ಮನೆಯಲ್ಲಿ ಮಗಳು ಋತುಮತಿಯಾದಾಗ ಮಾಡುವ ಕಾರ್ಯಕ್ರಮಗಳು ಹಾಗು ಸೀಮಂತ ಕಾರ್ಯಗಳು ಹೆಚ್ಚೂ ಕಡಿಮೆ ಗ್ರಾಮೀಣ ಪ್ರದೇಶದಲ್ಲಿ ಬೇರೆ ಬೇರೆ ಸಮಾಜಕ್ಕಿಂತ ಭಿನ್ನವಾಗೇನೂ ನಡೆಯುವುದಿಲ್ಲ. ಇತ್ತೀಚೆಗೆ ಕೆಲಸದ ಒತ್ತಡದಿಂದ ಮನೆಯಲ್ಲಿ ಕನ್ನೆ ಋತುಮತಿಯಾದಾಗ ಸಾಂಪ್ರದಾಯಿಕವಾಗಿ ಮಾಡುವ ಕಾರ್ಯಕ್ರಮಗಳನ್ನು ನಿಲ್ಲಿಸಲಾಗಿದೆ. ಇಲ್ಲವಾದರೆ ಋತುಮತಿಯಾದ ಹುಡುಗಿಯನ್ನು ಮಂಚದ ಮೇಲೆ ಕೂಡ್ರಿಸಿ ಮೂರು ದಿನ ಇಲ್ಲವೆ ಏಳು ದಿನಗಳವರೆಗೆ ಹಾಡುವ, ಉಡಿ ತುಂಬ ಕಾರ್ಯಗಳು ನಡೆಯುತ್ತಿದ್ದವು. ಇದೊಂದು ತೀರ ಹೆಣ್ಣು ಮಕ್ಕಳ ಖಾಸಗಿ ಕಾರ್ಯಕ್ರಮದಂತೆ ನಡೆಯುತ್ತಿತ್ತು.
ಋತುಮತಿಯಾದ ಹುಡುಗಿಯನ್ನು ಒಂಬತ್ತು ದಿನ ಸೂತಕದ ಮನೆಯಲ್ಲಿ ಇಡಲಾಗುತ್ತದೆ. ಈ ಸೂತಕಗಳಲ್ಲಿ ಎರಡು ವಿಧಗಳಿವೆ.
೧. ವೃದ್ಧಿ ಸೂತಕ
೨. ಮೃತ್ಯು ಸೂತಕ
ವೃದ್ಧಿ ಸೂತಕವು ಶುಭವನ್ನು ಸೂಚಿಸುವಂತಾಗಿರುತ್ತದೆ. ಅಂದರೆ ಮನೆಯಲ್ಲಿ ಹುಡುಗಿ ಋತುಮತಿಯಾದರೆ ಅಥವಾ ಮನೆಯಲ್ಲಿ ಮಕ್ಕಳು ಹುಟ್ಟಿದರೆ ಆ ಮನೆಗೆ ವೃದ್ಧಿಸೂತಕ ಬರುತ್ತದೆ. (ಬಾಣಂತಿ ಮಲಗುವ ಕೋಣೆಯನ್ನು ಹದಿಮೂರು ದಿನಗಳವರೆಗೆ ಹೊಲೆ ಮನೆ ಎಂದೇ ಕರೆಯಲಾಗುತ್ತದೆ.) ವೃದ್ಧಿಸೂತಕ ಬಂದ ಮನೆಯವರು ಏಳುದಿನಗಳವರೆಗೆ ಬಸದಿಗೆ ಹೋಗುವ ಹಾಗಿಲ್ಲ. ಕೂಸು ಹುಟ್ಟಿ ಸೂತಕ ಬಂದರೆ ಕೂಸಿನ ನಾಮಕರಣವಾಗುವವರೆಗೂ ವೃದ್ಧಿಸೂತಕವನ್ನು ಆಚರಿಸಲಾಗುತ್ತದೆ. ಅಂಥವರ ಮನೆಗೆ ಆ ದಿನಗಳಲ್ಲಿ ಪುರೋಹಿತ (ಪಂಡಿತ) ಹೋಗುವದಿಲ್ಲ. ಊರಲ್ಲಿಯ ಅಥವಾ ಬಸದಿಯಲ್ಲಿಯ ಯಾವುದೇ ಧಾರ್ಮಿಕ ಕಾರ್ಯಕ್ರಮದಲ್ಲಿ ಆ ಮನೆಯವರು ಭಾಗವಹಿಸುವಂತಿಲ್ಲ.
ಇನ್ನು ಯಾರಾದರೂ ಮನೆಯಲ್ಲಿ ಸಾವು ಸಂಭವಿಸಿದ್ದರೆ ಆ ಮನೆಗೆ ಮೃತ್ಯು ಸೂತಕ ಬರುತ್ತದೆ. ಅದು ಹದಿಮೂರು ದಿನಗಳವರೆಗೂ ಇರುತ್ತದೆ. ಈ ಸಂದರ್ಭದಲ್ಲಿ ಕೇವಲ ಬಸದಿಯ ಕಾರ್ಯಕ್ರಮಗಳಷೆ ಅಲ್ಲ, ಊರಲ್ಲಿ ಜಿನ ಮುನಿಗಳು ಬಂದರೆ ಈ ಮನೆಯವರು ಸ್ವಾಮಿಗಳಿಗೆ ಆಹಾರ ಕೊಡುವಂತಿಲ್ಲ. ಮಹಿಳೆ ಮತ್ತು ಪುರುಷ ಇಬ್ಬರಿಗೂ ಈ ಸೂತಕ ಇರುತ್ತದೆ. ಹದಿಮೂರು ದಿನಗಳಾದ ಮೇಲೆ ಗಂಡಸರೆಲ್ಲಾ ತಲೆ ಬೋಳಿಸಿಕೊಂಡು ಬಸದಿಗೆ ಹೋಗಿ ಶಾಂತಿಕಪೂಜೆಯನ್ನು ಮಾಡಿಸುತ್ತಾರೆ. ಆಗ ಪಂಡಿತ ಅಂಥವರ ಮನೆಗೆ ಬಂದು ಮನೆಯಲ್ಲಿ ಜಿನ ಗಂಧೋದಕವನ್ನು ಸಿಂಪಡಿಸಿದ ಮೇಲೆ ಅವರು ಶುದ್ಧವಾಗುತ್ತಾರೆ.
ಒಂದು ವೇಳೆ ಈ ವೃದ್ಧಿ ಅಥವಾ ಮೃತ್ಯುಸೂತಕ ಬರುವದಕ್ಕಿಂತ ಮೊದಲೆ ಆ ಮನೆಯವರು ಬಸದಿಯಲ್ಲಿ ಹತ್ತು ಹದಿನಾರು ದಿನಗಳ ನೋಂಪಿಕಾರ್ಯದಲ್ಲಿ ತೊಡಿಗಿದ್ದರೆ ಆ ದಿನಗಳಲ್ಲಿ ಇಂತಹ ಸೂತಕಗಳು ಬಂದರೆ ಅಂತವರಿಗೆ ಬಸದಿಯಲ್ಲಿ ಕಂಕಣ ಕಟ್ಟಲಾಗುತ್ತದೆ. ಹಾಗೆ ಕಂಕಣ ಕಟ್ಟಿಕೊಂಡವರು ತಮ್ಮ ಸ್ವಂತ ಮನೆಗೆ ಹೋಗದೆ ಊರಲ್ಲಿಯ ಧರ್ಮಬಂಧುಗಳ ಮನೆಯಲ್ಲಿ ಉಳಿದುಕೊಂಡು ಆ ಧಾರ್ಮಿಕ ಕಾರ್ಯಕ್ರಮದ ವಿಧಿ-ವಿಧಾನಗಳನ್ನು ಮುಗಿಸುವ ಅವಕಾಶ ಇದೆ. ಇದು ಕೂಡಾ ಧರ್ಮಸಮ್ಮತವಾಗಿಯೇ ನಡೆಯುತ್ತದೆ. ಆ ಕಂಕಣವು ಮನೆಯಲ್ಲಿ ಉಂಟಾಗಿರುವ ಯಾವುದೇ ಬಗೆಯ ಸೂತಕವನ್ನು ತಡೆಯುತ್ತದೆ.
ಋತುಮತಿಯಾದರೆ ಅದು ವೃದ್ಧಿಸೂತಕವಾಗಿರುತ್ತದೆ. ಋತುಮತಿಯಾದ ಹುಡುಗಿಗೆ ಸಾಮೂಹಿಕವಾಗಿಯೇ ಸ್ನಾನ ಮಾಡಿಸುವದು, ಅರಿಷಿಣ ಹಚ್ಚುವುದು, ಸೀರೆ ಉಡಿಸುವದು ಇಂಥವೇ ಹೆಂಗಸರ ಕಾರ್ಯಕ್ರಮಗಳು ನಡೆಯುತ್ತವೆ. ಆ ಸಂಭ್ರಮವನ್ನು ಹಂಚಿಕೊಳ್ಳುವ ಸಲುವಾಗಿ ಊರವರು ಆ ಮನೆಗೆ ಸಿಹಿ ಸಿಹಿಯಾದ ಅಡುಗೆ ಮಾಡಿ ಹಾಗೆ ಋತುಮತಿಯಾದ ಹುಡುಗಿಗೆ ತನ್ನಲು ತಂದುಕೊಡುತ್ತಾರೆ. ಮತ್ತು ಸ್ವತಃ ತಿನ್ನಿಸಿ ಹೋಗುತ್ತಾರೆ. ಅದರೊಂದಿಗೆ ಯಥಾಶಕ್ತಿಯಾಗಿ ಆ ಹುಡುಗಿಗೆ ಉಡುಗೊರೆಯನ್ನು ತಂದುಕೊಡುತ್ತಾರೆ. ಉಡುಗೊರೆ ಹೆಚ್ಚಾಗಿ ಖಣ, ಸೀರೆ, ಹೀಗೆ ವಸ್ತ್ರರೂಪದಲ್ಲಿ ಇರುತ್ತದೆ. ಹಾಗೆ ಮಾಡುವ ಮೂಲಕ ಅವಳಿಗೆ ಸಮಾಜದಲ್ಲಿ ದಕ್ಕಬೇಕಾದ ನಾಗರೀತ್ವವನ್ನು ಸಾಮೀತುಪಡಿಸುತ್ತಾರೆ. ಜೈನರು ಅಡುಗೆ ಮಾಡಿ ತಂದು ಕೊಟ್ಟರೆ ಇತರ ಜಾತಿಯ ಜನ ‘ಸೀದಾ’ ಅಂದರೆ ರವೆ, ಅಕ್ಕಿ, ಬೇಳೆ, ಬೆಲ್ಲ, ಹೀಗೆ ಅಡುಗೆಗೆ ಬೇಕಾದ ಸಾಮಾನುಗಳನ್ನು ತಂದುಕೊಡುತ್ತಾರೆ. ಇದರೊಂದಿಗೆ ಉಡುಗೊರೆ ಕೂಡಾ ಇರುತ್ತದೆ. ಜೈನೇತರರು ತಂದುಕೊಟ್ಟ ಅಂತಹ ಸಾಮಾನುಗಳನ್ನು ಪಡೆದುಕೊಂಡ ಮನೆಯವರು ಅದನ್ನು ಅಡುಗೆ ಮಾಡಿ ಜೈನರು ಅಥವಾ ಬೇರೆ ಜಾತಿಯವರು ಎನ್ನದೆ ಎಲ್ಲರಿಗೂ ಊಟಕ್ಕೆ ಹೇಳುತ್ತಾರೆ. ಇದೊಂದು ಸಾಮಾಜಿಕ ರೂಢಿಗತ ನಡವಳಿಕೆಯಾಗಿರುವದರಿಂದ ನಮ್ಮ ಅಡುಗೆ ತಿನ್ನದ ಜೈನರಿಗೆ ನಾವೇಕೆ ಸೀದಾ ಕೊಡಬೇಕು? ಮತ್ತು ನಾವೇಕೆ ಅವರ ಅಡುಗೆಯನ್ನು ಊಟ ಮಾಡಿ ಬರಬೇಕು? ಎನ್ನುವ ಹಂಗು ಮಾಡಿಕೊಳ್ಳುವದಿಲ್ಲ. ಈವರೆಗೂ ಇದನ್ನು ಎಲ್ಲರೂ ಒಪ್ಪಿಕೊಂಡು ಬಂದಿದ್ದಾರೆ.
ಋತುಮತಿಯಾದ ಹುಡುಗಿಯ ಸೋದರಸಂಬಂಧಿಗಳು, ಮುಖ್ಯವಾಗಿ ಸೋದರ ಮಾವ ಇದ್ದರೆ ಅವರೇ ಮೊದಲು ಎಡೆ ತರಬೇಕು. ಎಡೆಯೊಂದಿಗೆ ಹೊಸ ಸೀರೆ ಮತ್ತು ಇನ್ನಿತರ ಉಡುಗೊರೆಗಳು-ಬಂಗಾರದ ದಾಗೀಣುಗಳು ಇತ್ಯಾದಿ-ಇರುತ್ತವೆ. ದೇಹದಲ್ಲಿ ಉಂಟಾಗುವ ನಿಸರ್ಗನಿಯಮಗಳು ತಂದಿರುವ ಈ ಬಗೆಯ ಪರಿಣಾಮದಿಂದ ಸಹಜವಾಗಿಯೇ ಬಾಲಕಿ ಹೆದರಿರುತ್ತಾಳೆ. ಅವಳ ಆ ಹೆದರಿಕೆಯನ್ನು ಒಂದು ಸಾಮಾಜಿಕ ಒಪ್ಪಿಗೆಯಾಗಿ ರೂಪಾಂತರಿಸಿ ಆ ಬಾಲಕಿಯನ್ನು ಈ ಮಹಿಳಾ ಗುಂಪು ತಮ್ಮ ಸಂಸ್ಕಾರದ ಮೂಲಕ ಮುಖ್ಯವಾಹಿನಿಗೆ ಎಳೆದು ತರುತ್ತಾರೆ. ಕಾರ್ಯಕ್ರಮ ಮುಗಿದ ಮೇಲೆ ಆ ಬಾಲಕಿ ಮಹಿಳೆಯಾಗಿ ರೂಪಾಂತರ ಹೊಂದುತ್ತಾಳೆ. ಅಲ್ಲಿಂದಾಚೆ ಅವಳು ತಪ್ಪದೇ ಸೀರೆ ಉಡಲು ಪ್ರಾರಂಭಿಸುತ್ತಾಳೆ. ಅವಳು ಗಂಡು ಮಕ್ಕಳೊಂದಿಗೆ ಬೆರೆಯವದು, ಆಡುವದು, ಏಕಾಂತವಾಗಿ ಭೇಟಿಯಾಗುವದನ್ನು ಈ ಮಹಿಳಾ ಗುಂಪುನಿಯಂತ್ರಿಸುತ್ತದೆ. ಒಂದು ಅರ್ಥದಲ್ಲಿ ಆ ಕಾರ್ಯಕ್ರಮದ ನಂತರ ಬಾಲಿಕೆಯಾಗಿದ್ದವಳು ಮಹಿಳೆಯಾಗಿ ಅಧಿಕೃತವಾಗಿ ಮಹಿಳಾಗುಂಪಿಗೆ ಸೇರ್ಪಡೆಯಾಗುತ್ತಾಳೆ. ಅವಳ ಮುಖದಲ್ಲಿ ಹೊಸ ಕಾಂತಿ ಹೇಗೋ ಹಾಗೆಯೇ ಅವಳ ನಡೆ-ನುಡಿಯಲ್ಲಿ ಗಂಭೀರತೆ ಬಂದು ಬಿಡುತ್ತದೆ. ಅಲ್ಲಿಯವರೆಗೂ ಅಪ್ಪನ ತೊಡೆಯ ಮೇಲೆ ಜಿಗಿದುಕೂಡ್ರುತ್ತಿದ್ದ ಬಾಲಕಿ ಅಲ್ಲಿಂದಾಚೆ ಅಪ್ಪನ ಸ್ಪರ್ಶದಿಂದ ವಂಚಿತಳಾಗುತ್ತಾಳೆ. ಇದೆಲ್ಲವನ್ನೂ ಆ ಹುಡುಗಿಯ ತಾಯಿ ಅವಳಿಗೆ ಕಲಿಸುತ್ತ ಅವಳಿಗೆ ಮಹಿಳಾಸಂಸ್ಕಾರದ ದೀಕ್ಷೆ ಕೊಡುತ್ತಾಳೆ.
ಗಂಡಸರು ಇಲ್ಲದಾಗ ಪಡಸಾಲೆಯಲ್ಲಿ ಗಂಪುಗೂಡಿ ಜಗತ್ತಿನ ಎಲ್ಲ ಸಂಗತಿಗಳ ಬಗ್ಗೆ, ವಿಶೇಷವಾಗಿ ಗಂಡಸರ ನಡವಳಿಕೆಗಳ ಬಗ್ಗೆ ಸರಟೆ ಕೊಚ್ಚುವ ಮಹಿಳೆಯರು ಋತುಮತಿಯಾಗದ ಹುಡಗಿಯರನ್ನು ತಮ್ಮ ಮಾತಿನ ಗುಂಪಿನಲ್ಲಿ ಕರೆದುಕೊಳ್ಳುವದಿಲ್ಲ. ಆದರೆ ಆ ಸಂಸ್ಕಾರ ಆದಮೇಲೆ ಆ ಹುಡಗಿಗೆ ಅಂತಹ ಅಂತಃಪುರದ ಮಾತುಗಳ ಆ ಮಹಿಳಾಸಾಮ್ರಾಜ್ಯದಲ್ಲಿ ಅಧಿಕೃತವಾಗಿ ಪ್ರವೇಶ ಸಿಗುತ್ತದೆ. ಅವಳಿಗೆ ಗೊತ್ತಿಲ್ಲದೆಯೇ ಪುರುಷಲೋಕದಿಂದ ಬಹಿಷ್ಕೃತಳಾಗಿ ಹೋಗುತ್ತಾಳೆ. ಅಲ್ಲಿಂದಾಚೆ ಅವಳಿಗೆ ಅಡುಗೆ ಮಾಡುವದನ್ನು ಮತ್ತು ಊಟ ಬಡಿಸುವ ಕ್ರಮವನ್ನು ಕಲಿಸಲಾಗುತ್ತದೆ. ಮನೆಯ ಒಂದೊಂದೇ ಜವಾಬ್ದಾರಿಗಳನ್ನು ಹೆಗಲ ಮೇಲೆ ಹೇರಿ, ಗಂಡನ ಮನೆಯಲ್ಲಿ ಮಾಡಬೇಕಾದ ಕೆಲಸಗಳ ಪ್ರಾಥಮಿಕ ಕಲಿಕೆಯನ್ನು ಇಲ್ಲಿಯೇ ಮಾಡಿಸಲಾಗುತ್ತದೆ.
೮. ಮಂತ್ರಗಳು:
ಇದೇ ಸಂದರ್ಭದಲ್ಲಿಯೇ ಅವಳಿಗೆ ಬಸದಿಗೆ ಹೋಗುವ, ಜಿನದರ್ಶನ, ಜಿನಪೂಜೆ, ಜಿನಶಾಸನಗಳ ಪಾರಾಯಣ ಮತ್ತು ಪಠನಗಳ ಅಭ್ಯಾಸವನ್ನು ಮಾಡಿಸಲಾಗುತ್ತದೆ. ಹೆಣ್ಣು-ಗಂಡು ಕೊಡುಕೊಳ್ಳುವ ಸಂದರ್ಭದಲ್ಲಿ ಎಲ್ಲ ಜೈನಮಹಿಳೆಯರು ಕಡ್ಡಾಯವಾಗಿ ಹೇಳಲೇಬೇಕಾದ ಣಮೋಕಾರ ಮಂತ್ರ, ದರ್ಶನ ಪಾಠ ಹಾಗೂ ಭಕ್ತಾಮರ ಸೊತ್ರ ಸಾಹಿತ್ಯಗಳು ಬಾಯಿಪಾಠ ಇವೆಯೋ ಇಲ್ಲವೋ ಎನ್ನುವದು ಕೂಡಾ ಪರೀಕ್ಷೆಯಾಗುವ ಕಾಲವೊಂದು ಜೈನಸಮಾಜದಲ್ಲಿ ಇತ್ತು. ಇಂದು ಹೆಣ್ಣಿನ ಸಂತತಿ ಕಡಿಮೆ ಇದ್ದ ಮೂಲಕ ಯಾರೂ ಈ ಮಂತ್ರಗಳ ಬಗ್ಗೆ ಕೇಳುವ ಗೋಜಿಗೆ ಹೋಗುವದಿಲ್ಲವಾದರೂ ಕೂಡಾ ರೂಢಿಗತವಾಗಿ ಮಹಿಳೆಯರಿಗೆ ಇದನ್ನು ಕಂಠಪಾಠ ಮಾಡಿಸಲಾಗುತ್ತದೆ. ಆದ್ದರಿಂದ ಹುಡುಗಿಯರಿಗೆ ಸಾಂಪ್ರಾದಾಯಿಕವಾದ ಶಿಕ್ಷಣ ಇಲ್ಲವಾಗಿದ್ದರೂ ಕೂಡಾ ಸಂಸ್ಕೃತಮಯವಾದ ಈ ಮಂತ್ರಗಳನ್ನು ಅವಳು ಕಲಿತಿರಲೇಬೇಕು ಎನ್ನುವ ಒಂದು ಅಲಿಖಿತ ನಿಯಮ ಜಾರಿಯಲ್ಲಿದೆ.
ಅಧ್ಯಯನದ ದೃಷ್ಟಿಯಿದ ಮಾದರಿಗಾಗಿ ಇಲ್ಲ ಕೆಲವು ಮಂತ್ರಗಳನ್ನು ಉಲ್ಲೇಖಿಸಿದ್ದೇನೆ. ಈ ಮಂತ್ರಗಳನ್ನು ಜೋರಾಗಿಯೂ ಮತ್ತು ಸಾಮೂಹಿಕವಾಗಿಯೂ ಹೇಳುತ್ತಾರೆ. ಬಹಳಷ್ಟು ಸಲ ಮನಸ್ಸಿನಲ್ಲಿಯೇ ಹೇಳಿಕೊಳ್ಳುತ್ತಾರೆ. ಆದರೆ ಇತ್ತೀಚೆಗೆ ಭಕ್ತಾಮರ ಸ್ತ್ರೋತ್ರವನ್ನು ಪ್ರತಿ ಶುಕ್ರವಾರ ಅಲ್ಲಿಯ ಮಹಿಳೆಯರು ಕೂಡಿಕೊಂಡು, ಬಸದಿಗೆ ಹೋಗಿ ಸಾಮೂಹಿಕವಾಗಿ ಪಠನ ಮಾಡುವ ಪರಿಪಾಠ ಪ್ರಾರಂಭವಾಗಿದೆ. ಈ ಮಂತ್ರಗಳೊಂದಿಗೆ ಸಾಮಾಯಿಕ ಪಾಠ ಮಂತ್ರ, ಕೂಡಾ ಬಹಳ ಮಹತ್ವದ್ದಾಗಿದೆ. ಸಾಮಾಯಿಕ ಎಂದರೆ ಶ್ರಾವಕ ದೇವರ ಮುಂದೆ ಕುಳಿತು ಧ್ಯಾನ ಮಾಡುವಾಗ ಮನಸ್ಸಿನಲ್ಲಿಯೇ ಹೇಳುವ ಮಂತ್ರವಾಗಿದೆ.
೧. ಪಂಚಣಮೋಕಾರ ಮಹಾ ಮಂತ್ರ
ಓಂ ಣಮೋ ಅರಿಹಂತಾಣಂ
ಓಂ ಣಮೋ ಸಿದ್ಧಾಣಂ
ಓಂ ಣಮೋ ಆಇರಿಯಾಣಂ
ಓಂ ಣಮೋ ಉವಜ್ಝಾಯಾಣಂ
ಓಂ ಣಮೋ ಲೋಯೇ ಸಸ್ವ ಸಾಹೂಣಂ
ಅನುವಾದ:
ಅರಹಂತ ಭಗವಾನರಿಗೆ ನಮಸ್ಕಾರಗಳು
ಸಿದ್ಧಭಗವಾನರಿಗೆ ನಮಸ್ಕಾರಗಳು
ಆಚಾರ್ಯ ಭಗವಾನರಿಗೆ ನಮಸ್ಕಾರಗಳು
ಉಪಾಧ್ಯಾಯ ಭಗವಾನರಿಗೆ ನಮಸ್ಕಾರಗಳು
ಲೋಕದಲ್ಲಿಯ ಎಲ್ಲ ಸಾಧುಗಳಿಗೆ ನಮಸ್ಕಾರಗಳು
(ಜೈನರು ಮಹಿಳೆ ಮತ್ತು ಪುರುಷ (ಶ್ರಾವಕ-ಶ್ರಾವಕಿ) ನಿತ್ಯ ೧೦೮ ಸಲ ಹೇಳಿ ಜಪ ಮಾಡುವ ಮಂತ್ರ ಇದಾಗಿದೆ. ಎಲ್ಲರ ಮನೆಯಲ್ಲಿಯೂ ಈ ಮಂತ್ರವನ್ನು ಬರೆದ ಒಂದು ಪೋಟೋ ಇದ್ದೇ ಇರುತ್ತದೆ. ಆ ಪೊಟೋವನ್ನು ಕೂಡಾ ಪೂಜೆ ಮಾಡಲಾಗುತ್ತದೆ).
೨. ದರ್ಶನ ಸ್ತುತಿ ಮಂತ್ರ:
೧.         ದರ್ಶನಂ ದೇವದೇವಸ್ಯ, ದರ್ಶನಂ ಪಾಪನಾಶನಮ್ |
ದರ್ಶನಂ ಸ್ವರ್ಗಸೋಪಾನಂ, ದರ್ಶನಂ ಮೋಕ್ಷಾಸಾಧನಮ್ ||
೨.         ದರ್ಶನೇನ ಜಿನೇಂದ್ರಾಣಾಂ, ಸಾಧೂನಾಂ ವಂದನೇನ ಚ|
ನ ಚಿರಂ ತಿಷ್ಠತೇ ಪಾಪಂ ಛಿದ್ರಹಸ್ತೇ ಯಥೋದಕಮ್ ||
೩.         ವೀತರಾಗಮುಖಂ ದೃಷ್ಟ್ವಾ ಪದ್ಮರಾಗ ಸಮಪ್ರಭ |
ನೈಕ ಜನ್ಮ ಕೃತಂ ಪಾಪಂ ದರ್ಶನೇನ ವಿನಶ್ಯತಿ ||
೪.        ದರ್ಶನೇನ ಜಿನಸೂರ್ಯಸ್ಯ ಸಂಸಾರಧ್ವಾಂತನಾಶನಮ್
ಬೋಧನಂ ಚಿತ್ತಪದ್ಮಸ್ಯ ಸಮಸ್ತಾರ್ಥ ಪ್ರಕಾಶನಮ್ ||
೩. ಭಕ್ತಾಮರ ಸ್ತೋತ್ರ:
ಭಕ್ತಾಮರಪ್ರಣತಮೌಲಿಮಣಿಪ್ರಭಾಣಾಂ |
ಉದ್ಯೋತಕಂ ದಲಿತಪಾಪತಮೋ ವಿತಾನಂ ||
ಸಮ್ಯಕ್ ಪ್ರಣಮ್ಯ ಜಿನಪಾಯುಗಂ |
ವಾಲಂಬನಂ ಭವಜಲೇ ಪತತಾಂ ಜನಾನಾಂ ||
ಅನುವಾದ:
ಚತುರ್ಥಕಾಲದ ಆದಿಯಲ್ಲಿ ದೇವತೆಗಳು ಭಕ್ತಿಯಿಂದ ನಮಸ್ಕರಿಸುವಾಗ ಅವರ ಕಿರೀಟಗಳನ್ನು ಕಾಂತಿಯಿಂದ ಹೊಳೆಯುವಂತೆ ಮಾಡುವ, ಪಾಪವೆಂಬ ಕತ್ತಲೆಯನ್ನು ನಾಶಪಡಿಸುವ, ಸಂಸಾರಸಾಗರದಲ್ಲಿ ಬಿದ್ದಿರುವ ಜನರಿಗೆ ಆಧಾರಭೂತನಾದ ಜಿನೇಶ್ವರನ ಪಾದಗಳಿಗೆ ಭಕ್ತಿಯಿಂದ ನಮಸ್ಕರಿಸುವೆನು.
ಯಸ್ಸಂಸ್ತುತಃ ಸಕಲ ವಾಂಗ್ಮಯ ತತ್ವಭೋದಾತ್ |
ಉದ್ಭತ ಬುದ್ಧಿಪಟುಭಿಃ ಸುರಲೋಕನಾಥೈಃ ||
ಸೊತ್ರೈಃ ಜಗತ್ರಿತಯಚಿತ್ತಹರೈರುದಾರೈಃ |
ಸೊಘ್ಯೇ ಕಿಲಾಹಮಪಿ ತಂ ಪ್ರಥಮಂ ಜಿನೇಂದ್ರಂ ||
(ಹೀಗೆ ಒಟ್ಟು ೪೮ ಪದ್ಯಗಳಿವೆ)
ಅನುವಾದ:
ಸಕಲ ತತ್ವ, ಜ್ಞಾನಗಳ ಬುದ್ಧಿಸಾಮರ್ಥ್ಯವುಳ್ಳ ದೇವೇಂದ್ರ ಮೊದಲಾದ ದೇವಲೋಕದ ಒಡೆಯರು ಯಾರನ್ನು ಚೆನ್ನಾಗಿ ಸ್ತುತಿಸುತ್ತಾರೋ ಅಂತಹ ಪ್ರಥಮ ಜಿನೇಂದ್ರರಾದ ವೃಷಭಸ್ವಾಮಿಯನ್ನು ನಾನೂ ಕೂಡಾ ಸ್ತೋತ್ರ ಮಾಡುತ್ತೇನೆ.
೪. ಸಾಮಾಯಿಕ ಪಾಠ:
೧.         ಸತ್ವೇಷು ಮೈತ್ರೀಂ ಗುಣಿಷು ಭ್ರಮೋದಂ|
ಕ್ಲಿಷ್ಟೇಷು ಜೀವೇಷು ಕೃಪಾಪರತ್ವಂ ||
ಮಾಧ್ಯಸ್ಥಭಾವಂ ವಿಪರೀತವೃತ್ತೌ |
ಸದಾ ಮಮತ್ಮಾ ವಿಧದಾತು ದೇವ ||
೨.         ದುಃಖೇ ಸುಖೇ ವೈರಿಣಿ ಬಂಧುವರ್ಗೇ |
ಯೋಗೇ ವಿಯೋಗೇ ಭುವನೇ ವನೇ ವಾ ||
ನಿರಾಕೃತಾ ಶೇಷ ಮಾಮತ್ವಬುದ್ಧೇಃ |
ಸಮಂ ಮನೋ ಮೇಸ್ತು ಸದಾಪಿ ನಾಥಾ ||
(ಹೀಗೆ ಒಟ್ಟು ೩೩ ಪದ್ಯಗಳಿವೆ)
ಅನುವಾದ:
೧.         ಹೇ ಪ್ರಭು! ನನ್ನ ಆತ್ಮನು ಯವಾಆಗಲೂ ಜೀವಿಗಳಲ್ಲಿ ಮಿತ್ರಭಾವ, ಗುಣವಂತರಲ್ಲಿ ಪ್ರೀತಿ, ದುಃಖಿತ ಜೀವಿಗಳಲ್ಲಿ ದಯಾಭಾವ, ದುಷ್ಟರಲ್ಲಿ ಮಾಧ್ಯಸ್ಥ (ತಟಸ್ಥ) ಭಾವವನ್ನು ಹೊಂದಿರಲಿ.
೨.         ಸಮಸ್ತ ಮಮತಾ ಬುದ್ಧಿಯನ್ನು ತೊರೆದ ನನ್ನ ಮನಸ್ಸು ಸುಖ-ದುಃಖಗಳಲ್ಲಿಯೂ, ಶತ್ರುವಿನಲ್ಲಿಯೂ, ಬಂಧುಗಳಲ್ಲಿಯೂ, ಇಷ್ಟವಸ್ತುವಿನ ಸಂಯೋಗದಲ್ಲಿಯೂ, ಮನೆಯಲ್ಲಿಯೂ, ವನದಲ್ಲಿಯೂ ಸದಾ ಸಮತ್ವದಿಂದ ಇರಲಿ.
ಇಂತಹ ಕಠಿಣವಾದ ಪದ್ಯಗಳನ್ನು ಜೈನಮಹಿಳೆಯರಿಗೆ ಬಾಲ್ಯದಿಂದಲೇ ಕಂಠಪಾಠ ಮಾಡಿಸಲಾಗುತ್ತದೆ. ಆಶ್ಚರ್ಯವೆಂದರೆ ಮಹಿಳೆಯರು ಕೂಡಾ ಈ ಪದ್ಯಗಳನ್ನು ಬಹಳ ಭಕ್ತಿ ಮತ್ತು ಅತೀ ಆಸಕ್ತಿಯಿಂದ ಕಂಠಪಾಠ ಮಾಡುತ್ತಾರೆ. ಮತ್ತು ಹಾಗೆ ಕಂಠ ಪಾಠ ಮಾಡಿದ ಮಹಿಳೆ ಸಮಾಜದಲ್ಲಿ ಗರ್ವಿತಳಾಗಿರುತ್ತಾಳೆ. ಮುನಿ ಸಂಘಗಳು ಬಂದಾಗ ಹಾಗೆ ಕಂಠಪಾಠ ಮಾಡಿ ಸ್ಪಷ್ಟವಾದ ಉಚ್ಚಾರದಿಂದ ಮಂತ್ರ ಹೇಳುವ ಮಹಿಳೆಯನ್ನು ಸಮಾಜದ ಸಭೆಗಳಲ್ಲಿ ಮತ್ತು ಮುನಿಗಳ ಸಮ್ಮುಖದಲ್ಲಿ ಪ್ರಶಂಸಿಸಲಾಗುತ್ತದೆ. ಅಂತಹ ಪ್ರಶಂಸೆಗೆ ಪಾತ್ರವಾಗಲು ಜೈನಮಹಿಳೆ ಯಾವಾಗಲೂ ಉತ್ಸುಕಳಾಗಿರುತ್ತಾಳೆ, ಒಂದು ನೂರು ಜನ ಜೈನರಿಗೆ ಭಕ್ತಾಮರ ಸ್ತೋತ್ರ ಕಂಠಪಾಠವಾಗಿದ್ದರೆ ಅದರಲ್ಲಿ ಶೇಕಡಾ ೯೫ರಷ್ಟು ಮಹಿಳೆಯೇ ಇರುತ್ತಾರೆ. ಹೀಗೆ ಸಮಾಜವು ಮಹಿಳೆಯನ್ನು ಇಂತಹ ಮಂತ್ರಗಳ ಮೂಲಕ ಕಟ್ಟಿ ಹಾಕುವ ಕಾರ್ಯ ಮಾಡುತ್ತದೆ. ವಸ್ತುಸ್ಥಿತಿ ಏನೆಂದರೆ ಹೀಗೆ ಕಂಠಪಾಠ ಒಪ್ಪಿಸುವ ಬಹುತೇಕ ಮಹಿಳೆಯರಿಗೆ ಮಂತ್ರಗಳ ಅರ್ಥ ಗೊತ್ತಿಲ್ಲ. ಅದರ ಅವಶ್ಯಕತೆಯೂ ಅವರಿಗಿಲ್ಲ. ರೂಢಿಗತವಾಗಿ ಅವರು ಕಂಠಪಾಠ ಮಾಡಿರುತ್ತಾರೆ.
ಜೈನಧರ್ಮದಲ್ಲಿ ಬಹಳಷ್ಟು ಮಂತ್ರಗಳಿದ್ದಾಗಲೂ ಕೂಡಾ ಭಕ್ತಾಮರ ಸ್ತೋತ್ರದ ಮೇಲೆ ಜೈನಸಮಾಜದಲ್ಲಿ ಬಹಳ ಮಮಕಾರವಿದೆ. ವೈದಿಕರಿಗೆ ಗಾಯತ್ರಿ ಮಂತ್ರ ಇದ್ದಂತೆ ಜೈನರಿಗೆ ಈ ಭಕ್ತಾಮರ ಸೊತ್ರ ಇದೆ. ‘ಭಕ್ತಾಮರ ಸ್ತೋತ್ರದ ಹೆಸರನ್ನು ಕೇಳುತ್ತಿದ್ದಂತೆಯೇ ಪ್ರತಿಯೊಬ್ಬ ಜೈನ ಧರ್ಮೀಯನು ಭಕ್ತಿಯಿಂದ ಪುಲಕಿತನಾಗುತ್ತಾನೆ. ಭಾರತದ ಯಾವುದೇ ಭಾಗದ ಪ್ರದೇಶಕ್ಕೆ ಹೋಗಲಿ ಭಕ್ತಾಮರ ಸ್ತೋತ್ರವು ಕಂಠಪಾಠ ಬರುವದಿಲ್ಲ ಎಂದರೆ ಅವನು/ಅವಳು ಜೈನ ಅಲ್ಲ ಎಂದು ನಿರ್ಧರಿಸುತ್ತಾರೆ.’
ಮೇಲೆ ಬರೆದಿರುವ ಈ ವಾಕ್ಯಸರಣಿಗಳು ಭಕ್ತಾಮರ ಪುಸ್ತಕದ ಮೇಲೆ ಬರೆದವುಗಳಾಗಿವೆ. ಆದರೆ ಭಕ್ತಾಮರ ಸ್ತೋತ್ರವನ್ನು ಹೆಚ್ಚಾಗಿ ಹಾಡುವವರುರ ಜೈನ ಮಹಿಳೆಯರೆ ಎನ್ನುವದು ಎಲ್ಲರಿಗೂ ಗೊತ್ತಿರುವ ಸಂಗತಿಯಾಗಿದೆ. ಹೀಗೆ ಬರೆಯುವ ಮೂಲಕ ಜೈನ ಸಮಾಜದಲ್ಲಿ ಜೈನತ್ವವನ್ನು ಉಳಿಸಿಕೊಳ್ಳಲಾಗುತ್ತದೆ. ಅದು ಜೈನ ಸಮಾಜಕ್ಕೆ ಅನಿವಾರ್ಯ ಕೂಡಾ ಆಗಿದೆ. ಏಕೆಂದರೆ ಇಂದಿನ ಜಾಗತೀಕರಣದ ಏರಿಕೆಯ ಕಾಲದಲ್ಲಿ ಎಲ್ಲವೂ ವೇಗವಾಗಿ ಬದಲಾಗುತ್ತ ಸಾಗುವ ಹಂತದಲ್ಲಿ ಮಂತ್ರಗಳ ಮೂಲಕ, ಮುನಿಸಂಘಗಳ ಮೂಲಕ, ಶಾಸ್ತ್ರಗಳ ಮೂಲಕ, ಜೈನ ಸಮಾಜವನ್ನು ಜಿನಮಂದಿರದ ಕಡೆಗೆ ಎಳೆದು ತರುವದು ಬಹಳ ಕಠಿಣವಾದ ಕಾರ್ಯವಾಗಿದೆ; ಅದಕ್ಕಾಗಿಯೇ ಜೈಸಮಾಜದ ಮಹಿಳೆಯರನ್ನು ಇದಕ್ಕೆ ಮುಂದು ಮಾಡಿದೆ. ಕುಟುಂಬದ ಪ್ರೀತಿಯ ಮಗಳಾಗಿ, ಸೊಸೆಯಾಗಿ, ಮನೆಯ ಯಜಮಾನಿಯಾಗಿ ಇರುವ ಮಹಿಳೆ ಧರ್ಮದ ಕಡೆಗೆ ಮುಖ ಮಾಡಿದಾಗ ಆ ಕುಟುಂಬದಲ್ಲಿ ಸ್ವಲ್ದಾರೂ ಜೈನತ್ವದ ಒಲವು ಉಂಟಾಗುತ್ತದೆ ಎನ್ನುವುದು ಸಮಾಜಕ್ಕೆ ತಿಳಿದಿದೆ. ಆದ್ದರಿಂದ ಜೈನ ಸಮಾಜದಲ್ಲಿ ಮಹಿಳೆ ಧರ್ಮವನ್ನು ಮುನ್ನೆಡೆಸಿಕೊಂಡು ಹೋಗುವ ದೊಡ್ಡ ಜವಾಬ್ದಾರಿಯನ್ನು ತಾನಾಗಿಯೇ ಹೊತ್ತುಕೊಂಡಿದ್ದಾಳೆ.
ಪಂಚ ಣಮೋಕಾರ ಮಂತ್ರ, ದರ್ಶನ ಪಾಠಗಳೊಂದಿಗೆ ಹೆಣ್ಣುಮಕ್ಕಳಿಗೆ ಇಂತಹವೇ ಅನೇಕ ಧಾರ್ಮಿಕ ಪುಸ್ತಕಗಳನ್ನು ಓದಿಸಲಾಗುತ್ತದೆ. ಅವರು ಶಾಲೆ ಕಲಿತಿರದಿದ್ದರೆ – ಈಗ ಜೈನಸಮಾಜದಲ್ಲಿ ಅನಕ್ಷರಸ್ಥ ಹೆಣ್ಣು ಮಕ್ಕಳು ಇಲ್ಲವೇ ಇಲ್ಲ ಎನ್ವುಷ್ಟು ಅವರಿಗೆ ಶಿಕ್ಷಣವನ್ನು ಕೊಡಲಾಗುತ್ತಿದೆ – ರೂಢಿಗತವಾಗಿ ಇಂತಹ ಮಂತ್ರಗಳನ್ನು ಬಾಯಿಪಾಠ ಮಾಡಿಸಲಾಗುತ್ತದೆ. ಅವುಗಳಲ್ಲಿ
೧)        ಸದ್ಗೃಹಿಣಿ ಪೂಜಾವಿಧಿ
೨)         ದಶಲಕ್ಷಣ ಪರ್ವ
೩)         ಷೋಡಶಕಾರಣ ಪೂಜೆ
೪)        ಅಹಾರದಾನ ವಿಧಿ
ಇಂಥವೇ ಪುಸ್ತಕಗಳನ್ನು ಅವಳಿಗೆ ಓದಿಸುವ ಮೂಲಕ ಅವಳನ್ನು ಧಾರ್ಮಿಕವಾಗಿ ಇಡಲಾಗುತ್ತಿದೆ.
ಊರಲ್ಲಿ ಮುನಿಸಂಘಗಳು ಬಂದರೆ ಈ ಗೃಹಿಣಿಯರು ಅವರ ಸೇವೆಗೆ ನಿಂತು ಬಿಡುತ್ತಾರೆ. ಬಾಲ್ಯದಲ್ಲಿಯೇ ನಿರ್ಗ್ರಂಥ ಮುನಿಗಳನ್ನು ನೋಡಿ ಬೆಳೆದಿರುವದರಿಂದ ನಿರ್ಗ್ರಂಥ ಮುನಿ (ನಿರ್ವಾಣ ಸ್ವಾಮಿ)ಗಳನ್ನು ಮಕ್ಕಳನ್ನು ನೋಡಿದಂತೆ ನೋಡುವ ಒಂದು ದೃಷ್ಟಿ, ಸಂಸ್ಕಾರ ಹೆಣ್ಣುಮಕ್ಕಳಿಗೆ ಪ್ರಾಪ್ತವಾಗಿರುತ್ತದೆ. ಹಾಗಾಗಿ ಅವರಿಗೆ ಆಹಾರವನ್ನು ಕೊಡುವಾಗ ತಮ್ಮ ಸ್ವಂತ ಮಕ್ಕಳಿಗೆ – ಅದೂ ತೀರ ಕೂಸಿಗೆ – ಕೊಡುವ ರೀತಿಯಲ್ಲಿಯೇ ಅವರು ಆಹಾರವನ್ನು ಕೊಡುತ್ತಾರೆ. ಮತ್ತು ಆರ್ಯಿಕೆ (ಮಹಿಳಾ ಸನ್ಯಾಸಿನಿಯರು)ಯರನ್ನು ತಾಯಿರೂಪದಲ್ಲಿ ನೋಡುವ ಸಂಸ್ಕಾರ ಕೂಡಾ ಆಗಿರುತ್ತದೆ. ಹೀಗಾಗಿ ಸ್ವಾಮಿಗಳಿಗೆ ಆಹಾರ ತಯಾರಿಸುವ ಕಾರ್ಯದಲ್ಲಿ ಶ್ರದ್ಧೇ, ಭಕ್ತಿ ಮತ್ತು ಪೂರ್ಣ ಧ್ಯಾನವನ್ನು ಕೇಂದ್ರೀಕರಿಸಲಾಗುತ್ತದೆ. ಮುನಿಗಳಿಗೆ ಬೇಕಾದ ಸಾತ್ವಿಕ ಆಹಾರ (Bland diet)ವನ್ನು ತಯಾರಿಸುವ ಪೂರ್ಣ ಹೊಣೆಗಾರಿಕೆ ಮಹಿಳೆಯರದ್ದಾಗಿದ್ದರಿಂದ ಅದರಲ್ಲಿ ಪರಿಣತಿಯನ್ನು ಸಾಧಿಸುವ ಸಲುವಾಗಿ ಚಿಕ್ಕ ಮಕ್ಕಳನ್ನು, ಅಂದರೆ ಸುಮಾರು ಹನ್ನೆರಡು ವರ್ಷದ ಮೇಲ್ಪಟ್ಟವರನ್ನು ಅದರಲ್ಲಿ ತೊಡಗಿಸುತ್ತಾರೆ. (ಫೋಟೋ ನೋಡಿರಿ) ಇದರಿಂದ ಬಾಲ್ಯದಿಂದಲೇ ಜೈನಮಹಿಳೆಯರಿಗೆ ಸ್ವಾಮಿಗಳ ಒಡನಾಟದಿಂದ ಜೈನಸಂಸ್ಕಾರವು ಪರಿಪೂರ್ಣವಾಗಿ ಆಗುತ್ತದೆ. ಅಲ್ಲದೆ ಅದು ತ್ಯಾಗಿಗಳಿಗೆ ಆಹಾರ ಬಡಿಸುವ ಕಾರ್ಯವಾಗಿದ್ದರಿಂದ ಮತ್ತು ಆ ತ್ಯಾಗಿಗಳು ದಿನಕ್ಕೆ ಒಮ್ಮೆ ಮಾತ್ರ ಆಹಾರವನ್ನು ಸ್ವೀಕರಿಸುವದರಿಂದ ಅಲ್ಲಿ ಧಾರ್ಮಿಕ ಮಮಕಾರ ಬೆಳೆಯುತ್ತದೆ.
೯) ಮುನಿಗಳ ಆಹಾರ ಕೊಡುವ ಜವಾಬ್ದಾರಿ:
ಜೈನಮುನಿಗಳು ಆಹಾರ ತೆಗದುಕೊಳ್ಳುವದರಲ್ಲಿ ಬಹಳ ಕಟ್ಟು ಪಾಡುಗಳನ್ನು ಅನುಸರಿಸುತ್ತಾರೆ. ಮಹಿಳೆಯರಿಗೆ ಮುನಿಗಳಿಗೆ ಬೇಕಾದ ಆಹಾರವನ್ನು ತಯಾರಿಸುವ ಕಾರ್ಯವಷ್ಟೇ ಅಲ್ಲದೆ, ಅವರನ್ನು ಮನೆಗೆ ಸ್ವಾಗತಿಸುವ ಮತ್ತು ನಿಯಮಾನುಸಾರವಾಗಿ ಆಹಾರವನ್ನು ಕೊಟ್ಟು ಅವರು ತಿರುಗಿ ಬಸದಿಯನ್ನು ಮುಟ್ಟವವರೆಗಿನ ನಿಯಮಾವಳಿಗಳನ್ನು ಪಾಲಿಸುವ ಜವಾಬ್ದಾರಿ ಕೂಡಾ ಇರುತ್ತದೆ. ಜೈನಮುನಿಗಳು ಬಸದಿಯಿಂದ ಆಹಾರಕ್ಕಾಗಿ ಊರಲ್ಲಿ ಬರುತ್ತಾರೆ. ಹಾಗೆ ಬರುವಾಗ ಅವರು ಮೌನವಾಗಿರುತ್ತಾರೆ. ಮತ್ತು ನಿರ್ದಿಷ್ಟ ಸಂಕೇತ ಇರುವ ಮನೆಯಲ್ಲಿ ಮಾತ್ರ ಆಹಾರವನ್ನು ಪಡೆಯಬೇಕು ಎನ್ನುವ ನಿಯವನ್ನು ಮನಸ್ಸಿನಲ್ಲಿಯೇ ಸಂಕಲ್ಪವನ್ನು ಮಾಡಿಕೊಂಡು ಬಂದಿರುತ್ತಾರೆ. ಇದರಿಂದಾಗಿ ಅವರು ತಾವು ಮನಸ್ಸಿನಲ್ಲಿ ಸಂಕಲ್ಪ ಮಾಡಿಕೊಂಡ ಸಂಕೇತ ಇರುವ ಮನೆಯನ್ನು ಹುಡುಕುತ್ತಾ ಸಾಗುತ್ತಾರೆ. ಕೇವಲ ಒಂದು ಸಲ ಮಾತ್ರ ನೋಡುತ್ತ ಹೋಗುತ್ತಾರೆ. ಆ ದಿನ ಅಂತಹ ಸಂಕೇತದ ಮನೆ ಸಿಗದಿದ್ದರೆ ಆಹಾರವನ್ನು ಪಡೆಯದೆ ಅವರು ಬಸದಿಗೆ ಮರಳಿ ಹೋಗುತ್ತಾರೆ. ಆದ್ದರಿಂದ ಅವರಿಗೆ ಆಹಾರವನ್ನು ಕೊಡುವ ಕಾರ್ಯ ಬಹಳ ಗುರುತರವಾದ ಕಾರ್ಯ ಎನಿಸಿಕೊಳ್ಳುತ್ತದೆ. ಇದಕ್ಕಾಗಿ ಊರ ಜನ ಎಲ್ಲರೂ ಸ್ವಾಮಿಗಳ ಆಹಾರ ಯಾರ ಮನೆಯಲ್ಲಿ ಆಯಿತು ಎಂದು ನೋಡಲು ಅಲ್ಲಿ ಸೇರುತ್ತಾರೆ. ಒಂದು ವೇಳೆ ಅವರಿಗೆ ಆಹಾರವನ್ನು ಕೊಡುವಾಗ (ಅವರು ಪ್ಲೇಟ್ ಇಲ್ಲದೆ ಕೇವಲ ತಮ್ಮ ಬೊಗಸೆಯಲ್ಲಿ ಆಹಾರವನ್ನು ಹಾಕಿಸಿಕೊಂಡು ಉಣ್ಣುತ್ತಾರೆ.) ಹೆಚ್ಚೂ ಕಡಿಮೆಯಾದರೆ ಜೈನಮುನಿಗಳು ಆಹಾರವನ್ನು ಬಿಟ್ಟು ಕೈ ತೊಳೆದುಕೊಂಡು ನೀರು ಕೂಡಾ ಕುಡಿಯದೆ ಬಸದಿಗೆ ಮರಳುತ್ತಾರೆ. ಹಾಗೆ ಆದರೆ ಎಲ್ಲ ತಪ್ಪುಗಳು ಮಹಿಳೆಯ ಮೇಲೆ ಬರುತ್ತದೆ. ಸಮಾಜ ಅಂತಹ ಮಹಿಳೆಗೆ ಛೀಮಾರಿ ಹಾಕುತ್ತದೆ.
ಮುನಿಗಳು ತಮ್ಮ ಮನಸ್ಸಿನಲ್ಲಿ ಸಂಕಲ್ಪಿಸಿಕೊಂಡು ಬಂದ ಸಂಕೇತ (ಬಾಳೆ ಹಣ್ಣು ಹಿಡಿದು ನಿಂತ ಮಹಿಳೆ, ತುಂಬಿದ ಕುಂಭ ಹಿಡಿದು ನಿಂತ ಮಹಿಳೆ, ತೆಂಗು ಹಿಡಿದ ನಿಂತ ತಾಯಿ ಮಗಳು ಅಥವಾ ಆರತಿಯನ್ನು ಹಿಡಿದು ನಿಂತ ಮಹಿಳೆ, ಹೀಗೆ ಯಾವುದಾದರೂ ಇರಬಹುದು) ಯಾವುದಾದರೂ ಮನೆಯ ಮುಂದೆ ಕಂಡು ಬಂದರೆ ಅಲ್ಲಿ ಅವರು ನಿಂತುಕೊಳ್ಳುತ್ತಾರೆ. ಆಗ ಮಹಿಳೆ – ಅವಳೊಂದಿಗೆ ಪುರುಷನೂ ಇರಬಹುದು – ನಮೋಸ್ತು ಮಹಾರಾಜ ನಮೋಸ್ತು…. ನಮೋಸ್ತು ಹಾರಾಜ ನಮೋಸ್ತು…. ಎಂದು ಸಂಬೋಧಿಸಿ ಮುನಿಯ ಗಮನವನ್ನು ತನ್ನೆಡೆಗೆ ಸೆಳೆದುಕೊಳ್ಳುತ್ತಾರೆ. ಭೂಮಿಗೆ ನೀರನ್ನು ಚಿಮುಕಿಸಿ ಭೂಮಿಶುದ್ಧಿಯನ್ನು ಮಾಡಿ ಮುನಿಯನ್ನು ಮೂರು ಸುತ್ತ ಪ್ರದಕ್ಷಿಣೆ ಹಾಕಿ ಕೈ ಮುಗಿದು ನಿಂತು ಮುನಿಗಳಿಗೆ ಕೆಳಗಿನಂತೆ ಹೇಳುತ್ತಾಳೆ:
ಮಹಾರಾಜ ಅನ್ನ-ನೀರು-ಶುದ್ಧ ಇದೆ
ಮಿಥ್ಯಾ ದೇವರ ಪೂಜೆ ಬಿಟ್ಟಿದ್ದೇನೆ
ನವಧಾ ಭಕ್ತಿಯಿಂದ ಆಹಾರ ಕೊಡುತ್ತೇನೆ, ಬನ್ನಿ
ಎಂದು ಹೇಳುತ್ತಾಳೆ. ಮುನಿ ಸಮ್ಮತಿಸಿ ಕಾಲು ಶುದ್ಧ ಮಾಡಿಕೊಂಡು ಮನೆಯಲ್ಲಿ ಪ್ರವೇಶ ಮಾಡಿದ ಮೇಲೆ ಅಲ್ಲಿ ಸಣ್ಣ ಅಷ್ಟಕ ಪೂಜೆ ಆದ ಮೇಲೆ ಆಹಾರವನ್ನು ಕೊಡುವ ಕ್ರಿಯೆ ಪ್ರಾರಂಭವಾಗುತ್ತದೆ. ಇಂತಹ ಸಂದರ್ಭದಲ್ಲಿ ಮಹಿಳೆ ಅಪಾರವಾದ ಒತ್ತಡದಲ್ಲಿ ಕೆಲಸ ಮಾಡುತ್ತಾಳೆ. ಮುನಿಯ ಅಂಗೈಯಲ್ಲಿ ತುತ್ತು ಮಾಡಿ ನುಚ್ಚು, ರೊಟ್ಟಿ ಹೀಗೆ ಆಹಾರವನ್ನು ಹಾಕುವಾಗ ಅವರು ಅದನ್ನು ಪರಿಶೀಲಿಸಿ ತಿನ್ನುತ್ತಾ ಹೋಗುತ್ತಾರೆ. ಆಗ ಮಹಿಳಾ ಗುಂಪು ಪರಮ ಧನ್ಯತೆಯನ್ನು ಅನುಭವಿಸುತ್ತದೆ. ಮುನಿಗಳಿಗೆ ಆಹಾರವನ್ನು ಕೊಡುವ ಸಂದರ್ಭದಲ್ಲಿ ಜೈನ ಒಳಪಂಗಡಗಳು ಗಮನಕ್ಕೆ ಬರುವದಿಲ್ಲ. ಅಲ್ಲಿಯ ಇಡೀ ವಾತಾವರಣವು ಜೈನವಾಗಿರುತ್ತದೆ.
೧೦. ಮದುವೆ:
ಇಂದಿನ ಆಧುನಿಕ ಯುಗದಲ್ಲಿ ಮದುವೆ ಸಂಪ್ರದಾಯ ಕರ್ನಾಟಕದ ಉದ್ದಕ್ಕೂ ಎಲ್ಲ ಜಾತಿ, ಜನಾಂಗಗಳಲ್ಲಿ ಒಂದೇ ರೀತಿಯಾಗಿ ನಡೆಯುತ್ತಿದೆ ಎನ್ನಿಸಿದರೂ ಕೂಡಾ ಜೈನಮದುವೆಗಳಲ್ಲಿ ಅಂತರಿಕ ವ್ಯತ್ಯಾಸಗಳಿವೆ. ಸಾಂಪ್ರದಾಯಿಕ ಮದುವೆಗಳು ಮತ್ತು ಆಧುನಿಕ ಮದುವೆಗಳು ಎಂದು ಇವನ್ನು ವಿಭಾಗಿಸಿ ನೋಡಬೇಕಾಗುತ್ತದೆ. ಇತ್ತೀಚೆಗೆ ಕೆಲಸದ ಒತ್ತಡ ಮತ್ತು ಇನ್ನಿತರ ಕಾರಣಗಳಿಂದ ಸಾಂಪ್ರದಾಯಿಕ ಮದುವೆಗಳಲ್ಲಿ ಒಲವು ಇಟ್ಟುಕೊಂಡಿದ್ದಾರೆ. ಸಾಂಪ್ರದಾಯಿಕ ಮದುವೆಗಳಲ್ಲಿ ಖರ್ಚು ಹೆಚ್ಚು ಮತ್ತು ಅಪಾರವಾದ ಶ್ರಮ, ವೈಭವ ಮತ್ತು ಸಮಾಜದ ಎಲ್ಲ ಜನರ ವಿಶ್ವಾಸ ಬೇಕಾಗುತ್ತದೆ. ವಾದ್ಯಗೋಷ್ಟಿ ಆಡಂಬರ ಹಾಗೂ ಎಲ್ಲ ಬಗೆಯ ಸಂಪ್ರದಾಯ ಆಚರಣೆಗಳನ್ನು ನಿಭಾಯಿಸುವಿಕೆ ಇಲ್ಲಿ ಇರುತ್ತದೆ. ಅದಕ್ಕಾಗಿ ಬಹಳ ಜನ ಇತ್ತೀಚೆಗೆ ಇಂತಹ ಮದುವೆಗೆ ಹಿಂದೇಟು ಹಾಕುತ್ತಿದ್ದಾರೆ.
೧೦.೧. ಸಾಂಪ್ರದಾಯಿಕ ಮದುವೆಗಳು:
ಈ ಮದುವೆಗಳು ಹೆಚ್ಚಾಗಿ ಗಂಡಿನ ಮನೆಯಲ್ಲಿಯೇ ನಡೆಯುತ್ತವೆ. ಮದುವೆ ತಯಾರಿಯಲ್ಲಿ ಪ್ರಧಾನವಾಗಿ ಹಂದರ ಹಾಕುವದು, ಊಟದ ವ್ಯವಸ್ಥೆ, ವಸತಿ ವ್ಯವಸ್ಥೆ ಇತ್ಯಾದಿಗಳನ್ನು ಗಂಡಸರು ನೋಡಿಕೊಳ್ಳುತ್ತಾರೆ. ವಧುವಿನ ಅಲಂಕಾರ, ಮನೆಯ ಒಳ ಅಲಂಕರಾರ, ಪೂಜಾ ವಿಧಿ-ವಿಧಾನಗಳನ್ನು ಹೆಂಗಸರು ನೋಡಿಕೊಳ್ಳುತ್ತಾರೆ.
ಮದುವೆ ನಿಶ್ಚಯವಾದ ಮೇಲೆ ಒರಳ್ಳು-ಕಲ್ಲು ಪೂಜೆ ಕಡ್ಡಾಯವಾಗಿ ನಡೆಯುತ್ತದೆ. ಗ್ರಾಮಜಗತ್ತಿನಲ್ಲಿ ಕಟ್ಟುವ ಒಳ್ಳು ಮತ್ತು ಬೀಸುವ ಕಲ್ಲು ದೇವರಾಗಿ ರೂಪಾಂತರಗೊಂಡಿವೆ. ಮುನಿಗಳಿಗೆ ಆಹಾರವನ್ನು ಕೊಡುವಾಗ ಮಿಥ್ಯಾ ದೇವರ ಪೂಜೆ ಬಿಟ್ಟಿದ್ದೇನೆ, ಜಿನ ದೇವರ ಹೊರತಾಗಿ ಇನ್ನಾವದೇವರನ್ನೂ ಪೂಜಿಸುವದಿಲ್ಲ ಎಂದು ಸಂಭ್ರಮಿಸುತ್ತಾಳೆ! ಇದು ಕೇವಲ ಹೆಂಗಸರೇ ಮಾಡುವ ಪೂಜಾವಿಧಿಯಾಗಿದೆ. ಆ ದಿನ ತಮ್ಮ ಓಣಿಯಲ್ಲಿಯ ಮುತ್ತೈದೆಯರನ್ನು ಮನೆಗೆ ಕರೆಯುತ್ತಾರೆ. ಆ ಓಣಿಯಲ್ಲಿರುವ ಎಲ್ಲ ಜಾತಿಯ ಮುತ್ತೈದೆಯರನ್ನು ಕರೆಯಲಾಗುತ್ತದೆ. ಮುತ್ತೈದೆಯ ಸಂಬಂಧಕ್ಕೆ ಜಾತಿ ಅಡ್ಡ ಬರುವದಿಲ್ಲ. ಒಳ್ಳು ಮತ್ತು ಬೀಸುವ ಕಲ್ಲುಗಳನ್ನು ತೊಳೆದು ಸಂಬಂಧಕ್ಕೆ ಜಾತಿ ಅಡ್ಡ ಬರುವದಿಲ್ಲ. ಒಳ್ಳು ಮತ್ತು ಬೀಸುವ ಕಲ್ಲುಗಳನ್ನು ತೊಳೆದು ಸುಣ್ಣ ಮತ್ತು ಅರಿಷಿಣದಿಂದ ಅಲಂಕರಿಸುತ್ತಾರೆ. ಒನಕೆಯನ್ನು ತೊಳೆದು ಅದಕ್ಕೆ ಹೂ ಇತ್ಯಾದಿಯನ್ನು ಕಟ್ಟಿ ಒಳ್ಳಿನ ಹತ್ತಿರ ಇಡುತ್ತಾರೆ. ಅಡಿಕೆ ಮತ್ತು ಅರಿಷಿಣ ಬೇರುಗಳನ್ನು ಒಂದು ಹೊಸ ಬಟ್ಟೆಯ ತುಂಡಿನಲ್ಲಿ ಗಂಟು ಹಾಕಿ ಒನಕೆಗೆ ಕಟ್ಟುತ್ತಾರೆ. ಮುತ್ತೈದೆಯರೆಲ್ಲ ಅದರ ಸುತ್ತ ಕುಳಿತು ಶೊಭಾನ ಹಾಡನ್ನು ಹಾಡಿ, ಉಡಿ ತುಂಬಿಸಿಕೊಂಡು ತಮ್ಮ ತಮ್ಮ ಮನೆಗೆ ಹೋಗುತ್ತಾರೆ. (ಇಲ್ಲಿ ಶೋಭಾನ ಹಾಡನ್ನು ಹಾಡುವವರು ಜೈನ ಮಹಿಳೆಯೇ ಇರಬೇಕೆಂದು ಕಡ್ಡಾಯ ಏನೂ ಇಲ್ಲ. ಬಹುತೇಕ ಬೇರೆ ಜಾತಿಯ ಹೆಣ್ಣು ಮಕ್ಕಳೇ ಹಾಡುತ್ತಾರೆ).
ಮದುವೆ ನಿಶ್ಚಯವಾದ ಮೇಲೆ ಊರವರೆಲ್ಲಾ ಮದುವೆ ನಡೆಯುವ ಮನೆಯವರಿಗೆ ಬಾಳೆಹಣ್ಣುಗಳನ್ನು ಕೊಟ್ಟು ಶುಭಾಶಯವನ್ನು ಹೇಳುವ ಪದ್ಧತಿ ಇದೆ. ಹಾಗೆ ಮನೆಗೆ ಬಂದ ಬಾಳೆಹಣ್ಣುಗಳನ್ನು ಮನೆಗೆ ಎರಡರಂತೆ ಊರ ತುಂಬ ಬೀರುತ್ತಾ ಮದುವೆಯ ಆಮಂತ್ರಣದ ಮುನ್ಸೂಚನೆ ಕೊಡುತ್ತಾರೆ. ಅಲ್ಲಿಂದಾಚೆ ಎಲ್ಲರೂ ಆ ಮದುವೆಯ ತಯಾರಿಯ ಸಂಭ್ರಮದಲ್ಲಿ ಏಕವಾಗಿ ಹೋಗುತ್ತಾರೆ.
ಒಳ್ಳುಕಲ್ಲು ಪೂಜೆ ಆದ ಮೇಲೆ ಮದುವೆಯ ಮುನ್ನಾದಿನ ದೇವಕರಿ (ದೇವಕಾರ್ಯ) ನಡೆಯುತ್ತದೆ. ಈಗ ಕೂಡ ಜೈನರು ಊರಲ್ಲಿಯ ಎಲ್ಲ ದೇವರುಗಳಿಗೆ ಪೂಜೆ ಮಾಡಿ ನೈವೇದ್ಯ ಮಾಡುತ್ತಾರೆ. ಸುತ್ತಿನ ದೇವರುಗಳಭ್ನು ಮಾತ್ರ ಪೂಜಿಸುತ್ತೇವೆ ಎಂದು ಹಠವನ್ನು ಹಿಟಿಯುವದಿಲ್ಲ. ಜಲಮೂಲಗಳು ಮತ್ತು ಊರದೇವತೆಗಳೆಲ್ಲಾ ಹೊಸದಾಗಿ ಮದುವೆಯಾಗಿ ಆ ಊರಲ್ಲಿ ಸಂಸಾರ ಹೂಡಲಿರುವ ಆ ದಂಪತಿಗಳಿಗೆ ಸುಖಶಾಂತಿಯನ್ನು ಕೊಡಲಿ ಎನ್ನುವ ಭಾವ ಮಾತ್ರ ಕೆಲಸ ಮಾಡುತ್ತದೆ. ಈ ಎಲ್ಲ ಪೂಜೆಯ ಕೈಂಕರ್ಯವನ್ನು ಮಹಿಳೆಯೇ ನಿಭಾಯಿಸುತ್ತಾಳೆ. ಇಲ್ಲಿ ಗಂಡಸರಿಗೆ ಕೆಲಸವೇ ಇಲ್ಲ ಎಂದರೂ ನಡೆಯುತ್ತದೆ.
ಅ) ಮದುವೆಯ ದಿನ:
ನಿರ್ದಿಷ್ಟವೇಳೆಗೆ ದಿಬ್ಬಣ ಹೊರಟು ಮದುವೆ ನಡೆಯುವ ಸ್ಥಳವನ್ನು ತಲುಪಿದಾಗ ಅಲ್ಲಿ ಎದುರುಗೊಳ್ಳುವ ಕಾರ್ಯಕ್ರಮ ನಡೆಯುತ್ತದೆ. ಬೀಗ-ಬೀಗಿತಿಯರು ಪರಸ್ಪರ ಬಾಯಲ್ಲಿ ಸಕ್ಕರೆಯನ್ನು ಹಾಕಿ ಉಚಿತ ಉಡುಗೋರೆಗಳನ್ನು ಕೊಟ್ಟು ಸ್ವಾಗತಿಸುತ್ತಾರೆ. ಅಲ್ಲಿಂದಾಚೆ ಪ್ರತಿಯೊಂದು ಕಾರ್ಯಕ್ರಮಗಳು ದಂಪತಿಸಮೇತ ನಡೆಯುತ್ತವೆ. ಯಾವುದೇ ಕಾರಣಕ್ಕಾಗಿ ಹೆಂಡತಿಯೊಂದಿಗೆ ಜಗಳಾಗಿ ಅವಳನ್ನು ತವರು ಮನೆಯಲ್ಲಿ ಬಿಟ್ಟಿದ್ದರೂ ಕೂಡಾ ಮದುವೆಯ ಹಿಂದಿನ ದಿನ ಹಿರಿಯರೆಲ್ಲ ಕೂಡಿ ಅವಳನ್ನು ಕರೆದು ತಂದು ಅವಳ ಸೆರಗಿನ ತುದಿಗೆ ಇವನ ಉಪ್ಪರಣೆಯನ್ನು ಗಂಟು ಹಾಕಿ ಕಾರ್ಯವನ್ನು ಮುಗಿಸಲಾಗುತ್ತದೆ. ಅಲ್ಲಿ ಸಂಪ್ರದಾಯದಂತೆ ಗಂಡನಾದವನು ಹೆಂಡತಿಯ ಹೆಸರನ್ನೂ ಮತ್ತು ಹೆಂಡಿಯಾದವಳಿಂದ ಗಂಡನ ಹೆಸರನ್ನೂ ಹೇಳಿಸಲಾಗುತ್ತದೆ. ಆ ಮೂಲಕ ತಪ್ಪಿ ಹೋಗಲಿರುವ ಗಂಡ-ಹೆಂಡಿತಿಯ ಸಂಬಂಧವನ್ನು ಬೆಸೆಯುವ ಪ್ರಯತ್ನವನ್ನು ಮಾಡಲಾಗುತ್ತದೆ.
ಬ) ಆಲಗಂಬ ತರುವದು:
ಮದುವೆಯ ಮಂಟಪದ ಎರಡೂ ಬದಿಗೆ ಆಲ ಮತ್ತು ಬನ್ನಿ ಗಿಡದ ತೊಪ್ಪಲನ್ನು ಕಡಿದು ತಂದು ಕಟ್ಟಲಾಗುತ್ತದೆ. ಹೊಲದಿಂದ ಕಡಿದುತಂದ ಆ ಕಂಟಿಗಳನ್ನು ಹನುಮಂತದೇವರ ಗುಡಿಯಲ್ಲಿ ಇಟ್ಟಿರುತ್ತಾರೆ. ಒಬ್ಬ ಮುತ್ತೈದೆ ಹೆಂಗಸು ತನ್ನ ಗಂಡನೊಂದಿಗೆ ಸಕಲ ವಾದ್ಯಗಳೊಂದಿಗೆ ಅಲ್ಲಿಗೆ ಹೋಗಿ ಅವನ್ನು ಮೆರವಣಿಗೆಯಲ್ಲಿ ತಂದ ಬಳಿಕವೇ ಮದುವೆ ಮಂಟಪ ತಯಾರಾಗುತ್ತದೆ. ವನದೇವತೆಯ ಸಮ್ಮುಖದಲ್ಲಿ ಮದುವೆ ಆಗುವ ಈ ಸಂಪ್ರದಾಯ ಜೈನರಲ್ಲಿ ಹೇಗೆ ಬಂದಿದೆಯೋ ತಿಳಿಯದು! ನಗರವಾಸಿ ಪಂಚಮ ಜೈನ ಸಮಾಜದಲ್ಲಿ ಈ ಆಲಗಂಬ ತರುವ ಸಂಪ್ರದಾಯ ಇಲ್ಲದಿರುವದು ಮತ್ತು ಒಕ್ಕಲುತನ ಮಾಡುವ ಚತುರ್ಥ ಜೈನ ಸಮಾಜದಲ್ಲಿ ಈ ರಿವಾಜು ತಪ್ಪದೇ ಜಾರಿಯಲ್ಲಿರುವದು ಕೃಷಿಸಂಸ್ಕೃತಿಯ ಸ್ಪಷ್ಟ ನಿದರ್ಶನವಾಗಿದೆ. ಆಲಗಂಬವನ್ನು ವರನ ಅಥವಾ ವಧುವಿನ ಸೋದರಸಂಬಂಧಿ ದಂಪತಿಗಳು ತರುತ್ತಾರೆ. ಮದುವೆ ಯಾರ ಮನೆಯಲ್ಲಿ ನಡೆಯುತ್ತದೆಯೋ ಆ ಮನೆಯ ಸೋದರಸಂಬಂಧಿಗಳಿಗೆ ಆದ್ಯತೆ. ಇದೊಂದು ಅತ್ಯಂತ ಮಹತ್ವದ ರಿಚುವೆಲ್‌ಆಗಿ ಇಂದಿಗೂ ಜಾರಿಯಲ್ಲಿದೆ.
ಕ) ಐರಾಣಿ ತರುವದು:
ಮದುವೆ ಮಂಟಪದಲ್ಲಿ ಕಂಬಲಿಯನ್ನು ಹಾಸಿ ಅದರ ಮೇಲೆ ‘ಶಾಸಕ್ಕಿ’ ಹೊಯ್ಯುತ್ತಾರೆ. ಮದುಮಕ್ಕಳು ಆ ಶಾಸಕ್ಕಿಯ ಮೇಲೆಯೇ ಕುಳಿತು ಮದುವೆ ಆಗಬೇಕು. ಹೀಗೆ ಶಾಸಕ್ಕಿಯನ್ನು ಹೊಯ್ಯಲು ಕೂಡಾ ಒಬ್ಬ ಮುತ್ತೈದೆಯೇ ಬೇಕು. ಅದನ್ನು ಐದಾರು ಜನ ಮಹಿಳೆಯರು ಕೂಡಿ ಮಾಡುತ್ತಾರೆ. ಹೊಸ ಕಂಬಳಿ-ಕರಿ ಕಂಬಳಿಯೇ ಆಗಬೇಕು – ಹಾಸಿ ಅದರ ಮೇಲೆ ಅಕ್ಕಿಯ ಕಾಳಿನಿಂದ ಸ್ವಸ್ತಿಕ ಚಿಹ್ನೆಯನ್ನು ಬರೆದ ಮೇಲೆ ಅದರ ಮುಂದೆ ಕುಂಬಾರರ ಮನೆಯಿಂದ ಮುತ್ತೈದೆಯೊಬ್ಬಳು ಪತಿ ಯೊಂದಿಗೆ ಹೋಗಿ ತಂದ ಹೊಸ ಮಣ್ಣಿನ ಕುಂಭವನ್ನು ಇಡುತ್ತಾರೆ. ಇದು ಐರಾಣಿಗೆ.
ಐರಾಣಿಗೆಗೆ ಹೊಸ ಮಣ್ಣಿನ ಕುಂಭಗಳನ್ನೆ ತರುತ್ತಾರೆ. ಅದನ್ನು ಸುಣ್ಣ, ಬಣ್ಣದಿಂದ ಅಲಂಕರಿಸಿ ಅದರಲ್ಲಿ ಕೆಲವರು ಧಾನ್ಯವನ್ನು ತುಂಬಿ ಇಡುತ್ತಾರೆ. ಇನ್ನು ಕೆಲವರು ಅದರಲ್ಲಿ ನೀರು ತುಂಬಿ ಇಡುತ್ತಾರೆ ಸಮೃದ್ಧಿ ಮತ್ತು ಶುಭದಾಯಕ ಸಂಗತಿಗಳು ಈ ದಂತಿಗಳ ಭವಿಷ್ಯದ ಜೀವನದಲ್ಲಿ ಸದಾ ಘಟಿಸುತ್ತ ಇರಲಿ ಎನ್ನುವ ಅಶಯ ಈ ಆಚರಣೆಯ ಹಿಂದೆ ಕೆಲಸ ಮಾಡಿದೆ. ಈ ಎಲ್ಲ ಕಾರ್ಯಗಳಲ್ಲಿ ಸುಮಂಗಲಿಯರ ಓಡಾಟವೇ ಪ್ರಮುಖವಾಗಿರುತ್ತದೆ. ಇದೇ ಸಂದರ್ಭದಲ್ಲಿ ಶೂದ್ರದೇವತೆಗಳೆಂದೇ ಪ್ರಸಿದ್ಧವಾಗಿರುವ ದುರ್ಗವ್ವ, ದ್ಯಾಮವ್ವ, ಲಕ್ಕವ್ವ, ಹನುಮಂತ, ಕಲಮೇಶ್ವರ, ಹೀಗೆ ಊರಲ್ಲಿಯ ಮುಸ್ಲಿಮರ ಮಲ್ಲಿಕಸಾಬ್‌ಮತ್ತು ವೈದಿಕರ ವೇಣು ಗೋಪಾಲಕೃಷ್ಣನನ್ನು ಹೊರತು ಪಡಿಸಿ ಎಲ್ಲ ದೇವರು ಪೂಜೆಗೊಳ್ಳುತ್ತವೆ.
ದೇವಕಾರ್ಯದ ದಿನ ಆ ಮನೆಯಲ್ಲಿ ಸಿಹಿ ಊಟ ಇರುತ್ತದೆ. ಆ ದಿನ ತಪ್ಪದೇ ಊದುತ್ತ, ಬಾರಿಸುತ್ತ ಆರತಿಯನ್ನು ಹಿಡಿದು ಹೆಣ್ಣು ಮಕ್ಕಳೆಲ್ಲ ಕೂಡಿ ಗಂಗಾ ಮಾತಾ (ನದಿ) ಪೂಜೆ ಮಾಡಿ ಬರುತ್ತಾರೆ. ಊರಲ್ಲಿ ನದಿ ಇರದಿದ್ದರೆ ಕೆರೆ, ಬಾವಿ ಅಥವಾ ಯಾವದಾದರೂ ಜಲಮೂಲಗಳನ್ನು ಪೂಜಿಸುತ್ತಾರೆ. ಇಲ್ಲಿ ಯಾರೂ “ನಾವು ಜೈನರು ನಾವು ಜಿನದೇವರನ್ನು ಬಿಟ್ಟು ಬೇರೆ ದೇವರನ್ನು ಪೂಜಿಸುವುದಿಲ್ಲ” ಎನ್ನುವುದಿಲ್ಲ. ಗ್ರಾಮ ಜಗತ್ತಿನಲ್ಲಿ ಭಕ್ತಿಯ ಏಕಮುಖತೆಯನ್ನು ಸಾಧಿಸುವುದು ಸಾಧ್ಯವಿಲ್ಲ. ಬದುಕು ಕೊಡುಕೊಳ್ಳುವಿಕೆಯನ್ನು ಬಯಸುತ೬ತದೆ. ಅಂತಹ ಕೊಡುಕೊಳ್ಳುವಿಕೆಯ ದೀರ್ಘಕಾಲದ ಆಚರಣೆಯಿಂದಾಗಿ ಶ್ರದ್ಧೆ ಮನೆಮಾಡುತ್ತದೆ. ಗ್ರಾಮೀಣ ಜೈನಸಮಾಜವು ಕೂಡಾ ಇಂತಹ ಶ್ರದ್ಧೆಯನ್ನು ಹೊಂದಿದೆ. ಇಲ್ಲಿ ಗಮನಿಸಬೇಕಾದ ಸಂಗತಿ ಎಂದರೆ ಇಲ್ಲಿಯ ಪ್ರತಿಯೊಂದು ಕಾರ್ಯದಲ್ಲಿ ಮುತ್ತೈದೆಯೇ ಮುಂದಾಗುತ್ತಾಳೆ ಎನ್ನುವ ಸಂಗತಿ ಬಹಳ ಮಯಹತ್ವದ್ದಾಗಿದೆ.
ಜೈನ ಸಮುದಾಯ: ಸಂಸ್ಕೃತಿ ಮಹಿಳೆ
ಹಿನ್ನೆಲೆ:
ಭಾರತೀಯ ಸಂಸ್ಕೃತಿಯಲ್ಲಿ ಮೇಲುನೋಟದಲ್ಲಿ ವೈವಿಧ್ಯತೆ ಕಂಡು ಬಂದರೂ ಕೂಡಾ ಮಹಿಳಾನೆಲೆಯಲ್ಲಿ ನೋಡಿದರೆ ಇಡೀ ಭಾರತದ ಮಹಿಳೆಯರೆಲ್ಲಾ ಒಂದೇ ಸಂಸ್ಕೃತಿಯನ್ನು ಬದುಕುತ್ತಿದ್ದಾರೆ ಎನಿಸುತ್ತದೆ. ಅದು ತಾಯಿ ಸಂಸ್ಕೃತಿಯಾಗಿದೆ. ವಿಭಿನ್ನ ಧರ್ಮ, ಜಾತಿ, ಪಂಗಡ, ಅಂತಸ್ತು ಹೀಗೆ ಯಾವುದೇ ನೆಲೆಯಲ್ಲಿ ಈ ಮಹಿಳೆಯರು ತಮ್ಮ ಬದುಕನ್ನು ಸಾಗಿಸುತ್ತಿದ್ದರೂ ಕೂಡಾ ಮಾತೃತ್ವದ ಮಹಾ ಕೊಂಡಿಯೊಂದು ಅವರೆಲ್ಲರನ್ನು ಒಂದೇ ನೆಲೆಯಲ್ಲಿ ತಂದು ನಿಲ್ಲಿಸುತ್ತದೆ. ಭಿನ್ನ ಭಾಷೆ ಮಾತಾಡುತ್ತ, ಭಿನ್ನ ವೇಷ ತೊಟ್ಟಿರುವ ಈ ಮಹಿಳೆಯರು ತಾಯಿಯಾಗಿ ನಿಂತಾಗ ಮಾತ್ರ ಒಂದೇಯಾಗಿ ಕಾಣಿಸುತ್ತಾರೆ. ಅದಕ್ಕೆ ಪೂರಕವೆಂಬಂತೆ ಮಗುವಿನ ಲಾಲನೆ-ಪಾಲನೆಯಲ್ಲಿಯ ಅನೇಕ ಸಂಗತಿಗಳು ಇಡೀ ದೇಶದಲ್ಲೆಲ್ಲಾ ಒಂದೇಯಾಗಿವೆ. ಕರ್ನಾಟಕದ ಮಟ್ಟಿಗಂತೂ ಈ ಮಾತು ಸತ್ಯವಾಗಿದೆ.
ಆದರೆ ಭಿನ್ನ ವಿಚಾರಗಳ, ಧಾರ್ಮಿಕ, ಭೌಗೋಳಿಕ, ಸಾಮಾಜಿಕ, ಆರ್ಥಿಕ ಹೀಗೆ ವಿವಿಧ ಆಯಾಮಗಳಲ್ಲಿ ಬದುಕುತ್ತಿರುವ ಮಹಿಳೆಯನ್ನು ಅಧ್ಯಯನದ ದೃಷ್ಟಿಯಿಂದ ಒಡೆದು ನೋಡಿದಾಗ ನಮಗೆ ಆಗಾಧವಾದ ವ್ಯತ್ಯಾಸಗಳು ಮತ್ತು ಸಾಮ್ಯಗಳು ಕಾಣಿಸುತ್ತವೆ. ಈ ವ್ಯತ್ಯಾಸಗಳೇನೂ ಸಾಂಸ್ಕೃತಿಕ ಬಿರುಕುಗಳಲ್ಲ. ಬದಲಾಗಿ ಮಹಿಳೆ ಬದುಕುತ್ತಿರುವ ಪರಿಸರದಿಂದ ಉಂಟಾದ ಭಿನ್ನತೆಗಳಷ್ಟೇ; ಆ ದೃಷ್ಟಿಯಿಂದ ಜೈನಮಹಿಳೆಯನ್ನು ನೋಡಿದರೆ ಅನೇಕ ಕುತೂಹಲಕಾರಕ ಸಂಗತಿಗಳು ನಮಗೆ ಕಾಣಿಸುತ್ತವೆ. ಜನರೂಢಿಯಲ್ಲಿ ಜೈನರು ಅಂದಾಗ ಬಂಗಾರ ವ್ಯಾಪಾರಿಗಳು, ಶ್ರೀಮಂತರು, ವಿದ್ಯಾವಂತರು ಹಾಗೂ ಹೆಚ್ಚು ಸುಸಂಸ್ಕೃತ ಬದುಕನ್ನು ಬಾಳುವವರು ಎನ್ನುವ ಒಂದು ಹುಸಿ ನಂಬಿಕೆ ನಮ್ಮಲ್ಲಿದೆ. ಆದರೆ ಗ್ರಾಮ ಜಗತ್ತಿನಲ್ಲಿ ಕೃಷಿಯನ್ನೇ ನಮ್ಮ ಆದಾಯದ ಮೂಲವನ್ನಾಗಿ ಮಾಡಿಕೊಂಡು ಬದುಕು ಸಾಗಿಸುತ್ತಿರುವ ಜೈನ ಮಹಿಳೆಯರು ಶೂದ್ರರಂತೆ ಬದುಕುತ್ತಿರುವ ಜಗತ್ತೊಂದು ಇದೆ. ಈ ಲೇಖನ ಅಂತಹ ಅನೇಕ ಮಾಹಿತಿಯನ್ನು ಹೊಂದಿದೆ.
೧. ಭಾರತದಲ್ಲಿ ಜೈನರು:
ಭಾರತ ಒಂದು ಕಾಲದಲ್ಲಿ ಹಿಂದುಸ್ತಾನ ಎಂದು ಕರೆಸಿಕೊಳ್ಳುತ್ತಿತ್ತು. ಅಂದರೆ ಹಿಂದುಗಳು ವಾಸಿಸುವ ದೇಶ ಎನ್ನುವ ಅಭಿಧಾನವನ್ನು ಭಾರತ ಪಡೆದಿತ್ತು. ಆದರೆ ಭಾರತದಲ್ಲಿ ಹಿಂದುಗಳೊಂದಿಗೆ ಹಿಂದುಗಳಲ್ಲದ ಕ್ರೈಸ್ತರು, ಮುಸ್ಲಿಮರು, ಸಿಖ್ಖರು, ಪಾರ್ಸಿಗಳು, ಬೌದ್ಧರು ಹೇಗೋ ಹಾಗೆಯೇ ಜೈನರೂ ಕೂಡಾ ಸೌಹಾರ್ದ ಬದುಕನ್ನು ಬಾಳುತ್ತಿದ್ದಾರೆ. ೨೦೦೧ನೆಯ ಜನಗಣತಿಯ ಪ್ರಕಾರ ಭಾರತದಲ್ಲಿ ೧.೫ ಕೋಟಿ ಜೈನರಿದ್ದಾರೆ. ಅವರೆಲ್ಲ ಭಾರತದ ವಿವಿಧ ನಗರ-ಪಟ್ಟಣಗಳಲ್ಲಿ ಮತ್ತು ಬಹಳಷ್ಟು ಹಳ್ಳಿಗಳಲ್ಲಿ ಬದಕಿ, ಜಿಲ್ಲೆಯ ಜನಜೀವನದ ಜೀವನಾಡಿಯಲ್ಲಿ ಒಂದಾಗಿ ಬದುಕು ಸಾಗಿಸುತ್ತಿದ್ದಾರೆ. ಭಾರತದಲ್ಲಿ ಜೈನರಿಗೆ ಒಂದು ವಿಶೇಷವಾದ ಮಹತ್ವವಿದೆ. ಅವರು ಅಹಂಸಾವಾದಿಗಳಾಗಿರುವದು ಮತ್ತು ಪ್ರಮುಖ ವ್ಯಾಪರಿಗಳಾಗಿರುವದು ಇದಕ್ಕೆ ಕಾರಣವಾಗಿದೆ. ಆದರೆ ಈವರೆಗೂ ಭಾರತದಲ್ಲಿ ಜೈನರು ಯಾವತ್ತೂ ಒಂದು ವೋಟ್ ಬ್ಯಾಂಕ್ ಆಗಿ ರೂಪುಗೊಂಡಿಲ್ಲ. ಇದಕ್ಕೆ ಕಾರಣ ಅವರು ಒಂದೇ ಭೌಗೋಳಿಕ ನೆಲೆಯಲ್ಲಿ ವಿಪುಲವಾಗಿ ನೆಲೆಗೊಳ್ಳದಿರುವುದೇ ಆಗಿದೆ.
೨. ಕರ್ನಾಟಕದಲ್ಲಿ ಜೈನರು:
ಕರ್ನಾಟಕದಲ್ಲಿ ಜೈನಧರ್ಮ ಯಾವ ಕಾಲದಿಂದ ಇತ್ತೆಂದು ಆಧಾರಸಹಿತವಾಗಿ ಹೇಳುವದು ಕಷ್ಟ. ಈ ಬಗ್ಗೆ ಯಾವ ಇತಿಹಾಸವೂ ರಚಿತವಾಗಿಲ್ಲ. ಶ್ರವಣ ಬೆಳಗೊಳದ ಚಂದ್ರಗಿರಿ (ಚಿಕ್ಕ ಬೆಟ್ಟ)ಯ ಮೇಲಿರುವ ಪಾರ್ಶ್ವನಾಥಸ್ವಾಮಿಯ ಬಸದಿಯ ದಕ್ಷಿಣ ಬಂಡೆಯ ಮೇಲಿರುವ ಶಿಲಾಲೇಖವು ಕರ್ನಾಟಕದಲ್ಲಿ ಜೈನಧರ್ಮವು ಕ್ರಿ.ಶ.  ಪೂರ್ವ ೩ನೆಯ ಶತಮಾನದಿಂದ ಅಸ್ತಿತ್ವದಲ್ಲಿ ಇತ್ತೆಂದು ಹೇಳಲು ಆಧಾರವಾಗಿದೆ. ಶ್ರವಣಬೆಳಗೊಳದಲ್ಲಿ ದೊರೆತ ಶಿಲಾಲೇಖಗಳು ಗಂಗೆ, ರಾಷ್ಟ್ರಕೂಟ, ಹೊಯ್ಸಳ, ಚಾಲುಕ್ಯ ವಿಜಯನಗರ ಮತ್ತು ಮೈಸೂರು ಅರಸರಿಂದ ಬರೆಯಲ್ಪಟ್ಟಿವೆ. ಇನ್ನೂ ಕೆಲವು ಕದಂಬ, ಚೋಳ ಮತ್ತು ಚೆಂಗಾಳ್ವ ಮನೆತನದವರಿಂದ ಬರೆಸಲ್ಪಟ್ಟಿದೆ. ಅಂದರೆ ಆಗಿನಿಂದಲೂ ಜೈನಧರ್ಮ ಕನ್ನಡದ ನೆಲದಲ್ಲಿ ರಾಜಾಶ್ರಯವನ್ನು ಪಡೆದುಕೊಂಡು ಬೆಳೆಯುತ್ತ ಇಲ್ಲಿಯ ಸಂಸ್ಕೃತಿಯಲ್ಲಿ ಮಿಳಿತವಾಗಿ ಬಂದಿದೆ.
ಮೌರ್ಯರು ಜೈನಧರ್ಮಕ್ಕೆ ಕೊಟ್ಟ ರಾಜಾಶ್ರಯದಿಂದ ಕರ್ನಾಟಕದಲ್ಲಿ ಜೈನಧರ್ಮ ಬೆಳೆಯಿತು. ರಾಷ್ಟ್ರಕೂಟರ ಕಾಲದಲ್ಲಿ ಹೆಚ್ಚಿನ ಅಭಿವೃದ್ಧಿಯನ್ನು ಹೊಂದಿತು. ೧೧ನೆಯ ಶತಮಾನದ ಕೊನೆಯ ಘಟ್ಟದಲ್ಲಿ ಜೈನಧರ್ಮ ಅನೇಕ ಬಿಕ್ಕಟ್ಟುಗಳನ್ನು ಎದುರುಕೊಂಡಿತು. ಅದಕ್ಕಿದ್ದ ಅನೇಕ ರಾಜಾಶ್ರಯಗಳು ತಪ್ಪಿ ಹೋದವು. ಕನ್ನಡದ ನೆಲದಲ್ಲಿ ಅದರ ಅವನತಿ ನಿಧಾನವಾಗಿ ಪ್ರಾರಂಭವಾಯಿತು. ಅವನತಿಯ ಅನೇಕ ಕಾರಣಗಳಲ್ಲಿ ಐದು ಕಾರಣಗಳು ಅತ್ಯಂತ ಮಹತ್ವದ್ದಾಗಿವೆ:
೧. ದಕ್ಷಿಣದ ಪ್ರಬಲ ರಾಜಮನೆತನಗಳಾದ ರಾಷ್ಟ್ರಕೂಟ ಮತ್ತು ಗಂಗರ ಪತನ.
೨. ಬಸವೇಶ್ವರರ ಶರಣ ಚಳುವಳಿಯ ನಂತರ ಚೆಂಗಾಳ್ವರು, ಕಾರ್ಕಳದ ಭೈರವ ಒಡೆಯರು (ಕಾರ್ಕಳದಲ್ಲಿ ಗೊಮ್ಮಟ ಮೂರ್ತಿಯನ್ನು ನಿಲ್ಲಿಸಿದವರು) ಮತ್ತು ಕೊಡಗಿನ ಅರಸರು ವೀರಶೈವರಾದುದು.
೩. ಜೈನ ವೀರ ಬಣಜಿಗ ಎಂಬ ವ್ಯಾಪಾರಿ ಸಮಾಜವನ್ನು ವೀರಶೈವ ಮಾಡಿದ್ದು.
೪. ಶಾಂತಲೆಯ ಗಂಡ ಬಿಟ್ಟಿದೇವ ರಾಮಾನುಚಾರ್ಯರ ಪ್ರಭಾವದಿಂದ ಮತಾಂತರಗೊಂಡದ್ದು. (ಶಾಂತಲೆ ಮಾತ್ರ ಜೈನಳಾಗಿಯೇ ಉಳಿದಳು.)
೫. ಪುಲಿಗೆರೆಯ ಅವಯ್ಯ ಮತ್ತು ಅಣ್ಣಿಗೆರೆಯ ವೀರಗೊಗ್ಗಿದೇವ ಜೈನ ಧರ್ಮದ ಇನ್ನೊಂದು ಶಾಖೆಯಾದ ಯಾಪನೀಯ ಜೈನಧರ್ಮವನ್ನು ನಿರ್ನಾಮ ಮಾಡಿದ್ದು (ಗೊಗ್ಗಿದೇವ ಜೈನ ಕುಲಕುಠಾರ ಎಂಬ ಬಿರುದನ್ನು ಪಡೆದಿದ್ದ.)
ಮೇಲೆ ಹೇಳಿದ ಈ ಐತಿಹಾಸಿಕ ಕಾರಣಗಳು ಜೈನಧರ್ಮ ಕನ್ನಡದ ನೆಲದಲ್ಲಿ ಸದೃಢವಾಗಿ ಬೇರೂರುತ್ತಿರುವ ಸಂದರ್ಭದಲ್ಲಿಯೇ ಘಟಿಸಿದ್ದರಿಂದ ಅದರ ಬೆಳವಣಿಗೆ ಕುಂಠಿತವಾಗಲು ಕಾರಣವಾಯಿತು. ಆದರೂ ಹನ್ನೆರಡನೆಯ ಶತಮಾನದಿಂದ ಈ ಇಪ್ಪತ್ತನೆಯ ಶತಮಾನದ ಕಾಲಾವಧಿಯ ಹಂತದಲ್ಲಿ ಜೈನಧರ್ಮ ಎಳು-ಬೀಳುಗಳನ್ನು ದಾಟುತ್ತಲೇ ಇಂದಿಗೂ ತನ್ನ ಜಿಗುಡತನ ಮತ್ತು ಸಹನೆಯಿಂದ ಉಳಿದು ಬಂದಿದೆ. ಇಂದು ಕರ್ನಾಟಕದಲ್ಲಿ ಜೈನಸಮಾಜ ತನ್ನದೇ ಆದ ಮಹತ್ವವನ್ನು ಪಡೆದುಕೊಂಡು ಇಲ್ಲಿಯ ಮುಕ್ಯವಾಹಿನಿಯಲ್ಲಿ ಮತ್ತೊಮ್ಮೆ ತನ್ನ ಇರುವಿಕೆಯನ್ನು ತೋರ್ಪಡಿಸಿಬಾಳುತ್ತಿದೆ.
ಆದರೆ ಜೈನಸಮಾಜದಲ್ಲಿ ಎಲ್ಲವೂ ಮೇಲೆ ಕಾಣಿಸುವಂತೆ ಸರಳ ಮತ್ತು ನಿರುಂಬಳವಾಗಿಲ್ಲ. ಸಮಾಜದಲ್ಲಿ ಪ್ರತಿಷ್ಠೆ ಅಹಂ ಮತ್ತು ಅಂತಸ್ತಿನ ಪ್ರಶ್ನೆಯನ್ನು ಎದುರು ಮಾಡಿಕೊಂಡು ತನ್ನ ಸಮಾಜದಲ್ಲಿಯೇ ಅನೇಕ ಬಿರುಕಗಳನ್ನು ಪಡೆಯುತ್ತ ಒಳಪಂಗಡಗಳನ್ನು ಹುಟ್ಟ ಹಾಕಿಕೊಂಡು ನಡೆಯುತ್ತಿದೆ. ಜೈನಧರ್ಮದಲ್ಲಿ ಒಳಪಂಗಡಗಳು ಭೌಗೋಳಿಕ ಕಾರಣಗಳು, ಕುಲಪ್ರತಿಷ್ಠೆಗಳು, ಅಂತಸ್ತು, ಮಠಮಾನ್ಯಗಳಲ್ಲಿ ಭಿನ್ನತೆ, ಮಹಿಳೆಯ ನಡವಳಿಕೆ ಇತ್ಯಾದಿಗಳು ಗಣನೆಗೆ ಬರುತ್ತವೆ.
೩. ಜೈನಧರ್ಮದ ಒಳಪಂಗಡಗಳು:
“ಆಯಾ ಧರ್ಮಗಳು ಒಳ ಸಂಘರ್ಷಗಳಿಲ್ಲದ, ಒಳಪಂಗಡಳಿಲ್ಲದ ಏಕರೂಪಿ ಬಂಡೆಗಳಂತೆ ಕಲ್ಪಿಸಿಕೊಳ್ಳುತ್ತವೆ. ಆ ಧರ್ಮಗಳ ಯಜಮಾನಿ ತತ್ತ್ವಗಳನ್ನು ಎದುರಿಸುತ್ತ ಹುಟ್ಟಿಕೊಂಡಿರುವ ಪ್ರತಿ ತತ್ವಗಳನ್ನಲ್ಲ”. (ರಹಮತ್ ತರೀಕೆರೆ) ಇದಕ್ಕೆ ಜೈನಧರ್ಮ ಕೂಡಾ ಹೊರತಾದುದಲ್ಲ. ಜೈನಧರ್ಮ ತನ್ನ ಈ ಬಹಕಾಲದ ಯಾತ್ರೆಯಲ್ಲಿ ತನ್ನದೇ ಯಜಮಾನಿ ತತ್ವಗಳನ್ನು ಪ್ರಶ್ನಿಸಿ, ಬಂಡಾಯ ಸಾರಿ ಅದರ ಒಳಗೆಯೇ ಪ್ರತ್ಯೇಕ ಗುಂಪಾಗಿ, ಕವಲಾಗಿ, ಒಡೆದುಕೊಂಡು ಕುಳಿತಿದೆ. ಆದರೆ ಹೊರ ಜಗತ್ತಿಗೆ ಕಾಣಿಸುವದು ಅದರ ವೈದಿಕ ವಿರೋಧಿ ನಿಲುವು ಮಾತ್ರ. ಧರ್ಮದ ಮೂಲ ಸಿದ್ಧಾಂತದಲ್ಲಿಯೇ ಹೀಗೆ ಪಂಗಡಗಳಾದಾಗ ಅದನ್ನು ಅನುಸರಿಸಿ ಬಾಳುತ್ತಿರುವ ಜೈನಸಮಾಜದಲ್ಲಿಯೂ ಸಹಜವಾಗಿ ಪಂಗಡಗಳು ಉಂಟಾದವು.
ಭಗವಾನ್ ಮಹಾವೀರರ ತರುವಾಯ ಜೈನಧರ್ಮದಲ್ಲಿ ಅನೇಕ ಬಿರುಕುಗಳು ಮೂಡಿಕೊಂಡವು. ಶೃತಿ ಕೇವಲಿ ಭದ್ರಬಾಹುವಿನ ಕಾಲದಲ್ಲಿ ಉತ್ತರಭಾರತದಲ್ಲಿ ೧೨ ವರ್ಷಗಳ ವರೆಗೆ ಬಿದ್ದ ಬರಗಾಲದಿಂದಾಗಿ ಭದ್ರಬಾಹುವಿನ ನೇತೃತ್ವದಲ್ಲಿ ಅನೇಕ ಜೈನಯತಿಗಳು ದಕ್ಷಿಣಕ್ಕೆ ಬಂದರು. ಸ್ಥೂಲ ಭದ್ರ ಆಚಾರ್ಯರ ನೇತೃತ್ವದಲ್ಲಿ ಕೆಲವು ಯತಿಗಳು ಉತ್ತರ ಭಾರತದಲ್ಲಿಯೇ ಉಳಿದರು. ಅವರು ಅಲ್ಲಿಯ ಪರಿಸಿಗೆ ಅನುಗುಣವಾಗಿ ವಸ್ತ್ರ, ಪಾತ್ರ ಮತ್ತು ದಂಡವನ್ನು ಸ್ವೀಕರಿಸಿದರು. ದಕ್ಷಿಣಕ್ಕೆ ಬಂದವರು ವಸ್ತ್ರಹೀನ (ನಿರ್ಗ್ರಂಥ)ರಾಗಿಯೇ ಉಳಿದುಕೊಂಡರು. ಮುಂದೆ ಪರಿಸ್ಥಿತಿ ಸುಧಾರಿಸಿದ ಮೇಲೆ ದಕ್ಷಿಣದವರು ತಿರುಗಿ ಉತ್ತರಕ್ಕೆ ಹೋದಾಗ ಮಗಧ ದೇಶದಲ್ಲಿ ವಸ್ತ್ರ ಧರಿಸಿದ ಜೈನ ಯತಿಗಳನ್ನು ಕಂಡು ಅವನ್ನು ತ್ಯಜಿಸಲಿಕ್ಕೆ ಹೇಳಿದರು. ಆದರೆ ಅವರು ವಸ್ತ್ರವನ್ನು ಧರಿಸಿಯೇ ಉಳಿದರು. ಹೀಗೆ ಸ್ಪಷ್ಟವಾದ ಎರಡು ಕವಲುಗಳು ಜೈನಧರ್ಮದಲ್ಲಿ ಉಳಿದುಕೊಂಡವು. ಅವೇ ಶ್ವೇತಾಂಬರ ಮತ್ತು ದಿಗಂಬರ ಪಂಗಡಳಾಗಿವೆ.
ಕರ್ನಾಟಕದ ಮಟ್ಟಿಗೆ ಹೇಳುವದಾದರೆ ಇಲ್ಲಿ ದಿಗಂಬರಪಂಥದ ಜೈನರದೇ ಪ್ರಾಧಾನ್ಯ. ಕ್ರಿ.ಶ. ೫ನೆಯ ಶತಮಾನದ ಮೃಗೇಶವರ್ಮನ ರಾಜ್ಯದಲ್ಲಿ ಸ್ವೇತಪಟಮಹಾಶ್ರಮಣ ಸಂಘ (ಶ್ವೇತಾಂಬರ) ಮತ್ತು ನಿರ್ಗ್ರಂಥ ಮಹಾ ಶ್ರಮಣ ಸಂಘ (ದಿಗಂಬರ) ಯತಿಗಳ ಸಂಘಗಳು ಇದ್ದವೆಂದು ತಿಳಿಯುತ್ತದೆ. ಆದರೆ ಇಂದು ಕರ್ನಾಟಕದಲ್ಲಿ ದಿಗಂಬರ ಪಂಥದವರೇ ಹೆಚ್ಚಾಗಿದ್ದಾರೆ. ಉತ್ತರ ಭಾರತದಿಂದ ಬಂದಿರುವ ಶ್ವೇತಾಂಬರ ಪಂಥದವರೂ ಕೂಡಾ ಇಲ್ಲಿ ವ್ಯಾಪಾರವನ್ನು ಮಾಡುತ್ತ, ನಗರ ಪ್ರದೇಶಗಳಲ್ಲಿ ವಾಸಿಸುತ್ತಿದ್ದರೂ ಕೂಡಾ ಅವರು ಕರ್ನಾಟಕದ ಸಂಸ್ಕೃತಿಯಲ್ಲಿ ಮಿಳಿತವಾಗದೇ ಇದ್ದಾರೆ. ಅಷ್ಟೇ ಅಲ್ಲ ಅವರ ಹೆಣ್ಣು ಮಕ್ಕಳು ಕೂಡಾ ಇಪ್ಪತ್ತು ಮೂವತ್ತು ವರ್ಷಗಳಿಂದ ಕನ್ನಡದ ನೆಲದಲ್ಲಿ ವಾಸಿಸುತ್ತಿದ್ದರೂ ಕೂಡಾ ಕನ್ನಡವನ್ನು ಮಾತಾಡಲು ಕಲಿತಿಲ್ಲ. ಏಕೆಂದರೆ ಇಲ್ಲಿ ವ್ಯಾಪಾರವನ್ನು ಮಾಡುವವರು ಗಂಡಸರಾಗಿದ್ದು, ಮಹಿಳೆಯರು ತಮ್ಮ ಗೃಹಕೃತ್ಯದ ಸಂಗತಿಗಳನ್ನು ಮಾತ್ರ ನೋಡಿಕೊಂಡು ಇರುತ್ತಾರೆ. ತಮ್ಮದೇ ಆದ ಪ್ರತ್ಯೇಕವಾದ ಜೈನಬಸದಿಗಳನ್ನು ಕಟ್ಟಿಕೊಂಡು ಪೂಜೆಗಾಗಿ ಅಲ್ಲಿಯೇ ಹೋಗುತ್ತಾರೆ. ಹೀಗಾಗಿ ಆ ನೆಪದಿಂದಲಾದರೂ ಇಲ್ಲಿಯ ಕನ್ನಡದ ಜೈನ ಮಹಿಳೆಯರೊಂದಿಗೆ ಕೂಡಿ ಮಾತಾಡುವ ಸಂದರ್ಭದಿಂದ ಅವರು ಹೊರಗುಳಿದಿದ್ದಾರೆ. ಇಲ್ಲಿಯ ಸಾರ್ವಜನಿಕರೊಂದಿಗೂ ಕೂಡಾ ಅವರು ಹೆಚ್ಚಾಗಿ ಬೆರೆತುಕೊಳ್ಳುವದಿಲ್ಲ. ಹೀಗಾಗಿ ಲಗ್ನ, ಮುಂಜಿ, ಸಾವು, ನೋವು ಇತ್ಯಾದಿ ಸಾಮಾಜಿಕ ಕಾರ್ಯಗಳಲ್ಲಿ ಕೂಡಿಕೊಳ್ಳುವ ಸಂದರ್ಭದಲ್ಲಿ ಕೂಡಾ ಈ ಮಹಿಳಾಗುಂಪು ನಮಗೆ ಕಾಣಸಿಗುವದಿಲ್ಲ. ಇದಕ್ಕೆ ಎರಡು ಕಾರಣಗಳನ್ನು ನಾನು ಕಂಡುಕೊಂಡಿದ್ದೇನೆ.
೧) ಶ್ವೇತಾಂಬರ ಪಂಥದವರು ನೂರಾರು ವರ್ಷ ಇಲ್ಲಿಯೇ ಬಾಳುತ್ತಿದ್ದರೂ ಕೂಡಾ ಅವರು ತಮ್ಮ ಮಕ್ಕಳಿಗೆ ಮದುವೆ ಮಾಡುವ ಕನ್ಯೆಯನ್ನು ರಾಜಸ್ಥಾನ ಮತ್ತು ಗುಜರಾತಗಳಿಂದಲೇ ತರುತ್ತಾರೆ. ಇಲ್ಲಿಯ ಜೈನ ಕನ್ಯೆಯನ್ನು ಅವರು ತಂದುಕೊಳ್ಳುವದಿಲ್ಲ ಮತ್ತು ಇಲ್ಲಿಯ ಜೈನ ವರಗಳಿಗೆ ತಮ್ಮ ಕನ್ನೆಯನ್ನು ಕೊಡುವದೂ ಇಲ್ಲ. ತಮ್ಮ ಹೆಣ್ಣು ಮಕ್ಕಳನ್ನು ದೂರದ ಗುಜರಾತ ಮತ್ತು ರಾಜಸ್ಥಾನದ ಹುಡುಗನಿಗೆ ಕೊಟ್ಟು ಮದುವೆ ಮಾಡುತ್ತಾರೆ. ಇದರಿಂದ ಹಾಗೆ ಮದುವೆ ಆಗಿ ಬಂದ ಸೊಸೆ ಕನ್ನಡದ ಸೊಸೆಯಾಗಿ ಬಂದಿರುವದಿಲ್ಲ. ಏನಿದ್ದರೂ ಇದು ತಾವು ವ್ಯಾಪರಕ್ಕಾಗಿ ಬಂದ ನೆಲ, ಎನ್ನುವ ಭಾವನೆಯೇ ಅವರಲ್ಲಿ ಇಂದಿಗೂ ಬೇರೂರಿ ಬಿಟ್ಟಿದೆ. ಆದ್ದರಿಂದ ಇಲ್ಲಿಯ ಭಾಷೆಯನ್ನು ಅವರು ಕಲಿಯಲಿಕ್ಕೆ ಹೋಗುವದಿಲ್ಲ. ಮತ್ತು ಇಲ್ಲಿಯ ಸಂಸ್ಕೃತಿಯಲ್ಲಿ ಮಿಳಿತವಾಗಲೂ ಹೋಗುವದಿಲ್ಲ.
೨) ತಮ್ಮ ಧಾರ್ಮಿಕ ಆಚರಣೆಗಳಿಗಾಗಿ ಅವರು ಉತ್ತರಭಾರತದಿಂದ ಬರುವ ಶ್ವೇತಾಂಬರ ಜೈನಯತಿಗಳ ಆಗಮನವನ್ನೇ ಕಾಣುತ್ತಾರೆ. ಇಲ್ಲಿ ಬರುವ ನಿರ್ಗ್ರಂಥ ಯತಿಗಳ ದರ್ಶನಕ್ಕೂ ಬರುವದಿಲ್ಲ. ಏಕೆಂದರೆ ಮೊದಲೇ ಧರ್ಮದಲ್ಲಿ ಅಭಿಪ್ರಾಯ ಭೇದ ಇರುವದರಿಂದ ಇಲ್ಲಿಯ ಜೈನರಿಗೆ ಅದೇನೂ ಹೊಸದಾದದ್ದು ಎನಿಸುವದಿಲ್ಲ.
ಒಂದು ಅರ್ಥದಲ್ಲಿ ಶ್ವೇತಾಂಬರ ಜೈನ ಪಂಥವು ಕರ್ನಾಟಕದ ಸಂಸ್ಕೃತಿಯಲ್ಲಿ ಮಿಳಿತವಾಗದ ಮಸಿಳಾ ಗುಂಪಾಗಿದೆ. ಅವರ ಮೂಲಬೇರುಗಳು ರಾಜಸ್ಥಾನ ಮತ್ತು ಗುಜರಾತಗಳೇ ವಿನಃ ಕರ್ನಾಟಕದ ನೆಲವಲ್ಲ. ವ್ಯಾಪಾರ ಅವರ ಮೂಲ ಉದ್ದೇಶವಾಗಿದ್ದರಿಂದ ಮತ್ತು ಕರ್ನಾಟಕದ ನೆಲ ಅವರಿಗೆ ಸದಾ ಅನುಕೂಲಕರವಾಗಿದ್ದರಿಂದ ಅವರು ಇಲ್ಲಿ ಇದ್ದಾರೆ. ಹಾಗಾಗಿ ದಿಗಂಬರ ಪಂಥದ ಜೈನ ಮಹಿಳೆ ಮಾತ್ರ ಇಲ್ಲಿಯ ಅಧ್ಯಯನಕ್ಕೆ ಒಳಪಟ್ಟಿದ್ದಾಳೆ.
ಶ್ವೇತಾಂಬರ ಜೈನ ಸಮಾಜದಲ್ಲಿಯೂ ಕೂಡಾ ಒಳಪಂಗಡಗಳಿವೆ. ಅಲ್ಲಿಯೂ ತಾರತಮ್ಯಗಳಿವೆ. ಅವೆಲ್ಲವೂ ಮದುವೆ ಮುಂತಾದ ಕೊಡುಕೊಳ್ಳುವ ಸಂದರ್ಭದಲ್ಲಿ ತಪ್ಪದೇ ಗಣನೆಗೆ ಬರುತ್ತವೆ. ಅವೆಲ್ಲವನ್ನು ಅವರು ಅವರದೇ ಆದ ಸಾಮಾಜಿಕ ನ್ಯಾಯ  ವಿಧಾನದಿಂದ ಬಗೆಹರಿಸಿಕೊಳ್ಳುತ್ತಾರೆ. ಜೈನಧರ್ಮದಲ್ಲಿ ಮುಖ್ಯವಾಗಿ ಒಡೆದು ಕಾಣಿಸುವ ಕವಲುಗಳು ಮೇಲುನೋಟಕ್ಕೆ ಎರಡೇ ಆಗಿದ್ದರೂ ಕೂಡಾ ದಿಗಂಬರ ಪಂಥದಲ್ಲಿಯೇ ಹಲವಾರು ಪಂಗಡಗಳು ಚಾಲ್ತಿಯಲ್ಲಿವೆ.

ಮೇಲೆ ತಿಳಿಸಿದ ಇಷ್ಟು ಒಳಪಂಗಡಗಳೊಂದಿಗೆ ದಿಗಂಬರ ಪಂಥದಲ್ಲಿ ಹೆಚ್ಚಾಗಿ ಬೆಳಗಾಂವಿ, ವಿಜಾಪುರ, ಬಾಗಲಕೋಟ, ಗುಲ್ಬರ್ಗಾ ಮತ್ತು ದಕ್ಷಿಣ ಮಹಾರಾಷ್ಟ್ರದ ಜಿಲ್ಲೆಗಳಾದ ಸಾಂಗಲಿ, ಕೊಲ್ಹಾಪುರ, ಸಾತಾರಾ, ಸೊಲ್ಲಾಪುರ ಇತ್ಯಾದಿಗಳಲ್ಲಿ ಹೀನ ಕುಲ ಮತ್ತು ಮೇಲು ಕುಲ ಎಂಬ ಹೆಚ್ಚು ಪ್ರಚಾರದಲ್ಲಿ ಇರದ ಮತ್ತು ಹೆಣ್ಣು, ಗಂಡು ಕೊಡುಕೊಳ್ಳುವ ಸಂದರ್ಭದಲ್ಲಿ ತಪ್ಪದೇ ಗಣನೆಗೆ ಬರುವ ಎರಡು ವಿಭಾಗಗಳಿವೆ. ಪಂಚಮ ಜೈನರಲ್ಲಿ ಬರುವ ಕಾಸಾರ, ಕಂಚಗಾರ, ಬಳೆಗಾರ ಇತ್ಯಾದಿ ಉಪಪಂಗಡಗಳು ಅವರು ಕಾಲಾಂತರದಲ್ಲಿ ಮಾಡಿಕೊಂಡು ಬಂದ ಉದೊಗಗಳ ಮೇಲಿಂದ ಬಂದಿವೆ. ಆದರೆ ಚತುರ್ಥದಲ್ಲಿ ಇರುವ ಮೇಲು ಕುಲ ಮತ್ತು ಹೀನ ಕುಲ ಎಂಬ ಪಂಗಡಗಳು ಮಹಿಳಾ ಚಾರಿತ್ರ್ಯಕ್ಕೆ ಸಂಬಂಧಪಟ್ಟವುಗಳಾಗಿವೆ.
೪. ಹೀನಕುಲ:
ಜೈನರಲ್ಲಿ ಹೀನ ಕುಲ ಎಂದರೇನು? ಜೈನಧರ್ಮ ಗಂಡ ಸತ್ತ ವಿಧವಾ ಮಹಿಳೆಗೆ ಪುನರ್ ವಿವಾಹದ ಅವಕಾಶವನ್ನು ಕೊಟ್ಟು, ಅವಳನ್ನು ಸಮಾಜದ ಮುಖ್ಯವಾಹಿನಿಯಲ್ಲಿ ಸೇರಿಸಿಕೊಳ್ಳುವ, ಎಲ್ಲ ಮಹಿಳೆಯರಂತೆ ಧಾರ್ಮಿಕ ಆಚರಣೆಯಲ್ಲಿ ಯಾವುದೇ ಭೇದ ಭಾವ ಇಲ್ಲದೆ ಕೂಡಿಕೊಳ್ಳುವ ಕ್ರಾಂತಿಕಾರಕ ಧೋರಣೆಯನ್ನು ತಳೆದಿದೆ. ಆದರೆ ಹೆಣ್ಣಿನ ದೃಷ್ಟಿಯಲ್ಲಿ ಎಲ್ಲ ಧರ್ಮದ ಜನರಂತೆ ಜೈನರೂ ಕೂಡಾ ಅಷ್ಟೇನು ಉದಾರಿಗಳಲ್ಲ.
ಜೈನಧರ್ಮದ ತತ್ವ ಪ್ರಣಾಳಿಕೆಗಳು ವೈದಿಕ ವಿರೋಧಿ ನೆಲೆಯಲ್ಲಿ ಕೆಲಸ ಮಾಡುತ್ತವೆ. ಗಂಡ ಸತ್ತ ವೈದಿಕ ಮಹಿಳೆ ಸಮಾಜದ ಮುಖ್ಯವಾಹಿನಿಯಿಂದ ವಿಮುಖಳಾಗಿ ಮನೆಯ ಮೂಲೆಯಲ್ಲಿ ಕುಳಿತರೆ, ಜೈನ ಧರ್ಮ ಅವಳಿಗೆ ಪುನರ್ ವಿವಾಹದ ಅವಕಾಶವನ್ನು ನೀಡಿದೆ. ಇದು ಧರ್ಮ ಸಮ್ಮತವಾಗಿದೆ. ಆದರೂ ಕೂಡಾ ವಾಸ್ತವದಲ್ಲಿ ಇದುವರೆಗೂ ಒಂದು ಪುನರ್ ವಿವಾಹ ಆಗಿಲ್ಲವೆಂದರೆ ಏನರ್ಥ? ಗಂಡ ಸತ್ತ ಮಹಿಳೆಯನ್ನು ಹೆಂತಿ ಸತ್ತ ವಿಧುರರು ಈಗಲೂ ಅಲ್ಲಲ್ಲಿ ಮದುವೆ ಆಗುತ್ತಾರೆ. ಹೆಚ್ಚಾಗಿ ಉತ್ತರಕರ್ನಾಟಕದಲ್ಲಿ ಜೈನ ಚತುರ್ಥ ಪಂಗಡದಲ್ಲಿ ಇಂತಸ ಮದುವೆಗಳು ನಡೆಯುತ್ತವೆ. ಶಾಂತಿನಾಥ ದೇಸಾಯಿಯವರ ಓಂ ಣಮೋ ಕಾದಂಬರಿಯಲ್ಲಿ ಈ ಮದುವೆಯನ್ನು ಒಂದು ರೀತಿಯ ಗೇಲಿಗೆ ಒಳಗು ಮಾಡಿ ಚಿತ್ರಿಸಲಾಗಿದೆ. ತುಂಬ ಪ್ರಗತಿಪರರಾಗಿದ್ದ ದೇಸಾಯಿಯವರಿಗೂ ಈ ಬಗೆಯ ಮದುವೆ ಒಂದು ಗೇಲಿಯ ಸಂಗತಿಯಾಗಿತ್ತು ಅಂದರೆ ಸಮಾಜದ ಸಾಮಾನ್ಯ ಜನರ ಮನೋಸ್ಥಿತಿ ಹೇಗಿರಬೇಡ?
ಹೀಗೆ ವಿಧುರ ಮತ್ತು ವಿಧವೆಯರ ಈ ಬಗೆಯ ಮದುವೆಯನ್ನು ಪುನರ್ ವಿವಾಹವೆಂದು ಕರೆಯದೆ, ಜೈನ ಸಮಾಜ ಅದನ್ನು ಉಡುಕಿ (ಕೂಡಿಕೆ) ಎಂದು ಕರೆದು ಧಾರ್ಮಿಕ ವಿಧಿ-ವಿಧಾನದಲ್ಲಿ ಅಂಥ ಮಹಿಳೆಯನ್ನು ದೂರ ಇಡುತ್ತಿದೆ. ಹೀಗೆ ಉಡಕಿಯಾದ ಮಹಿಳೆ ಸಮಾಜದಲ್ಲಿ ಎರಡನೆಯ ದರ್ಜೆಯ ಸ್ಥಾನವನ್ನು ಪಡೆದು ಜೀವಿಸಬೇಕಾಗಿದೆ. ತನ್ನದೇ ಧರ್ಮದ ಪ್ರಣಾಳಿಕೆಯ ವಿರುದ್ಧವೇ ಮಹಿಳೆಯರ ಬಗ್ಗೆ ಜೈನ ಸಮಾಜ ನಡೆದುಕೊಳ್ಳುತ್ತಿದೆ. ಇದೊಂದು ವಿಪರ್ಯಾಸವೇ ಆಗಿದೆ ಎಂದು ಹೇಳಬೇಕಾಗಿದೆ.
ಹಾಗೆ ಉಡಕಿಯಾದ ಮಹಿಳೆಯ ಗಂಡ ದುರ್ದೈವದಿಂದ ಸತ್ತು ಹೋದರೆ, ಪರಿಸ್ಥಿತಿಯ ಒತ್ತಡದಿಂದ ಆ ಮಹಿಳೆ ಮತ್ತೊಂದು ಮದುವೆಯಾದರೆ (ಉಡಕಿ) ಅಂದರೆ ಮೂರನೆಯ ಮದುವೆಯಾದರೆ ಅಲ್ಲಿ ಹುಟ್ಟು ಮಕ್ಕಳೆಲ್ಲಾ ಹೀನಕುಲ ಜೈನರೆನಿಸಿಕೊಳ್ಳುತ್ತಾರೆ. ಯಾವ ಅರ್ಥದಲಿಲ ಅವರು ಹೀನರು? ಅದರಲ್ಲಿ ಮಹಿಳೆಯ ತಪ್ಪು ಏನು? ಇದಾವುದನ್ನೂ ಸಮಾಜ ನೋಡುವದಿಲ್ಲ. ಹಾಗೆ ಹೀನಕುಲ ಎನಿಸಿಕೊಂಡ ಆ ಮನೆತನವು ಮೊಮ್ಮಕ್ಕಳು, ಮರಿಮಕ್ಕಳನ್ನು ಕಂಡರೂ ಕೂಡಾ ಉಚ್ಚಕುಲ ಆಗುವದಿಲ್ಲ ಎನ್ನುವ ಸಂಗತಿ ವಿಪರ್ಯಾಸವಾಗಿದೆ. ಮುಂದೆ ಹೆಣ್ಣು, ಗಂಡು ಕೂಡುಕಳ್ಳುವ ಸಂದರ್ಭದಲ್ಲಿ ಈ ಹೀನ ಕುಲ ತಪ್ಪದೇ ಗಣನೆಗೆ ಬರುತ್ತದೆ. ಗಂಡಸು ಎಷೊ ಮದುವೆ ಆದರೂ ಕೂಡ ಅವನು ಹೆತ್ತ ಮಕ್ಕಳು ಹೀನ ಕುಲ ಎನಿಸಿಕೊಳ್ಳುವದಿಲ್ಲ. ಆದರೆ ಹೆಣ್ಣಿಗೆ ಮಾತ್ರ. ಈ ಕುಲಕಳಂಕತೆಯನ್ನು ಆರೋಪಿಸುವದು ಜೈನಧರ್ಮವವಂತೂ ಅಲ್ಲ. ಅದು ಜೈನಸಮಾಜ ಹೆಣ್ಣು ಪಾವಿತ್ರ್ಯದ ವೈದಿಕ ನಂಬಿಕೆಯನ್ನೇ ಮನಸಾರೆ ಒಪ್ಪಿಕೊಂಡ ಮನೋಸ್ಥಿತಿಯಾಗಿದೆ.
ಐವತ್ತು ಅರವತ್ತು ವರ್ಷಗಳ ಹಿಂದೆ ಜೈನಸಮಾಜದಲ್ಲಿ ಹೆಣ್ಣು ಸಂತತಿ ಕಡಿಮೆ ಇತ್ತು. ಕನಿಷ್ಠ ಉತ್ತರ ಕರ್ನಾಟಕದ ಒಕ್ಕಲುತನ ಮಾಡುವ ಕೃಷಿಕ ಜೈನರಲ್ಲಿ ಹಾಗೆ ಇತ್ತು. ಕನಿಷ್ಟ ಉತ್ತರ ಕರ್ನಾಟಕದ ಒಕ್ಕಲುತನ ಮಾಡುವ ಕೃಷಿಕ ಜೈನರಲ್ಲಿ ಹಾಗೆ ಇತ್ತು. (ಆ ಪರಿಸ್ಥಿತಿ ಈಗ ಮತ್ತೆ ಬಂದಿದೆ. ಅದನ್ನು ಮುಂದೆ ಚರ್ಚಿಸುತ್ತೇನೆ.) ಸಂಸಾರ ನಿರ್ವಹಣೆಗಾಗಿ ಹೀಗೆ ಗಂಡ ಸತ್ತ ಮಹಿಳೆಯನ್ನು ಉಡಕಿಯಾಗುವ ಸಂಪ್ರದಾಯ ಆಗ ಇತ್ತು. (ಈಗ ಅದು ಇಲ್ಲಾ ಅಥವಾ ಬಹಳ ಕಡಿಮೆಯಾಗಿದೆ.) ಮಿರ್ಜಿ ಅಣ್ಣಾರಾಯರ ನಿಸರ್ಗ ಕಾದಂಬರಿಯಲ್ಲಿ ತಾರಾಳನ್ನು ತೇರದಾಳದ ಅಪ್ಪಣ್ಣನಿಗೆ ಉಡಕಿ ಮಾಡಿಕೊಟ್ಟಿರುವದನ್ನು ಅತ್ಯಂತ ಹೃಯಂಗಮವಾಗಿ ಲೇಖಕರು ಬರೆದಿದ್ದಾರೆ. ಅಣ್ಣಾರಾಯರು ಆಗಿನ ಜೈನ ಸಮಾಜದ ಚಿತ್ರಣವನ್ನೇ ಆ ಕಾದಂಬರಿಯಲ್ಲಿ ಪ್ರಾಮಾಣೀಕವಾಗಿ ಮಾಡಿದ್ದಾರೆ.
ಹೀಗೆ ಎಂದೋ ಒಂದು ಕಾಲದಲ್ಲಿ ಪರಿಸ್ಥಿತಿಯ ಒತ್ತಡದಿಂದ ಮದುವೆ – ಮರು ಮದುವೆ ಆಗಿ ಮಕ್ಕಳನ್ನು ಹೆತ್ತು  ಹೋಗಿ ಅದೆಷ್ಟೋ ವರ್ಷಗಳಾದರೂ ಕೂಡ ಇಂದಿಗೂ ಅವರು ಜೈನಸಮಾಜದಲ್ಲಿ ಹೀನಕುಲವಾಗಿ ಬದುಕುತ್ತಿರುವದು ಜೈನ ಸಮಾಜದ ಅಧಾರ್ಮಿಕತೆಯನ್ನೇ ಸೂಚಿಸುತ್ತದೆ. ಇದರೊಂದಿಗೆ ಜೀವನದಲ್ಲಿ ಒಂದು ಸಲ ಮಾತ್ರ ಮದುವೆಯಾಗಿ ಮಕ್ಕಳನ್ನು ಹೆತ್ತು ಹೋದವಳ ಮಕ್ಕಳೆಲ್ಲ ಸಮಾಜದಲ್ಲಿ ಉಚ್ಚಕುಲ ಎನಿಸಿಕಳ್ಳುತ್ತಾರೆ.
ಜೈ ಮಹಿಳೆ: ಸಂಸ್ಕಾರ–ಆಚರಣೆಗಳು ಇತ್ಯಾದಿ
೧. ಬಾಲ್ಯ ಸಂಸ್ಕಾರಗಳು:
ಜೈನಸಮಾಜದಲ್ಲಿ ಗಂಡುಮಕ್ಕಳಿಗೆ ಬಾಲ್ಯದಲ್ಲಿ ಕೊಡುವ ಸಂಸ್ಕಾರಗಳು ಬಹಳ ಕಡಿಮೆ. ಆದರೆ ಅದೇ ಸಮಾಜ ತಮ್ಮ ಕುಟುಂಬದಲ್ಲಿ ಜನಿಸಿದ ಹೆಣ್ಣು ಮಗುವಿಗೆ ಬಹಳಷ್ಟು ಸಂಸ್ಕಾರಗಳನ್ನು, ವಿಧಿ-ವಿಧಾನಗಳನ್ನು, ಬದುಕು ರೂಪಿಸಿಕೊಳ್ಳುವ ನೀತಿ ನಿಯಮಗಳನ್ನು ಧಾರ್ಮಿಕ ರೂಪದಲ್ಲಿ ಕೊಡಲು ಪ್ರಯತ್ನಿಸುತ್ತದೆ. ಗಂಡು ಮಗುವಿಗೆ ಅದು ಹತ್ತು ವರ್ಷದವನಾದ ಮೇಲೆ ಮೌಂಜಿಬಂಧನವನ್ನು ಮಾಡಿಸಲಾಗುತ್ತದೆ. (ಈ ಆಚರಣೆಯು ಕೂಡಾ ವೈದಿಕರಿಂದ ಅನುಕರಣೆಯಾದ ಆಚರಣೆಯಾಗಿದೆ) ಅದಾದ ನಂತರ ಆ ಗಂಡುಮಗು ಮೂರಳೆಯ ಜನಿವಾರವನ್ನು ಹಾಕಿಕೊಳ್ಳಲು ಯೋಗ್ಯವಾಗುತ್ತದೆ. ಆದರೆ ಮೌಂಜಿ ಬಂಧನದ ಕಾರ್ಯಕ್ರಮದ ಸಂದರ್ಭದಲ್ಲಿ ಮಗು ನಡೆಸಿಕೊಂಡು ಹೋಗಬೇಕಾದ ಧಾರ್ಮಿಕ ವಿಧಿ-ವಿಧಾನಗಳನ್ನು ಅದು ನಡೆಸಿಕೊಂಡು ಹೋಗುತ್ತದೆಯೇ ಅಥವಾ ಇಲ್ಲವೋ ಎನ್ನುವದನ್ನು ಸಮಾಜ ಅಷ್ಟಾಗಿ ಗಮನಿಸುವದಿಲ್ಲ. ಅಥವಾ ಸಮಾಜಕ್ಕೆ ಅದು ಬೇಕಾಗಿಲ್ಲ. ಆದರೆ ಹೆಣ್ಣು ಮಕ್ಕಳ ವಿಷಯದಲ್ಲಿ ಮಹಿಳೆ, ಪುರುಷ ಎನ್ನುವ ಭೇದವಿಲ್ಲದೆ ಎಲ್ಲರೂ ನಿಷ್ಟುರರಾಗಿ ನಡೆದುಕೊಳ್ಳುತ್ತಾರೆ.
ಬಾಲ್ಯದಿಂದಲೆ ಹೆಣ್ಣುಮಗು ಧಾರ್ಮಿಕವಾಗಿ ತನ್ನ ಭವಿಷ್ಯದ ಬದಕನ್ನು ರೂಪಿಸಿಕೊಳ್ಳಬೇಕು ಎಂದು ಎಲ್ಲರೂ ಹಠ ಹಿಡಿಯುತ್ತಾರೆ. ಇತ್ತೀಚೆಗೆ ಹೆಣ್ಣು ಮಕ್ಕಳಿಗೆ ಉಚ್ಛಶಿಕ್ಷಣವನ್ನು ಕೊಡಲಾಗುತ್ತಿದೆಯಾದರೂ ಕೂಡ ಬಾಲ್ಯದ ಅವಳ ಧಾರ್ಮಿಕ ವೃತಾಚರಣೆಗಳನ್ನು ಮಾತ್ರ ಆ ಹೆಣ್ಣು ಮಾಡಲೇಬೇಕಾಗುತ್ತದೆ.
ಪುರುಷಪ್ರಧಾನ ಸಾಮಾಜಿಕ ವ್ಯವಸ್ಥೆಯನ್ನು ಹೊಂದಿರುವ ಭಾರತದಲ್ಲಿ ಪಾರಂಪರಿಕವಾಗಿ ತಂದೆಯ ಆಸ್ತಿಯು ಗಂಡುಮಗುವಿಗೆ ಹೋಗುವದರಿಂದ ಜೈನ ಸಮಾಜದಲ್ಲಿ ಹೆಣ್ಣು ಹುಟ್ಟಿದರೆ ಅಷ್ಟೇನು ಸಂತೋಷವಾಗುವದಿಲ್ಲ. ಅದಕ್ಕೆ ಕಾರಣಗಳು ಹಲವಾರು ಇವೆ. ಹೆಣ್ಣು ಮಗುವನ್ನು ಬೆಳೆಸಿ, ಶಿಕ್ಷಣವನ್ನು ಕೂಡಿಸಿ ಅವಳನ್ನು ತಯಾರುಮಾಡಿದ ಮೇಲೂ ವರದಕ್ಷಿಣೆ, ವರೋಪಚಾರ, ಮದುವೆ ಇತ್ಯಾದಿಗಳಿಗಾಗಿ ಹಣ ಖರ್ಚು ಮಾಡಬೇಕಗುತ್ತದೆ. ಇಷ್ಟಾಗಿಯೂ ಅವಳಿಗೆ ತನ್ನ ಗಂಡನ ಮನೆಯಲ್ಲಿ ತನಗೊಂದು ಗಂಡು ಮಗು (ಆಸ್ತಿಯ ವಾರಸುದಾರ) ಹುಟ್ಟವವರೆಗೂ ಅವಳ ಸ್ಥಿತಿ ಅಲ್ಲಿ ಅತಂತ್ರವಾಗಿರುತ್ತದೆ. ಹಾಗಾಗಿಯೇ ಹೆಣ್ಣುಕೂಸಿಗೆ ಜೈನ ಸಮಾಜದಲ್ಲಿ ಅಷ್ಟೇನು ಸಂತೋಷದ ಸ್ವಾಗತವಿಲ್ಲ. ಆದರೆ ಈಗ ವಾತಾವರಣ ಬದಲಾಗುತ್ತಿದೆ. ಅದನ್ನು ಮುಂದೆ ವಿವರಿಸುತ್ತೇನೆ.
ಹೆಣ್ಣು ಕೂಸೇ ಇರಲಿ, ಗಂಡು ಕೂಸೇ ಇರಲಿ, ಆ ಕೂಸು ಹುಟ್ಟಿ ಒಂದು ತಿಂಗಳಾದ ಮೇಲೆ ಅದರ ನೆತ್ತಿಗೆ ಮಾಸ ಮೀಸಲು ಇರುವ ಜೈನಕುಟುಂಬದ ಮಹಿಳೆಯಿಂದ ಎಣ್ಣೆ ಹಾಕಿಸಿಕೊಂಡು ಬರುವ ಒಂದು ಅಪರೂಪದ ಕಾರ್ಯಕ್ರಮ ನಡೆಯುತ್ತದೆ.
೨. ಮಾಸ ಮೀಸಲು:
ಮಾಸ ಮೀಸಲು ಎಂದರೇನು? ತನಗೆ ಹುಟ್ಟಿದ ಯಾವುದೇ ಕೂಸು ಸಾಯದೆ ಇದ್ದು ಗಂಡ ಬದುಕಿದ್ದರೆ ಆ ಮಹಿಳೆಯ ಮನೆ ಮಾಸ ವೀಸಲು ಇರುವ ಮನೆಯಾಗುತ್ತದೆ. ಅಂತಹ ಮಹಿಳೆಯಿಂದ ಹುಟ್ಟಿದ ಕೂಸಿಗೆ ಎಣ್ಣೆಯನ್ನು ಉಣ್ಣಿಸಿಕೊಂಡು ಬಂದರೆ ಆ ಮಗುವಿಗೆ ಸಾವು ಬರುವದಿಲ್ಲ ಎನ್ನುವ ನಂಬಿಕೆ ಇದೆ. ಹಾಗೆ ಕೂಸಿಗೆ ಮಾಸ ಮೀಸಲು ಎಣ್ಣೆ ಉಣ್ಣಿಸುವ ಅರ್ಹ ಮಹಿಳೆಯ ಮನೆಗೆ ಎಣ್ಣೆ ಉಣ್ಣಿಸಿಕೊಳ್ಳಲು ಬೇರೆ ಜಾತಿಯ ಕೂಸುಗಳು ಬರಬಹುದು. ಆದರೆ ಜೈನಕೂಸುಗಳನ್ನು ಬೇರೆ ಜಾತಿಯಲ್ಲಿಯ ಅಂತಹ ಮಾಸ ಮೀಸಲು ಇರುವ ಮಹಿಳೆಯ ಹತ್ತಿರ ಕರೆದುಕೊಂಡು ಹೋಗುವದಿಲ್ಲ. ಬಹುಶಃ ಮಾಸ ಮೀಸಲು ಕಾರ್ಯಕ್ರಮದ ಹಿಂದೆ ಸಾವಿಲ್ಲದವರ ಮನೆಯ ಎಣ್ಣೆಯನ್ನು ತನ್ನ ಕೂಸಿನ ಜಡೆ ಇರುವ ನೆತ್ತಿಗೆ ಉಣ್ಣಿಸಿದರೆ ತನ್ನ ಮಗು ಕೂಡಾ ಚಿರಂಜೀವಿ ಆಗುತ್ತದೆ ಎನ್ನುವ ನಂಬಿಕೆ ಇರಬೇಕು. ಹಾಗೆ ನೋಡಿದರೆ ಜೈನಧರ್ಮದಲ್ಲಿ ಇದರ ಬಗ್ಗೆ ಎಲ್ಲಿಯೂ ಉಲ್ಲೇಖವಿಲ್ಲ. ಇದೊಂದು ಸರಳ, ಸಾದಾ ಜಾನಪದ ನಂಬಿಕೆಯಾಗಿದ್ದು ಗ್ರಾಮೀಣ ಜೈನ ಸಮಾಜದಲ್ಲಿ ಮಾತ್ರ ಪ್ರಚಾರದಲ್ಲಿ ಇದೆ. ನಗರವಲಯದ ಜೈನ ಕುಟುಂಬಗಳು, ಇದನ್ನು ಆಚರಿಸುವದಿಲ್ಲ. ಗ್ರಾಮೀಣ ಪ್ರದೇಶದ ಜೈನ ಕುಟುಂಬಗಳು ಬಹುಶಃ ಬೇರೆ ಜಾತಿಗಳಲ್ಲಿ ಇರುವ ಈ ನಂಬಿಕೆಯ ಆಚರಣೆಯನ್ನು ಯಾವುದೋ ಕಾಲದಲ್ಲಿ ತಮ್ಮದಾಗಿಸಿಕೊಂಡಿರಬಹುದು ಎಂದು ಕಾಣಿಸುತ್ತದೆ. ಗ್ರಾಮಜಗತ್ತಿನ ಕೃಷಿ ಚಟುವಟಿಕೆಯಲ್ಲಿ ತೊಡಗಿಕೊಂಡಿರುವ ಸಮಾಜಗಳಲ್ಲಿ ಇಂತಹ ಸಾಂಸ್ಕೃತಿಕ ನಡವಳಿಕೆಗಳ ಆದಾನ ಪ್ರಧಾನ ಸದ್ದಿಲ್ಲದೆ ನಡದೇ ಇರುತ್ತದೆ.
ಮಾಸ ಮೀಸಲು ಎಣ್ಣೆ ಹಾಕಿದ ಮನೆಯ ಮುತ್ತೈದೆಗೆ ಉಡೆಕ್ಕಿ (ಉಡಿಯ ಅಕ್ಕಿ) ಹಾಕಿ ಬಾಗೀನ ಕೊಟ್ಟು ಬರುತ್ತಾರೆ. ಮಾಸ ಮೀಸಲು ಇರುವ ಮನೆಯ ಯಜಮಾನತಿ ಎಷ್ಟೇ ಶ್ರೀಮಂತಳಿರಲಿ, ಹೀಗೆ ಬಂದ ಉಡೆಕ್ಕಿಯನ್ನು ಅತ್ಯಂತ ಸಂತೋಷ ಮತ್ತು ಭಕ್ತಿ, ಗೌರವಗಳಿಂದ ಸ್ವೀಕರಿಸುತ್ತಾಳೆ. ಅಂತಹ ಮಹಿಳೆಗೆ ಊರಲ್ಲಿ ಒಂದು ಬಗೆಯ ಗೌರವದ ಮಾನ-ಸಮ್ಮಾನಗಳು ಸಲ್ಲುತ್ತಿರುತ್ತವೆ. ಅದಕ್ಕಾಗಿಯೇ ಅಂತಹ ಮಹಿಳೆಯ ಮನೆಯಲ್ಲಿ ಯಾವುದಾದರೂ ಮಗು ತೀರಿಕೊಂಡರೆ ಊರವರೆಲ್ಲಾ ಆಕೆಯ ಮಾಸ ಮೀಸಲು ಹೋದದ್ದರ ಬಗ್ಗೆಯೇ ಅಧಿಕವಾಗಿ ಮಾತಾಡುತ್ತಾರೆ. ಮಗುವಿನ ಸಾವಿಗಿಂತ ಅಂತಹ ಚಾಜ ಹೋದ ಬಗ್ಗೆ ವಿಷಾದ ಎಲ್ಲರ ಮನಸ್ಸಿನಲ್ಲಿ ತುಂಬಿಕೊಂಡಿರುತ್ತದೆ. ಇದೊಂದು ಹೆಣ್ಣು ಮಕ್ಕಳ ಅತ್ಯಂತ ಹೆಮ್ಮೆಯ ಮತ್ತು ಖಾಸಗಿಯ ವಿಷಯವಾಗಿದ್ದು ಆ ಮನೆಯ ಗಂಡಸರು ಇದರಲ್ಲಿ ಭಾಗವಹಿಸುವದಿಲ್ಲ. ಅವರೇನಿದ್ದರೂ ಅಂತಹ ಮಗು ಮನೆಗೆ ಬರುತ್ತದೆ ಎಂದು ಗೊತ್ತಾದ ಬಳಿಕ ಮನೆಯಲ್ಲಿ ಎಣ್ಣೆಯನ್ನು ತಂದು ಇಡುವ ಕೆಲಸ ಮಾತ್ರವಾಗಿರುತ್ತದೆ. ಮಾಸ ಮೀಸಲು ಇರುವ ಮಹಿಳೆ ಬಡವಳಾಗಿದ್ದು, ಕೂಲಿ ಮಾಡಿ ಬದಕನ್ನು ದಾಟಿಸುವವಳಾಗಿದ್ದರೂ ಕೂಡಾ ಅವಳು ಆ ದಿನ ಕೂಲಿಗೆ ಹೋಗದೆ ಮನೆಯಲ್ಲಿಯೇ ಇರುತ್ತಾಳೆ. ಅಲ್ಲದೆ ತನ್ನ ಒಂದು ದಿನದ ಕೂಲಿ ಹಣವನ್ನು ವೆಚ್ಚ ಮಾಡಿ ಅಂಗಡಿಯಿಂದ ಎಣ್ಣೆಯನ್ನು ಕೊಂಡು ತಂದಿರುತ್ತಾಳೆ.
ಮೂಗು ಚುಚ್ಚುವದು:
ಗಂಡು ಕೂಸಿಗೆ ಕೇವಲ ಕಿವಿ ಚುಚ್ಚಿ ಕರಿದಾರ ಪೋಣಿಸಿದರೆ, ಹೆಣ್ಣು ಕೂಸಿಗೆ ನಾಲ್ಕೈದು ಕಡೆಗೆ ಚುಚ್ಚುತ್ತಾರೆ.  ಮೂಗು (ಮೂಗಬಟ್ಟು ಹಾಕಲು) ಕಿವಿಯ ಕೆಳಗಿನ ಭಾಗ (ಹಜುರು ಹಾಕಲು) ಕವಿಯ ಮೇಲಿನ ಭಾಗ (ಬುಗುಡಿ ಹಾಕಲು) ಕಿವಿಯ ನಡುವಿನ ಭಾಗ (ಅಲಕಾ ಹಾಕಲು) ಹೀಗೆ ನಾಲ್ಕ ಕಡೆ ಚುಚ್ಚುತ್ತಾರೆ. ಈಗ ಬುಗುಡಿ ಮತ್ತು ಅಲಕಾಗಳನ್ನು ಯಾರೂ ಹಾಕಿಕೊಳ್ಳುವುದಿಲ್ಲ ಎನ್ನುವ ಕಾರಣಕ್ಕಾಗಿ ಕೇವಲ ಎರಡು ಕಡೆಗೆ ಚುಚ್ಚುತ್ತಾರೆ. ಜಾನಪದರಲ್ಲಿ ಒಂದು ಗಾದೆ ಮಾತು ಇದೆ. ಅದೆಂದರೆ
ನೆಗಡಿ ಜಡ್ಡಲ್ಲ
ಬುಗಡಿ ವಸ್ತ ಅಲ್ಲ.
ಎನ್ನುವದೇ ಆಗಿದೆ. ಅಲ್ಲದೆ ಜೈನರಲ್ಲಿ ಬುಗುಡಿ ಹಾಕಿಕೊಳ್ಳುವದು ಅದು ಹೇಗೋ ಶೂದ್ರ ಅಲಂಕಾರ ಎನ್ನುವ ಮಾತು ಚಾಲ್ತಿಯಲ್ಲಿ ಇದೆ. ಹಾಗೆ ಇನ್ನೂ ಬುಗುಡಿಯನ್ನು ಕಿವಿಗೆ ಹಾಕಿಕೊಂಡಿರುವ ಮಹಿಳೆಯರು ಈಗಲೂ ಸಿಗುತ್ತಾರೆ. ಆದರೆ ಎಲ್ಲ ಸಮಾಜದವರಲ್ಲಿಯವರಂತೆ ಜೈನ ಗ್ರಾಮೀಣ ಸಮಾಜದಲ್ಲಿಯೂ ಕೂಡಾ ಸರಳ ಅಲಂಕಾರ ಫ್ಯಾಶನ್ ಆಗಿರುವದು ವಸ್ತ್ರಗಳ ಬಳಕೆಯಲ್ಲಿ ನಾವೀನ್ಯತೆ ಬರತೊಡಗಿದೆ. ಈಗ ಮೂವತ್ತು ನಲವತ್ತು ವರ್ಷಗಳ ಹಿಂದೆ ಹೆಣ್ಣುಮಕ್ಕಳು ಕಾಲಿಗೆ ಭಾರವಾದ ಬೆಳ್ಳಿಯ ರುಳಿಗಳನ್ನು, ನಡಕ್ಕೆ ಬೆಳ್ಳಿಯ ಡಾಬನ್ನು ಮತ್ತು ಹೆಣೋಲಿಗೆ ಬೆಳ್ಳಿಯ ಗೊಂಡಿ ಇರುವ ಕುಚ್ಚನ್ನು ಹಾಕಿಕೊಳ್ಳುತ್ತಿದ್ದರು. ಪ್ರತಿ ವರ್ಷ ಪಂಚಮಿಯ ಹಬ್ಬಕ್ಕೆ ಆ ಹೆಣ್ಣು ಮಗುವಿನ ಸೋದರ ಮಾವ ತಪ್ಪದೇ ಖೊಬ್ಬರಿ, ಖಣ ಮತ್ತು ಉಂಡಿಗಳೊಂದಿಗೆ ಅವಳ ಅಲಂಕಾರವಾಗಿ ಬೆಳ್ಳಿಯ ಗೊಂಡಿಯನ್ನು ತರುವ ವಾಡಿಕೆ ಇತ್ತು. ಅಲ್ಲದೆ ಆ ಮಗು ಮೈನೆರೆಯುವದಕ್ಕಿಂತ ಮೊದಲೇ ಪುಲಕಾ ಉಡುವದನ್ನು ಬಿಟ್ಟು ಸೀರೆಯನ್ನು ಉಡಬೇಕಾಗಿತ್ತು. ಹಾಗೆ ಉಡುವ ಮೊದಲ ಸೀರೆಯನ್ನು ಹುಟ್ಟಕಿರಣಗಿ ಎಂದು ಆ ಹುಡುಗಿಯ ಸೋದರಮಾವನೇ ತರುವ ರಿವಾಜು ಇತ್ತು. ಅಕಸ್ಮಾತ್ ಆ ಹುಡುಗಿ ಸೀರೆ ಉಡದೆ ಪುಲಕಾದಲ್ಲಿಯೇ ಋತುಮತಿಯಾದರೆ ಅದನ್ನೊಂದು ಕಲಂಕ ಎಂದು ಭಾವಿಸಲಾಗುತ್ತಿತ್ತು. ಈಗ ಅದೆಲ್ಲ ಇಲ್ಲವಾಗಿದೆ. ಕಾಲ ಬದಲಾದಂತೆ ಜನರ ಆಸಕ್ತಿಗಳೂ ಬದಲಾಗುತ್ತವೆ. ಅದಕ್ಕೆ ಜೈನ ಸಮಾಜವೂ ಹೊರತಾಗಿಲ್ಲ.
೪. ಹಂಚಿ ಬಟ್ಟು (ಹಚ್ಚಿ ಹಾಕುವದು):
ಮಹಿಳೆಯ ಹಣೆಯ ಮೇಲೆ ಹಚ್ಚಿ ಬಟ್ಟು ಅನಿವಾರ್ಯ ಎನ್ನುವಷ್ಟು ಈ ಪದ್ಧತಿ ಸಾಂಪ್ರದಾಯಿಕವಾಗಿದೆ. ಮುಸ್ಲಿಂ ಮತ್ತು ಕ್ರೈಸ್ತ ಮಹಿಳೆಯರನ್ನು ಬಿಟ್ಟರೆ ಭಾರತದಲ್ಲಿ ಬಹುತೇಕ ಎಲ್ಲ ಮಹಿಳೆಯರು ಹಚ್ಚಿ ಬಟ್ಟನ್ನು ಹಾಕಿಕೊಳ್ಳುತ್ತಾರೆ. ಈಗ ಐವತ್ತು ವರ್ಷಗಳ ಕೆಳಗೆ ಗ್ರಾಮೀಣ ಚತುರ್ಥ ಜೈನ ಮಹಿಳೆಯರು ಕೂಡಾ ಹಣೆ, ಗಲ್ಲ, ಮೆಲಕು ಮತ್ತು ಮುಂಗೈ ತುಂಬ ಹಚ್ಚೆ ಹಾಕಿಸಿಕೊಳ್ಳುತ್ತಿದ್ದರು. ಮುಂಗೈ ಮೇಲೆ ತೇರು, ಆಂಜನೇಯ ಇತ್ಯಾದಿ ದೇವರು, ಇಲ್ಲವೆ ಚಂದದ ಚಿತ್ರವನ್ನು ಹಾಕಿಸಿಕೊಳ್ಳುತ್ತಿದ್ದರು. ಈಗ ಕಾಲ ಬದಲಾಗಿದೆ. ಫ್ಯಾಶನ್ ಎನ್ನುವದು ಬಂದ ಮೇಲೆ ಮತ್ತು ಸರಳತೆಯೇ ಫ್ಯಾಶನ್ ಆಗಿ ರೂಪಾಂತರಗೊಂಡ ಮೇಲೆ ಹಣೆಯ ಮೇಲೆ ಸಣ್ಣ ಚುಕ್ಕಿಯ ಗಾತ್ರದಷ್ಟು ಮಾತ್ರ ಹಚ್ಚಿ ಬಟ್ಟನ್ನು ಹಾಕಿಕೊಳ್ಳುತ್ತಿದ್ದಾರೆ. ಇತಿಚೆಗಂತು ಹಣೆಯ ಮೇಲೆ ಅಗಲವಾದ ಹಚ್ಚಿಬಟ್ಟು ಕೇವಲ ದಲಿತ ಮಹಿಳೆಯರಿಗೆ ಮಾತ್ರ ಎನ್ನುವ ನಂಬಿಕೆ ಸದ್ದಿಲ್ಲದೆ ರೂಢಿಗತವಾಗತೊಡಗಿದೆ. ಇದರಿಂದಾಗಿ ಜೈನ ಹುಡುಗಿಯರಿಗೆ ಹಣೆಯ ಮೇಲೆ ಕುಂಕುಮ ಹಚ್ಚುವ ಜಾಗದಲ್ಲಿ ಸಣ್ಣ ಚುಕ್ಕೆಯನ್ನು ಚುಚ್ಚಲಾಗುವದು. ಇಂದಿನ ಬಹುತೇಕ ಜೈನ ಹುಡುಗಿಯರು ಬಿಂದಿ ಅಥವಾ ಟಿಕಳಿಯನ್ನೆ ಹಚ್ಚುವದರಿಂದ ಮತ್ತು ಬಿಂದಿಗಳು ಚಿಕ್ಕ ಗಾತ್ರದಲ್ಲಿ ಇರುವದರಿಂದ ಹಚ್ಚಿ ಬಟ್ಟು ಕೂಡಾ ಅದೇ ಗಾತ್ರಕ್ಕೆ ಇಳಿದಿದೆ. ಇತ್ತೀಚೆಗೆ ನಗರವಲಯದಲ್ಲಿ ನೌಕರಿ ಮಾಡುತ್ತಿರುವ ಜೈನ ಕುಟುಂಬಗಳು ತಮ್ಮ ಹೆಣ್ಣು ಮಕ್ಕಳಿಗೆ ಇಷ್ಟು ಚಿಕ್ಕ ಗಾತ್ರದ ಹಚ್ಚಿ ಬಟ್ಟನ್ನು ಕೂಡಾ ಚುಚ್ಚುವದಿಲ್ಲ. ಆದಿಲ್ಲದೆಯೇ ಬಿಂದಿಯನ್ನು ಹಚ್ಚಿಕೊಳ್ಳುವ ಪರಿಪಾಠ ಬೆಳೆದಿದೆ. ಅಲ್ಲದೆ ಅದನ್ನು ಈಗ ಯಾರೂ ಕೇಳುವ ಗೋಜಿಗೆ ಹೋಗುವದಿಲ್ಲವಾಗಿ ಹಚ್ಚಿಬಟ್ಟು ಚುಚ್ಚಿಕೊಳ್ಳುವ ಪರಂಪರೆ ನಿಂತುಬಿಟ್ಟಿದೆ.
೫. ಕುಂಕುಮ ಹಚ್ಚುವದು:
ಹಣೆಗೆ ಹಚ್ಚುವ ಬಿಂದಿಗಳು ಹಾಗು ಕುಂಕುಮದ ಪೇಸ್ಟ (ಗಂಧ) ಬರುವದಕ್ಕಿಂತ ಮುಂಚೆ ಎಲ್ಲ ಜೈನಮಹಿಳೆಯರು ಕುಂಕುಮವನ್ನೇ ಹಚ್ಚಿಕೊಳ್ಳುತ್ತಿದ್ದರು. ಕುಂಕುಮ ಹುಡಿ ಪದಾರ್ಥವಾಗಿದ್ದರಿಂದ ಮೊದಲು ಹಣೆಗೆ ಜೇನುಮೇಣವನ್ನು ಸವರಿ ಅದಕ್ಕೆ ಕುಂಕುಮ ಇಡುತ್ತಿದ್ದರು. ಜೇನು ಬಿಡಿಸುವದು ಜೈನಧರ್ಮಕ್ಕೆ ವಿರುದ್ಧವಾದ ಸಂಗತಿಯಾಗಿದೆ. ಆದರೂ ಕೂಡಾ ಆಗಿನ ಕಾಲದಲ್ಲಿ ಜೇನುಮೇಣ ಎಲ್ಲ ಜೈನರ ಮನೆಯಲ್ಲಿ ಇರುತ್ತಿತ್ತು. ಬಹುತೇಕ ಒಕ್ಕಲುತನ ಮಾಡುವ ಜೈನ ಕುಟುಂಬಗಳಲ್ಲಿ ಈ ಮೇಣದ ಬಳಕೆ ಇರುತ್ತಿತ್ತು.
ಜೈನಮಹಿಳೆಯರು ತಮ್ಮ ಹಣೆಯ ಮೇಲೆ ಹಚ್ಚುವ ಕುಂಕುಮ ಕೇವಲ ಗೋಲಕಾರದಲ್ಲಿ ಮಾತ್ರ ಇರಬೇಕು. ಅಕ್ಕಸಾಲಿ ಮತ್ತು ಬಡಿಗೇರ ಹೆಣ್ಣು ಮಕ್ಕಳು ಹಚ್ಚುವಂತೆ ಅಡ್ಡ ಕುಂಕುಮವಾಗಲಿ ಇಲ್ಲವೆ ನಾಮದಂತೆ ಉದ್ದವಾಗಿ ಹಚ್ಚುವದಾಗಲಿ ನಿಷೇಧ ಇತ್ತು. ಏಕೆಂದರೆ ಜೈನಧರ್ಮದಲ್ಲಿ ಮಹಿಳೆಯರಿಗೆ ಅದೇ ಜನ್ಮದಲ್ಲಿ ಮೋಕ್ಷವಿಲ್ಲ. ಆದ್ದರಿಂದ ಅವರ ಜನ್ಮ ಸ್ಥಗಿತ ಜನ್ಮವಾಗಿದೆ. ಹಾಗಾಗಿಯೇ ಹಣೆಯ ಮೇಲೆ ಅದರ ಸಂಕೇತವಾಗಿ ಬಿಂದು ಮಾದರಿಯಲ್ಲಿ ಗೋಲಾಕಾರದ ಕುಂಕುಮವನ್ನು ಹಚ್ಚಿಕೊಳ್ಳುತ್ತಾರೆ. ಆದರೆ ಗಂಡಸರಿಗೆ ಕುಂಕುಮ ಹಚ್ಚಿಕೊಳ್ಳುವ ಸಂದರ್ಭ ಬಂದರೆ ಅವರಿಗೆ ಉದ್ದನಾಮವನ್ನು ಬಳಿಯುತ್ತಾರೆ. ಏಕೆಂದರೆ ಗಂಡುಜೀವ ಊರ್ಧ್ವಗಾಮಿಯಾಗಿ ಮೇಲಕ್ಕೆ ಎತ್ತರೆತ್ತರ ಏರಬಲ್ಲದು ಎನ್ನುವುದು ಅದರ ಸಂಕೇತವಾಗಿದೆ. ಇಷ್ಟಾಗಿಯೂ ಕೂಡ ಕೆಲವು ಬಂಡಾಯ ಮನೋಭಾವದ ಹೆಣ್ಣುಮಕ್ಕಳು ತಮ್ಮ ಹಣೆಯ ಮೇಲೆ ಉದ್ದವಾಗಿ ನಾಮದಂತೆ ಕುಂಕುಮವನ್ನು ಹಚ್ಚಿಕೊಳ್ಳುತ್ತಾರೆ. ಆದರೆ ಯಾವತ್ತಿಗೂ ಅಡ್ಡಲಾಗಿ ಹಚ್ಚಿಕೊಳ್ಳುವದಿಲ್ಲ.
ಗಂಡ ಸತ್ತ ಮೇಲೆ ಕುಂಕುಮವನ್ನು ಅಳಿಸಿಹಾಕುವುದು ಮತ್ತು ಬಳೆ ಒಡೆದು ಮಹಿಳೆಯನ್ನು ವಿಕಾರಗೊಳಿಸುವದು ಜೈನಧರ್ಮದ ತತ್ವಕ್ಕೆ ವಿರುದ್ಧವಾದುದು. ಆದರೆ ಇಂದು ವಿಧವೆಯಾದ ಎಲ್ಲ ಜೈನಮಹಿಳೆಯರು ಹಣೆಯ ಮೇಲೆ ಕುಂಕುಮವನ್ನು ಹಚ್ಚಿಕೊಳ್ಳುವದಿಲ್ಲ. ಧರ್ಮದ ಪ್ರಣಾಳಿಕೆಯನ್ನು ಕಟ್ಟು ನಿಟ್ಟಾಗಿ ಆಚರಿಸುವ ಜೈನರು ತಮ್ಮದೇ ಧರ್ಮದ ಇಂತಹ ಒಳ್ಳೆಯ ಸಂಗತಿಗಳನ್ನು ಬೇಕೆಂದೇ ಮರೆತವರಂತೆ ಇದ್ದು ಬಿಡುತ್ತಾರೆ. ಹರೆಯದ ಕಾಲದಲ್ಲಿಯೇ ವಿಧವೆಯರಾದ ಮಹಿಳೆಯರು ಹಣೆಯ ಮೇಲೆ ಬುಕೀಟ (ಕಪ್ಪು ಕುಂಕುಮ) ಹಚ್ಚಿಕೊಳ್ಳುತ್ತಾರೆ. ಆದರೆ ಇತ್ತೀಚೆಗೆ ಆಧುನಿಕ ಶಿಕ್ಷಣದ ಪರಿಣಾಮವಾಗಿ ಅಂತಹ ಹರೆಯದ ವಿಧವೆಯರೂ ಕೂಡಾ ಬಿಂದಿ ಹಚ್ಚಿಕೊಳ್ಳುತ್ತಿದ್ದಾರೆ. ಈಗ ಅದನ್ನು ಯಾರೂ ಪ್ರಶ್ನಿಸುವದಿಲ್ಲ.
೬. ಕುಂಕುಮ ನೋಂಪಿ:
ಜೈಸಮಾಜ ಮಹಿಳೆಯರಿಗೆ ಬಾಲ್ಯದಲ್ಲಿಯೇ ಕೊಡುವ ಸಂಸ್ಕಾರಗಳಲ್ಲಿ ಮಹತ್ವದ್ದೆಂದರೆ ಕುಂಕುಮ ನೋಂಪಿಯಾಗಿದೆ. ಪರ್ವ, ನೋಂಪಿ, ಆರಾಧನೆ, ಪರ್ಯಾಯಗಳು ಜೈನಧರ್ಮದ ಅನುಯಾಯಿಗಳಿಗೆ ಸಮಾಜವನ್ನು ಧರ್ಮ ಮುಖಿಯಾಗಿಸುವ ಸುಲಭ ಮಾರ್ಗಗಳಾಗಿವೆ. ಶ್ರಾವಕ, ಶ್ರಾವಕಿಯರಿಗಾಗಿ ದಶಲಕ್ಷಣ ಪರ್ವ, ಸೋಳಾಕಾರ ನೋಂಪಿ, ಅನಂತನೋಂಪಿ, ಶುಕ್ರವಾರ ನೋಂಪಿ, ಹುಣ್ಣಿವೆ ನೋಂಪಿ, ಹೀಗೆ ವರ್ಷವಿಡೀ ಮಾಡಬಹುದಾದ ವ್ರತಾಚರಣೆಗಳಿವೆ. ಇಂತಹ ದೊಡ್ಡ ದೊಡ್ಡ ವ್ರತಾಚರಣೆಗಳಿಗೆ ಮನಸ್ಸನ್ನು ಅಭಿಮುಖಗೊಳಿಸುವಲ್ಲಿ ಜೈನಸಮಾಜದ ಹತ್ತು ವರ್ಷದ ಹೆಣ್ಣುಮಕ್ಕಳಿಗೆ ಕುಂಕುಮ ನೋಂಪಿಯ ವ್ರತವನ್ನು ಆಚರಿಸಲು ಅನುವು ಮಾಡಿಕೊಟ್ಟಿದೆ. ಕುಂಕುಮ ನೋಂಪಿ ಬಹಳ ಸಾದಾ ಮತ್ತು ಅತ್ಯಂತ ಸರಳವಾದ ವ್ರತಾಚರಣೆಯಾಗಿದೆ. ಹಾಗೆ ವ್ರತ ಹಿಡಿದ ಬಾಲಿಕೆ ನಿತ್ಯ ಸ್ನಾನ ಮಾಡಿದ ಕೂಡಲೆ ಬಸದಿಗೆ ಹೋಗಿ ಅಲ್ಲಿಯ ಪದ್ಮಾವತಿಗೆ ಕುಂಕುಮ ಹಚ್ಚಿ ಬರುವ ಸರಳವಾದ ಆಚರಣೆಯೇ ಕುಂಕುಮ ನೋಂಪಿ ವ್ರತವಾಗಿದೆ. ಚಾತುರ್ಮಾಸ (ಮಳೆಗಾಲದ ನಾಲ್ಕು ತಿಂಗಳು) ಕಾಲದಲ್ಲಿ ಈ ವಿಧಿ-ವಿಧಾನವನ್ನು ಆ ಬಾಲಕಿ ಪೂರೈಸಬೇಕು. ಕುಂಕುಮ ನೋಂಪಿ ಎಲ್ಲ ಜೈನಬಾಲಕಿಯರಿಗೆ ಕಡ್ಡಾಯವಾದ ನೋಂಪಿಯಾಗಿದೆ.
ಈ ನೋಂಪಿಯಿಂದ ಅವಳಿಗೆ ನಿತ್ಯ ಜಿನಮಂದಿರಕ್ಕೆ ಹೋಗುವ ಸಂಸ್ಕಾರವಾಗುತ್ತದೆ. ಅಲ್ಲದೆ ಅದರ ನೆಪದಿಂದ ಜೈನರು ಕಡ್ಡಾಯವಾಗಿ ಹೇಳಲು ಕಲಿಯಲೇಬೇಕಾದ ದರ್ಶನ ಪಾಠ ಮತ್ತು ಸಾಮಾಯಿಕ ಪಾಠ ಹಾಗೂ ಭಕ್ತಾಮರ ಸ್ತೋತ್ರಗಳು ಕಂಠಪಾಠವಾಗುತ್ತವೆ. ಅದು ಅವಳ ಮುಂದಿನ ಬದುಕಿನಲ್ಲಿ ಜೈನ ಸಂಸ್ಕಾರವಾಗಿ ರೂಪತಳೆಯುತ್ತದೆ. ಹೀಗೆ ಬಾಲ್ಯದಲ್ಲಿಯೇ ಅವಳನ್ನು ಜೈನ ಧರ್ಮಕ್ಕೆ ಎಳೆದು ತರಲಾಗುತ್ತದೆ.

